
Yisasiꞌa mako akiꞌa Kemoꞌa avamuꞌae maiꞌne.

1  1 Aꞌkeꞌainaka Anumaya Kotiꞌa ma mopa alo ohuꞌnea afina Yisasiꞌa 
mako akiꞌa Kemoꞌa maiꞌneno Anumaya Kotiꞌae loꞌkaꞌana maiꞌnaꞌane. 

Ani Kemoꞌa Yisasiꞌa akaiꞌa Anumaya Koti maiꞌne. 2  Maiꞌneno ma mopa alo 
ohuꞌnea afina ani veꞌka Anumaya Kotiꞌae loꞌkaꞌana maiꞌnaꞌane. 3  Anumaya 
Kotiꞌa haꞌnepaikeno Yisasiꞌa miꞌko ya alo huꞌne. Yisasiꞌa alo ohuꞌnea yana 
mako yana oꞌmaleꞌne. 4 Yisasiꞌa miꞌko vaya apavamu neꞌapamea veꞌka 
maiꞌneanakeno ani avamuꞌamoꞌa vaya ano halepatesea yaꞌa haneꞌne. 5 Ani 
ano hale neꞌapatea yaꞌmoꞌa haniꞌkiꞌnea yapi ano ha neleanaki haniꞌmo 
akuꞌainaka ano haleꞌnea yana asu ohuꞌne.

6  Anumaya Kotiꞌa mako veꞌka huteꞌne. Ani veꞌkamo akiꞌa Yoniꞌae. 7 Ani 
veꞌkamoꞌa ano halepatesea yaꞌmo ke hapapaikefe eꞌne. Eꞌnikeꞌa akaeya 
keleti miꞌko vayaꞌmoki ano hale yafe “Lamake hane.” huꞌa Yisasife afiꞌa 
apaipafi maleteꞌa apaꞌkuꞌa amiꞌa alakepa huteꞌa maisae huno eꞌne. 8  Yoniꞌa 
ani ano hale yaꞌmo aepaꞌa oꞌmaiꞌneaꞌmaki afaꞌa ano hale yaꞌmo aepaꞌa 
haneꞌnea veꞌkae hapapaikefe eꞌne. 9 Lamake ano hale yaꞌmoꞌa ma mopale 
eno miꞌko vaya ano halepatesea yafe eꞌne.

10 Yisasiꞌa ma mopa alo humaleꞌnea veꞌka eno ma mopafi maiꞌneaꞌmaki 
ma mopafi vayaꞌmoki akeꞌa alakepa ohuꞌa aepaꞌa afiꞌa ha oleꞌnae. 
11 Akaiꞌa kumate eꞌneaꞌmaki akaiꞌa vayaꞌmoki aliꞌa falu fala huoꞌateꞌnae. 
12  Avaleꞌa noꞌatakeꞌa makoꞌke makoꞌkeꞌmoki aliꞌa falu fala huneꞌateno 
Yisasina avaleꞌnea veꞌkamoꞌa Yisasife afino aipafi maleꞌneno akuꞌa 
amino alakepa huꞌnea veꞌka Yisasiꞌa loꞌkiyaꞌaleti Anumaya Koti mafaꞌne 
aliteꞌne. 13  Ani vayana vayaꞌmoki kolateti ali noꞌapatayaꞌmaki Anumaya 
Kotiꞌa akaiꞌa alipateꞌne. Vayaꞌmoki apaꞌkufa akeꞌa hapaꞌye hu yateti ali 

noꞌapatayaꞌmaki Anumaya Kotiꞌa akaiꞌa alipateꞌne. Vayaꞌmoki mafaꞌne 
alipatesaya apaꞌkesa afea yateti ali noꞌapatayaꞌmaki Anumaya Kotiꞌa 
akaiꞌa alipateꞌne.

14 Yisasina mako akiꞌa Kemoꞌa alitetekeno ve maiꞌneno lakaeyaꞌae 
maiꞌniketa akaeya fate akufa ano hale loꞌkiyaꞌa neꞌakone. Ani veꞌka 
Anumaya Koti alaki makoꞌke mafaꞌneꞌa maiꞌneanakeno afoꞌamoꞌa akaiꞌa 
fate akufa ano hale loꞌkiyaꞌa amiꞌne. Amikeno vaya alino kayone hu yaꞌae 
lamake hu yaꞌmoꞌae akaeya aipafina havaiteꞌne.

15 Yoniꞌa akaeyafe kate kate nehuno inake huno fole aiꞌne “Ma veꞌkae 
aꞌkeꞌainaka inake huꞌna lahapapaiꞌnoe henakaꞌa mako veꞌka ekaiye. 
Ani veꞌka nakaeya nakaseno maiꞌnea veꞌka ekaiyaꞌmaki nakaeya ali 
oꞌnateꞌnaya afina ako maiꞌnea veꞌkakeno nakaeya ako nakaseꞌne huꞌna 
lahapapaiꞌnoe.” nehe.

16  Vaya alino kayone hu yaꞌa nesuꞌya haneꞌneapati lakaeya 
miꞌkoꞌamokita lahaꞌmateno kanale manu lamiteno makoꞌae nesu yate 
kanale manu nelame. 17 Anumaya Kotiꞌa ke male maleꞌnea ke Mosesena 
hapaikeno hapapaiꞌneaꞌmaki vaya alino kayone hu yaꞌae lamake hu yaꞌae 
Yisasi Kalaisiꞌa lamiꞌne. 18  Alaki makoꞌke veꞌkamoꞌa Anumaya Kotina 
alaki oꞌakeꞌne. Lamake miꞌko vayaꞌmoki oꞌakeꞌnae. Oꞌakeꞌnafa alaki 
makoꞌke mafaꞌneꞌamoꞌke Anumaya Koti haute maiꞌneateti eno afoꞌamo 
aepaꞌa huno kafino lahapaiꞌne.

Yoniꞌa ma ke nehe.
19 Yuta vaya Yelusalemu maiꞌnayateti Livae nofi vayaꞌae mono nopi 

kava vayaꞌae huneꞌapateꞌa inake huꞌa nehae “Yonife kakaeya nalakae? 
hutapa afikeo.” huꞌa hupateꞌnae. 20 Hupatakeꞌa uꞌa afikakeno Yoniꞌa ani 
ke falaꞌkino noheaꞌmaki ani ke huno fole aino inake nehe “Nakaeya 
Kalaisiꞌna Anumaya Kotiꞌa lakufa alino katikefe huteꞌnea veꞌka lamake 
nakaeya oꞌmaiꞌnoe.” nehe. 21 Nehikeꞌa “Ani veꞌka oꞌmaiꞌnanaꞌmaki 
kakaeya nalaka maiꞌnane? Ilaiyaka maiꞌnape?” huꞌa afikakeno “Heꞌe 
nakaeya ani veꞌka oꞌmaiꞌnoe.” nehikeꞌa “Anumaya Koti aune veꞌka 
maiꞌnape?” huꞌa hakeno “Heꞌe.” nehe. 22  Nehikeꞌa inake huꞌa nehae 
“Lahapaiyo kakaeya nalakae? Eteta uta hulataketa eꞌnona vayaꞌaina 
lafikeꞌnaya yate anonaꞌa hapapaisuna yafe kakaeya kakesa afiꞌka naꞌyane 
ke nehane?” huꞌa nehae. 23  Nehakeno Yoniꞌa inake huno hapapaiꞌne 
“Nakaeya ma veꞌka maiꞌnoe. Nake ai veꞌka maiꞌnoe. Kaꞌme koteka 
maiꞌneꞌna kate kate hu veꞌka maiꞌneꞌna inake hoe

‘Anumayamo visea ka valitapa alakepa heo.’ huꞌnae nehoe.” nehe.
Ani ke Aisaiyaꞌa Anumaya Koti aune veꞌkamoꞌa aꞌkeꞌainaka ako 

humaleꞌnea ke. 24 Ani afikesaya ke aliꞌa neꞌvaya vayana Falasi mono 
ke neꞌafea vayaꞌmoki hupateꞌnae. 25 Ani vayaꞌmoki Yonife inake 
huꞌa afineꞌkae “Kalaisikaꞌae Ilaiyakaꞌae Anumaya Koti aune veꞌkaꞌae 

oꞌmaiꞌnanaꞌmaki naꞌya hikeꞌka lina fale neꞌapatane?” huꞌa afikeꞌnae. 
26  Afikakeno Yoniꞌa inake he “Nakaeya litafateti fale nelapatoaꞌmaki 
lapaꞌkaeya folakapi mako oꞌakeꞌnaya veꞌka hetiꞌne. 27 Hetiꞌneanakeno 
ani veꞌka henakaꞌa ekaiye. Nakaeya afa veꞌka maiꞌnoanakeꞌna akaeya 
aiyaꞌkale aesoana oꞌnatekaiye.” huꞌne. 28  Yotani liꞌmo mikakaya falika 
Petani kumate Yoniꞌa li falepateꞌne. Ani huꞌnaya kavana Petani kumate 
huꞌnae.

Yisasiꞌa Anumaya Koti Sipi Sipi Anaꞌauꞌa maiꞌne.
29 Havateꞌa kotikeꞌa Yisasiꞌa Yoniteka neꞌekeno Yoniꞌa neꞌakeno inake 

nehe “Akekeo ma veꞌka Anumaya Koti Sipi Sipi Anaꞌauꞌa haesakeno 
falisea yateti ma mopale vayaꞌai haoꞌotake yaꞌapi alino atalesea yafe eꞌne. 
30 Ani veꞌkae mako afina inake huꞌna lahapaiꞌnoane ‘Henakaꞌa mako veꞌka 
ekaiye. Ani veꞌka nakaseꞌnea veꞌka ekaiyaꞌmaki nakaeya ali oꞌnateꞌnea 
afina maiꞌnea veꞌkakeno nakaeya ako nakaseꞌne.’ huꞌna lahapapaiꞌnoane. 
31 Nakaeyaꞌni akaeya aepaꞌa oꞌakeꞌnoaꞌmaki Isaleli vayaꞌaipi Yisasiꞌa esea 
afina Yisasina apavelikefe uꞌna lina falepatesoe huꞌnae eꞌnoe.” nehe.

32  Yoniꞌa inake huno hapapaiꞌne “Nakaeya akokeno Anumaya Koti 
Fate Akufa Avamuꞌamoꞌa namakana huno koꞌkuꞌnapakati haleno elineno 
akaeya akufale eno haꞌkaleꞌnikeꞌna akeꞌnoe. 33  Nakaeyaꞌni akaeyafe 
alaki oꞌafiꞌnoaꞌmaki Anumaya Kotiꞌa li falepate yate hunatekeꞌna 
eꞌnoa veꞌka inake huno nahapaiꞌne ‘Kakaeya akeꞌnisanakeno nakaeya 
Fate Akufa Avamuꞌnimoꞌa haleno elinenoꞌa mako veꞌkamo akufale 
haꞌkalesikeꞌka akesanana ani veꞌka Anumaya Koti Fate Akufa Avamuꞌaleti 
falelapatekaiye huꞌka hukane.’ huno hikeꞌna afiꞌnoe. 34 Nakaeya ani kava 
hea yana naulakaꞌnifati neꞌakeꞌna lahapaꞌnepauve mamona Anumaya Koti 
mafaꞌne maiꞌne huꞌna lahapaꞌnepauve.” nehe.

Aepa heꞌa aoleꞌae aoleꞌae vayaꞌmoki Yisasina aꞌkame neꞌvae.
35 Havateꞌa koteaꞌaleka Yoniꞌa eteno aole veꞌkala akaeya ke neꞌafiꞌa 

veꞌkalaꞌae hetiꞌnae. 36-37 Yisasiꞌa uneno nehikeno Yoniꞌa akeno lakelake 
nehukeno inake nehe “Akekeo Anumaya Koti Sipi Sipi Anaꞌauꞌa mika 
maiꞌne.” hikeꞌana aole Yoni ke neꞌafiꞌa veꞌkalaꞌmokani ani ke afiteꞌana 
Yisasina aꞌkame neꞌvaꞌae. 38  Neꞌvaꞌakeno Yisasiꞌa maino yahae huno 
anaꞌkeana aꞌkame neꞌvaꞌakeno anaꞌketeno inake huno anafineꞌke “Na yafe 
neꞌaꞌae?” huno hikeꞌana anaꞌkaeya inake haꞌae “Lapae hanate neꞌmaine?” 
huꞌana nehaꞌae. Lapae kemoꞌa lakaeya kefatina aliꞌka apaya nehana 
nenao huꞌne. 39 Yisasiꞌa inake nehe “Etana akeꞌao.” huno hanapaikeꞌana 
ani veꞌkaꞌae uꞌana neꞌmaiya no aketeꞌana unetikeꞌana ani afina akaeyaꞌae 
loꞌkaꞌana maiꞌnaꞌae.

40 Yoniꞌa hea ke afiteꞌana Yisasina aꞌkame neꞌvaꞌa veꞌkalaꞌmokanipati 
mako veꞌkamo akiꞌa Etaluꞌae ani veꞌka Saimoni Pita akanaꞌamoꞌae. 

41 Etaluꞌa hokoteno uno kahau ano nepuꞌamona Saimonina akeno fole 
aiteno inake huno hapaiꞌne “Anumaya Kotiꞌa lakufa alino katisea yafe 
huteꞌnea veꞌka ako akeꞌnoꞌae.” nehe. Anumaya Kotiꞌa lakufa alino katisea 
yafe huteꞌnea veꞌkamo mako akiꞌa Kalaisiꞌae. 42  Saimonina avaleno 
Yisasite neꞌvikeno Yisasiꞌa akeno lakelake nehuno inake nehe “Kakaeya 
Saimonika Yoni mafaꞌnemoka kakaeya kaki fate kaki malekauve Sifasikae 
Pitakae huꞌna malekauve.” nehe. Ani akilana lakaeya kefina yafaꞌmokae 
huno maleꞌne.

Yisasiꞌa Filipiꞌae Natanieloꞌaefe ke nehe.
43  Havateꞌa kotikeno Yisasiꞌa Kalili koteka visea akesa afiꞌne. Filipina 

aketeno inake huno hapaiꞌne “Kakaeya naꞌkame eno.” 44 Hikeno 
Filipiꞌa Petesaita kumate veꞌkae. Ani ala kumatena Etaluꞌae Pitaꞌae 
neꞌmaiꞌa kumane. 45 Filipiꞌa Natanielona akeno fole aiteno inake huno 
hapaiꞌne “Mako veꞌkae Anumaya Koti aune vayaꞌae Moseseꞌae mono 
avopi kamaleꞌnayane ani veꞌka lakaeya ako aketa fole aiꞌnone. Akaeya 
Yisasiꞌa Yosefe mafaꞌne Nasaleti kumate veꞌkamo mafaꞌne maiꞌne.” nehe. 
46  Nehikeno Natanieloꞌa neꞌafino inake huno afineꞌke “Nasaleti kumatena 
mako kanale ya fole aikife?” hikeno Filipiꞌa inake he “Afaꞌa neꞌeꞌka ako.” 
nehe.

47 Natanieloꞌa Yisasiteka neꞌekeno Yisasiꞌa aketeno akaeyafe inake 
he “Akeo mika neꞌea veꞌka alaki akola Isaleli veꞌkae. Ani veꞌka mako 
akeꞌatike keꞌa makoꞌkeꞌa akaeyapina alaki oꞌmaleꞌne.” nehe. 48  Hikeno 
Natanieloꞌa inake huno afineꞌke “Nakaeyafe hana ya huꞌka nakeꞌneꞌkae 
nehane?” huno afikekeno Yisasiꞌa inake he “Filipiꞌa uno kakaeyafe 
ke ohuꞌneaꞌae kanale kakaeya fiꞌki yosamo aepale maiꞌnanakeꞌna ako 
kakeꞌnoe.” nehe.

49 Hikeno Natanieloꞌa inake he “Aliꞌka apaya hu veꞌkamoka Anumaya 
Koti mafaꞌne maiꞌneꞌka Isaleli kote ala kava veꞌka maiꞌnane.” nehe. 
50 Nehikeno Yisasiꞌa Natanielofe inake nehe “Fiꞌki yosamo aepale 
maiꞌnanakeꞌna kakeꞌnoe huꞌna kahapauva yafe lamake nehane huꞌka 
afiteꞌka kaipafi maleꞌka kaipa alakepa huꞌka neꞌnamipe? Henakaꞌa meni 
akana yana akaseno lusi ala ya akekane.” huno hapaiꞌne. 51 Yisasiꞌa 
makoꞌae apaꞌkaeyafe inake he “Lamake huꞌna lahapapauve koꞌkuꞌnaꞌmoꞌa 
haleꞌnisiketapa lapaꞌkaeya akesakeꞌa Anumaya Koti koꞌkuꞌnapi kayo kayo 
vayaꞌyakamoki eliꞌeꞌa koꞌkuꞌnapakati eꞌnoa veꞌka vayaꞌmo alinateꞌnea 
veꞌkamoꞌnalena haiteꞌa eliꞌeteꞌa hisaketapa akekae.” huno hapapaiꞌne.

Mako veꞌkamoꞌa a aliꞌne.

2  1-2  Yisasiꞌa akaeya ke neꞌafea anakaꞌae aole afina maiꞌnikeꞌa Yisasife 
“Kakaeya ke neꞌafea anakaꞌae a ali ya etapa akeo.” huꞌa nehakeꞌa 

Kalili koteka haneꞌnea kuma Kena kumate uꞌnakeno ani kumate mako 

veꞌkamoꞌa a neꞌalikeno Yisasi itaꞌamoꞌa ani a alikefe hea nopi uꞌne. 3  Uꞌa 
akeꞌnakeno henakaꞌa nofi alakamo li neꞌa hano hutakeno Yisasi itaꞌamoꞌa 
Yisasife inake huno hapaiꞌne “Nofi alakamo lina ako hano he.” huꞌne. 
4 Nehikeno Yisasiꞌa inake he “Ato ina kava ma kava ho ke nahaꞌopaiyo. 
Kakaeya ya oꞌmaleꞌne. Nakaeya loꞌkiyaꞌni huꞌna apavelisoa kanaꞌa vaꞌyi 
ohuꞌne.” nehe. 5 Nehikeno Yisasi itaꞌamoꞌa neꞌya alo huꞌa neꞌapamea 
vayaꞌaife inake huno hapapaiꞌne “Mako ke hisiketapaena akaeya ke 
aꞌkame maleo.” huno hapapaiꞌne.

6  Yuta vayaꞌmoki mono kemoꞌa inake huꞌne “Miꞌko afina miꞌko ya sese 
nehutapa li faleo.” huꞌne. Ani yafe naya mako kaya hano huteno naya 
mako kayati makoꞌke alea yafa li samoyakafi naya aole afina li kepati 
hefiꞌa laꞌkikeno havaiꞌnetea samoyaka anile haneꞌne. 7 Yisasiꞌa neꞌya 
neꞌapamea vayaꞌaife inake huno hapapaiꞌne “Mani li samoyakafina 
litafa hefitapa havaiteo.” huno hapapaikeꞌa hefiꞌa havaiteꞌnae. 8  Hefiꞌa 
havaitetakeno Yisasiꞌa inake nehe “Aiseꞌa hefitapa ani neꞌyate kava 
veꞌkale alitutapa amikeno neno afikeno.” huno hikeꞌa aliꞌa uꞌnae.

9 Ani lina hokoteno litafa haneꞌneaꞌmaki henakaꞌa nofi alakamo li alino 
hapaꞌnikeno ani neꞌyate kava veꞌkamoꞌa neno aketeno ani li eꞌnea kamaꞌa 
oꞌakeꞌneaꞌmaki ani li hefiꞌnaya aliꞌya vayaꞌamoki afiꞌnakeno neꞌyate 
kava veꞌkamoꞌa ani a alea veꞌkae ke huno inake huno hapaiꞌne. 10 “Miꞌko 
vaya hokoteꞌa hakaꞌake li apamikeꞌa neꞌa apamu hutakeꞌa henakaꞌa 
afa li apamiꞌnayaꞌmaki kakaeya hokoteꞌka haka ohu li laminaketa ako 
netonakeꞌka meni hakaꞌake li nelamine.” nehe.

11 Mani alo hea yana Yisasiꞌa aepa faino oꞌakeꞌnaya avame ya hu loꞌkiya 
yana Kalili koteka haneꞌnea kuma Kena kumate ani kavana alo nehuno 
lusi ala loꞌkiya yaꞌaꞌae apavelikeꞌa akaeya ke neꞌafea anakaꞌmoki afiꞌa 
apaipafi maleteꞌa apaꞌkuꞌa amiꞌnae. 12  Ani ya humaletekeꞌa Yisasiꞌae 
itaꞌamoꞌae akanaꞌamokiꞌae akaeya ke neꞌafea anakaꞌae Kapaneamu uꞌa 
aise kanaꞌa anile maiꞌnae.

Yisasiꞌa ala mono nopi uꞌne.
13  Emu kiꞌa neꞌya ne kanamoꞌa aupasi nehikeno Yisasiꞌa Yelusalemu 

uꞌne. Ani emu Anumaya Kotiꞌa apaꞌkinakomoki apaꞌkufa alino katiꞌnea 
yafe apaꞌkesa afi emu kikefe nehae. 14 Yisasiꞌa ala mono nopi uno akeana 
vayaꞌyakamoki pulumaꞌka afuki sipi sipi afuki namaki huꞌa maleꞌnakeꞌa 
miya nehakeꞌa mako vayaꞌmoki alu kotekati moni neꞌaliꞌa ani kumate 
moni anonaꞌa apamisaya yafe hitale maleteꞌa maiꞌnakeno Yisasiꞌa 
apaꞌkeꞌne. 15 Apaꞌketeno nofi alino masakena kiteno miꞌko vaya sipi sipi 
afuꞌae pulumaꞌka afuyakaꞌae mono nopati hapafaitaleꞌne. Moni aliꞌa 
anupa nehaya vayaꞌmoki hipaꞌapiꞌae moniꞌapiꞌae alino atakufataleꞌne. 
16  Namayaka miya hisaya ya aliꞌeꞌa maleꞌnaya vayaꞌaife inake nehe 
“Alilitapa veo. Mafina afoꞌnimo nona lapaꞌkaeya alitapa maꞌketi kuma ya 

alo oheo.” nehe. 17 Nehikeꞌa akaeya ke neꞌafea anakaꞌmoki avopi haneꞌnea 
ke apaꞌkesa afiꞌa hao nehae. Ani kemoꞌa inake huꞌne

“Anumaya Koti nofe miꞌko afina nakesa afifi hu none. Ani nona 
kanaleꞌya huno hanesea yafe lusiya huꞌna amuse nehoe.”

huno kamaleꞌnea ke apaꞌkesa afiꞌa hao nehae.
18  Afiꞌnakeꞌa Yuta vayaꞌmoki make huꞌa afineꞌkae “Ani kava hana 

kavana moni aliꞌa anupa nehaya vayaꞌmoki hipaꞌapiꞌae moniꞌapiꞌae aliꞌka 
atakufataleꞌnanana hana akufa loꞌkiya yaꞌkaleti nehane? Loꞌkiyaꞌka 
haneꞌne huta afisuna yafe mako noꞌakona avame loꞌkiya yaꞌka huketa 
akeno.” huꞌa nehae. 19 Nehakeno Yisasiꞌa inake huno hapaꞌnepaiye “Mani 
ala mono nona alitapa kape letalesakeꞌna aoleꞌae makoꞌae kanafi halate 
eteꞌna ani no kiꞌna avaya akauve.” nehe. 20 Nehikeꞌa Yuta vayaꞌmoki 
inake huꞌa hapaiꞌnae “Keꞌkamoꞌa kanale ohea ke nehane. Aoleꞌae makoꞌae 
kanafi ani nona aliꞌna hetikoe huꞌka hanaꞌmaki vayaꞌmoki 46ꞌa kafufi 
mani nona kiꞌnae.” huꞌa nehae.

21 Huꞌa hakeno Yisasiꞌa ani mono nofe huꞌneana akaiꞌa akufae avoya 
ke nehe. 22  Inake huꞌneatenakeno henakaꞌa Yisasiꞌa faliꞌneapati eteno 
hetiꞌnea afina akaeya ke neꞌafea anakaꞌmoki ani huꞌnea ke apaꞌkesa afiꞌa 
hao nehisakeno Anumaya Koti keꞌafi kamaleꞌnea avopi haneꞌnea kemaki 
Yisasiꞌa hea kemaki lamake nehe huꞌa afiꞌa apaipafi maleꞌnae.

Yisasiꞌa miꞌko vayaꞌai apaipafi akeꞌne.
23  Anumaya Kotiꞌa apaꞌkinakomoki apaꞌkufa alino katiꞌnea yafe 

apaꞌkesa afi emu neꞌkea kana vaꞌyi hikeno Yisasiꞌa Yelusalemu maiꞌneno 
noꞌakaya avame hu loꞌkiya yana neꞌalikeꞌa miꞌko vayaꞌmoki aketeꞌa 
akaeyafe lamake nehe nehuꞌa afiꞌa apaipafi maleꞌnae. 24-25 Apaipafi 
maleꞌnayaꞌmaki Yisasiꞌa miꞌko vayaꞌai apaipafi ako akeꞌnea yafe akaiꞌa 
aipafi haneꞌnea ke hapaꞌnopaiye. Yisasiꞌa miꞌko vayaꞌai apaipafi haneꞌnea 
yana ako afiꞌnea yafe mako veꞌkae “Kaipafi haneꞌnea ya nahapaiyo.” huno 
apafi noꞌke.

Yisasiꞌa Niꞌkotimasiꞌae kake nehe.

3  1 Mako Falasi mono ke neꞌafea veꞌka Yuta vayaꞌaite ala kava 
veꞌkaꞌapimo akiꞌa Niꞌkotimasiꞌae. 2  Mako haniꞌainaka Niꞌkotimasiꞌa 

Yisasite eno inake nehe “Huꞌka apavenelina Nenao lakaeya ako afiꞌnone 
Anumaya Kotiꞌa hukatekeꞌka kakaeya huꞌka apavenelina ne maiꞌnane. 
Kakaeya oꞌakeꞌnaya avameꞌya hu loꞌkiya kavana nehane. Anumaya Kotiꞌa 
kakaeyaꞌae oꞌmainininana ani kavana kakaeya ohanine. Ani yafe lakaeya 
ako afiꞌnone Anumaya Kotiꞌa hukatekeꞌka eꞌnane.” nehe.

3  Nehikeno Yisasiꞌa inake nehe “Alaki lamake huꞌna kahaꞌnepauve 
Anumaya Kotiꞌa mako veꞌka saufa mafaꞌne makoꞌae ali oꞌateseana ani 
veꞌkamoꞌa Anumaya Koti kava yakaiꞌnea kumana oꞌakekaiye.” nehe. 

4 Nehikeno Niꞌkotimasiꞌa inake nehe “Alopa veꞌka hanaꞌya huno halate 
eteno alitekaiye? Itaꞌamo aipafi eteno visikeno makoꞌae halate alitekaife?” 
huno afineꞌke.

5 Afineꞌkekeno Yisasiꞌa inake nehe “Alaki lamake huꞌna kahaꞌnepauve 
litetiꞌae Anumaya Koti Fate Akufa Avamuꞌamotetiꞌae halate mafaꞌne 
ali oꞌateseana Anumaya Koti kava yakaiꞌnea kumatena oꞌuke. 6  Akufa 
ame haneꞌnea veꞌkamoꞌa akufa ame haneꞌnea mafaꞌne ali neꞌateaꞌmaki 
Anumaya Koti Fate Akufa Avamuꞌamoꞌa mako veꞌka aliteseana Fate Akufa 
Avamuꞌamo avamu alitekaiye. 7 Nakaeya hoa ke ‘Kakaeya makoꞌae eteꞌka 
alinato huꞌka ho.’ huꞌna hoa ke afiꞌka kamoꞌyo oꞌaiyo. 8  Yasimoꞌa haiya 
aupalika alino uneno neheaꞌmaki kaulakaleti noꞌakane. Afaꞌa voꞌvo hea 
keꞌake neꞌafinaꞌmaki vaꞌyi huꞌnea kaꞌae visea kaꞌae noꞌakane. Yasimoꞌa 
hea kava huno Anumaya Koti Fate Akufa Avamuꞌamoꞌa mako veꞌka ali 
neꞌateaꞌa noꞌakone.” nehe. 9 Niꞌkotimasiꞌa inake huno afineꞌke “Ani yana 
hanaꞌya huno nehe?” huno afineꞌke.

10 Afineꞌkekeno Yisasiꞌa inake nehe kakaeya Isaleli kumate vaya huꞌka 
apavenelina veꞌka maiꞌnanaki naꞌya hikeꞌka oꞌafiꞌnane? 11 Alaki lamake 
huꞌna kahaꞌnepauve akeꞌnona yaꞌae afiꞌnona yaꞌae kahaꞌnepauvanaki ani 
ke noꞌafine. 12  Nakaeya ma mopale yafe ako kahapaukeꞌka lamake hane 
huꞌka afiꞌka kaipafi oꞌmaleꞌnananakeꞌna koꞌkuꞌnapi yafe kahapaisoana 
hanaꞌya huꞌka afiꞌka kaipafi malekane? 13  Mako veꞌkamoꞌa koꞌkuꞌnapaka 
ohaiꞌneaꞌmaki nakaeya koꞌkuꞌnapakati eꞌnoa veꞌka vayaꞌmo alinateꞌnea 
veꞌkamoꞌna nakaiꞌnike koꞌkuꞌnapakati ma mopafi eliꞌneꞌnoe.

14 Moseseꞌa kaꞌme koteka maiꞌneno osifaꞌve alo huteno yosale heno 
kamateno alino asaimaleꞌnea kava huꞌa meni koꞌkuꞌnapakati eꞌnoa 
veꞌka vayaꞌmo alinateꞌnea veꞌka ani kava huꞌa aliꞌa nasaikae. 15 Aliꞌa 
nasaisakeno miꞌko vayaꞌmoki nakaeyafe lamake nehe huꞌa afiꞌa apaipafi 
maleteꞌa apaꞌkuꞌa namiꞌa alakepa hisaya vayana akola maike maike 
hisaya apavamu alikae.

16  Anumaya Kotiꞌa lakaeya ma mopale vayafe lusiya huno hau 
ayamopafati haikeno aiya makoꞌke mafaꞌneꞌa hutekeno elineꞌniketa 
lakaeya makoꞌke makoꞌkeꞌmokita akaeyafe lamake nehe huta afita laipafi 
maleteta lakuꞌa amita alakepa hisunana haniꞌkiꞌnea yapi ata leke leke 
nehea atafi oꞌukunanaketa akola maike maike huta maikune. 17 Anumaya 
Kotiꞌa ma mopafi vaya kake hupateno nofi hupatekefe mafaꞌneꞌa hutekeno 
oꞌmeꞌneaꞌmaki ma mopafi vaya apaꞌku apame alino katiseafe hutekeno 
elineꞌne.

18  Elineꞌneaꞌmaki mako vayaꞌmoki Yisasife lamake nehe nehuꞌa 
afiꞌa apaipafi maleteꞌa apaꞌkuꞌa amiꞌa alakepa nehisakeno Anumaya 
Kotiꞌa kake huno nofi hu oꞌapatekaiyaꞌmaki mako vayaꞌmoki Yisasife 
akeꞌatike nehe nehuꞌa afiꞌa apaipafi oꞌmaleꞌa apaꞌkuꞌa amiꞌa alakepa huꞌa 
noꞌameanakeno Anumaya Kotiꞌa ako kake hupateteno nofi hupateꞌne. 

Anumaya Koti aiya makoꞌke mafaꞌneꞌamoꞌa akeꞌatike nehe nehuꞌa afiꞌa 
apaipafi oꞌmaleꞌa apaꞌkuꞌa oꞌamiꞌnaya yafe kake huno nofi ako hupateꞌne. 
19 Ano ha nelea veꞌka ma mopafi ako eꞌnikeꞌa vayaꞌmoki haoꞌotake ya huꞌa 
hanipi mai yafe amuse nehuꞌa ano ha nelea yafe nohapaiye. Nohapaiya 
yafe Anumaya Kotiꞌa kake hupateꞌne. 20 Miꞌko haoꞌotake kava huke huke 
nehaya vayaꞌmoki ano ha nelea yafe nohapaikeꞌa ano ha nelea yapi 
noꞌmae. “Haoꞌotake yaꞌni akeno fole aike.” huteꞌa hale yapi noꞌmae. 
21 Lamakeꞌake ke nehea veꞌkamoꞌa ano ha nelea yapi neꞌeno inake he 
“Anumaya Kotiꞌa nahaꞌmaekeꞌna kanale kava hu ya aliꞌnoanakeꞌa miꞌko 
vayaꞌmoki akesae.” nehe.

Yoni ke neꞌafea anakaꞌmoki Yonina afineꞌkae.
22  Ani ya hano hutekeꞌa Yisasiꞌae akaeya ke neꞌafea anakaꞌae Yutia 

koteka uꞌnae. Yatala afina ani kumate maiꞌneꞌa li falepateꞌne. 23  Li fale 
neꞌapatekeno Yoniꞌa Inoni kumate maiꞌneno ani kava huno li falepateꞌne. 
Inoni kumaꞌmo haute Selimi haneꞌne. Nesu li ani koteka haneꞌnikeꞌa 
vayaꞌyakamoki anile ete ete hakeno Yoniꞌa li falepateꞌne. 24 Fale 
neꞌapateaꞌmaki ani afina Yonina nofi hu oꞌateꞌnakeno afaꞌa maiꞌneno li 
fale neꞌapate.

25 Yoni ke neꞌafea anakaꞌae mako Yuta veꞌkaꞌae Yuta vayaꞌmoki li fale 
auꞌava yafe ke huꞌa imafi mafi nehae. 26 Ke huꞌa imafi mafi huteꞌa Yoniteka 
uꞌa inake huꞌa haꞌnepaiye “Aliꞌka laya nehana veꞌkamoka Yotani liꞌmo meka 
kaya aupalika kakaeyaꞌae maiꞌnikeꞌka akaeyafe lahapaiꞌnana veꞌkamoꞌa 
meni li fale neꞌapatekeꞌa miꞌko vaya akaeyate neꞌvae.” huꞌa nehae.

27 Nehakeno Yoniꞌa inake he “Mako vayaꞌaina Anumaya Kotiꞌa 
oꞌapamininana mako yana oꞌalinine. 28  Huꞌnoa ke lapaꞌkaeya afiꞌnae. 
Inake huꞌna huꞌnoane ‘Anumaya Kotiꞌa lakufa alino katiseafe huteꞌnea 
veꞌka nakaeya oꞌmaiꞌnoaꞌmaki nakaeya naꞌkame mako veꞌka esea yafe 
eꞌna hokoteneꞌatoe.’ huꞌna huꞌnoe. 29 ‘Mako veꞌkamoꞌa a neꞌaleana akaiꞌa 
a maiꞌneaꞌmaki haꞌmaeya veꞌkamoꞌa lusiya huno nehaikeno ani kava 
huno aketeno amuse nehe. Ani kava huꞌnea kava huꞌna miꞌko vayaꞌmoki 
Yisasiteka uꞌnaya yafe lusi amuse nehoe. 30 Yisasiꞌa ala veꞌka nakaseno 
akiꞌamoꞌa ala hukeaꞌmaki nakaeya afa veꞌka maiꞌneꞌna nakimoꞌa afete 
lavise.’ nehe.”

Koꞌkuꞌnapakati eꞌnea veꞌkae hapaꞌnepaiye.
31 Yoniꞌa inake nehe “Hanafakati eꞌnea veꞌka miꞌko yana 

apaꞌkaseꞌneaꞌmaki ma mopafati fole ai veꞌkamoꞌa ma mopafi veꞌka 
maiꞌneno ma mopale yafeꞌke ke nehe. Koꞌkuꞌnapakati eꞌnea veꞌkamoꞌa 
miꞌko yana apaꞌkaseꞌne.

32-33  Ani veꞌkamoꞌa akeꞌnea yaꞌae afiꞌnea yaꞌaefe hapaꞌnepaikeꞌa 
mako vayaꞌmoki ani ke afiꞌa apaipafi noꞌmalayaꞌmaki makoꞌke makoꞌke 

vayaꞌmoki huꞌnea ke afiꞌa apaipafi malesune huꞌapaena ‘Anumaya 
Kotiꞌa lamake veꞌka maiꞌne.’ huꞌa loꞌkiya neꞌvaiye. 34 Anumaya Kotiꞌa 
huteꞌnea veꞌka Anumaya Kotiꞌa Fate Akufa Avamuꞌa amikeno nesu yate 
havaiteꞌnikeno Anumaya Koti ke nehe. 35 Nehikeno afoꞌamoꞌa mafaꞌneꞌae 
lusiya huno hauꞌnea yafe miꞌko yana kava yakaisea yafe amiꞌne.

36  Mako vayaꞌmoki mafaꞌneꞌae lamake nehe huꞌa afiꞌa apaipafi maleteꞌa 
apaꞌkuꞌa amiꞌa alakepa hisayana akola maike maike hu apavamuna ako 
aliꞌnae. Aliꞌnayaꞌmaki mako vayaꞌmoki mafaꞌneꞌamoꞌa hea ke aꞌkame 
oꞌmalesayana ani apavamuna oꞌalikayaꞌmaki Anumaya Kotiꞌa ani 
vayaꞌaife hai vai neꞌapate.”

Yisasiꞌa Samelia aꞌae kake nehe.

4  1-3  “Yisasiꞌa Yonina akaseno miꞌko keꞌa neꞌafea anakaꞌaina li 
falepatea akimoꞌa hanale haiꞌne.” huꞌa haya ke Falasi mono ke 

neꞌafea vayaꞌmoki afiꞌnae. Yisasi akaiꞌa li fale oꞌapateꞌneaꞌmaki akaeya ke 
neꞌafea anakaꞌmokike fale neꞌapatakeꞌa Falasi mono ke neꞌafea vayaꞌmoki 
afiꞌnaya ke Yisasiꞌa afiteno Yutia koteka ataleno Kalili eteno uꞌne. 
4 Neꞌuno mako folaka ko Sameliane huꞌa aki neꞌaya kona alino maleka 
ataleno ukefe hea koteka uꞌne.

5 Ani Samelia koteka aise kumaꞌmo akiꞌa Saiꞌkana. Ani kuma Yeꞌkopuꞌa 
Yuta vayaꞌai apaꞌkinakomoꞌa mafaꞌneꞌa Yosefena amiꞌnea hoya haneꞌneate 
haneꞌnikeno Yisasiꞌa ani kumate vaꞌyi nehe. 6  Yeꞌkopuꞌa li heꞌnefea li keli 
haneꞌnea yate vaꞌyi nehikeno yakemoꞌa folakaꞌnalaka hikeno Yisasiꞌa ka 
maleꞌnea yafe alaka haekeno ani li keli avayale faitopale maiꞌne.

7-8  Faitopale maiꞌnikeꞌa akaeya ke neꞌafea anaka neꞌya miya hukefe 
ala kumate utakeno Yisasiꞌa faitopale maiꞌnikeno mako Samelia a li 
hefikefe neꞌekeno Yisasiꞌa akaeyafe inake nehe “Li hefiꞌka namikeꞌna 
neno.” nehe. 9 Yuta vayaꞌae Samelia vayaꞌae kame ateꞌa apaote apaote 
maiꞌnaya yafe ani Samelia aꞌmoꞌa inake nehe “Kakaeya Yuta veꞌka 
maiꞌnanakeꞌna nakaeya Samelia a maiꞌnoki na ya hikeꞌka nakaeyafe ‘Li 
hefiꞌka namikeꞌna neno.’ huꞌka nehane?” nehe. 10 Nehikeno Yisasiꞌa inake 
nehe “Kakaeya Anumaya Kotiꞌa kamisea yafe afiꞌnininana ‘Li hefiꞌka 
namikeꞌna neno.’ huꞌna huꞌnoa veꞌkae afiꞌnininana life nafikaninana 
maike maike hisana lina kaminine.” 11 Inake nehikeno ani aꞌmoꞌa inake 
nehe “Amuseꞌka nehoaꞌmaki ani li kelimoꞌa afepi haneꞌneanakeꞌka li hefi 
keꞌayona oꞌmaleꞌneaꞌmaki hanateti ani maike maike hisoa li hefikane? 
12  Yeꞌkopuꞌa lakinakomoꞌa ani li keli lamiꞌnea kele. Yeꞌkopuꞌa akaiꞌaꞌae 
mafaꞌneꞌamokiꞌae afu anakaꞌamokiꞌae ani li kelifati neꞌnayaꞌmaki 
‘Yeꞌkopuꞌa akaseꞌna ala ne maiꞌnoe.’ huꞌkae nehape?” nehe.

13-14 Nehikeno Yisasiꞌa inake nehe “Miꞌko ma lipati nesaya vayana 
eteꞌa life hapaukeaꞌmaki nakaeya makoꞌke makoꞌke vaya apamisoa lina 
apaipafati kapai nehakea liꞌkana huno haneke haneke hisikeꞌa maike 

maike huꞌa maisaya apavamu apamike.” nehe. 15 Nehikeno ani aꞌmoꞌa 
inake nehe “Amuseꞌka nehuki ani lina namikeꞌna neno. Namisanakeno 
makoꞌae life oꞌnahaisikeꞌna nakaeya makoꞌae li hefikefe ma lite oꞌmesoe.” 
nehe.

16  Nehikeno Yisasiꞌa inake nehe “Uꞌka anauꞌkamofe ke huteꞌka 
eteꞌka male eꞌao.” nehe. 17 Nehikeno ani aꞌmoꞌa inake he “Anauꞌnimoꞌa 
oꞌmaiꞌne.” nehikeno Yisasiꞌa inake nehe “Anauꞌnimoꞌa oꞌmaiꞌne huꞌka 
hanana alaki lamake hane. 18  Kakaeya aꞌkeꞌainaka naya mako kayaꞌa 
anauꞌkamoki maiꞌnayane. Meni afina mako veꞌkale maiꞌnanaꞌmaki miya 
hukateꞌnaya anauꞌkamoꞌae oꞌmaiꞌnana yafe ani ke alaki lamake huꞌka 
nahaꞌnepaine.” nehe. 19 Nehikeno ani aꞌmoꞌa inake nehe “Ala Nenao 
nakaeya ako meni afoe lamake kakaeya Anumaya Koti aune veꞌka 
maiꞌnane. 20 Nakinakomoki ma avimate Anumaya Koti aki aliꞌa asaka 
nehuꞌa aki aꞌnayaꞌmaki lapaꞌkaeya Yuta vayaꞌmokitapa inake nehae 
‘Yelusalemu Anumaya Koti aki alitapa asaka hutapa afineꞌkaya kumana 
haneꞌne.’ hutapa nehae.” nehe. 21 Nehikeno Yisasiꞌa inake nehe “Ma ana 
nakaeya lamake kahaꞌnepauvanaki afiteꞌka kaipafi aliꞌka malo. Mako 
kana vaꞌyi hinakeno ma avimateꞌae Yelusalemuꞌae Anumaya Koti aki 
aliꞌa asaka nehuꞌa aki oꞌakayaꞌmaki fate fate kumate aki aliꞌa asaka 
hukae. 22  Lapaꞌkaeya Samelia vayaꞌmokitapa aki alitapa asaka nehutapa 
aki neꞌaya veꞌka aketapa alakepa ohuꞌnae. Lakaeya Yuta vayaꞌmoki 
afita alakepa huꞌneta aki alita asaka huta aki aꞌnona veꞌka ako afiꞌnone. 
Lapaꞌkufa alino kati veꞌka Yuta vayaꞌaipati vaꞌyi nehe. 23  Mako kana 
vaꞌyi huke huꞌna huꞌnoa kana ako vaꞌyi neheana vayaꞌmoki lamake huꞌa 
apaipa apameꞌafati afoꞌnimo aki aliꞌa asaka nehuꞌa avake hisaya kana ako 
vaꞌyi nehe. Ani kava hisaya vayafe afoꞌnimoꞌa hauꞌnikeno kahau neꞌaeye. 
24 Anumaya Kotiꞌa aipa ameꞌake haneꞌneaꞌmaki akufa oꞌmale veꞌka 
maiꞌne. Ani yafe akaeya avake nehuꞌa aki aliꞌa asaka nehaya vayaꞌmoki 
apaipa apameꞌafati nehuꞌa lamake huꞌa aki aliꞌa asaka nehuꞌa avake heo.” 
nehe.

25 Nehikeno mani aꞌmoꞌa akaeyafe inake nehe “Nakaeya Kalaisiꞌa 
Anumaya Kotiꞌa lakufa alino katikefe hutesea veꞌka esea ke ako afiꞌnoe. 
Eseana miꞌko yafe lahapaike.” nehe. 26  Nehikeno Yisasiꞌa akaeyafe inake 
he “Nakaeya nevayaꞌna ani veꞌka maiꞌnoe. Kakaeyaꞌae meni maiꞌneꞌna 
kake nehuꞌa veꞌka ani veꞌka maiꞌnoe.” nehe.

27 Ani ke nehikeꞌa akaeya ke neꞌafea vaya eteꞌa neꞌeꞌa Yisasiꞌa ani aꞌae 
kake nehaꞌakeꞌa anaꞌketeꞌa lusi apaꞌkesa lapa neꞌaiyaꞌmaki makoꞌamoki 
“Na kava hikeꞌka kake nehane?” huꞌa ani ana afioꞌkeꞌnae. “Naꞌya hikeꞌka 
ma aꞌae kake nehane?” huꞌa Yisasina afioꞌkeꞌnae.

28-29 Ani aꞌmoꞌa li kena neꞌataleno ala no kumate eteno uno anile 
maiꞌnaya vayaꞌaife inake nehe “Etapa akeo. Miꞌko huꞌnoa yana huno 
fole ainateꞌnea veꞌka etapa akeo. Ani veꞌka Anumaya Kotiꞌa lakufa alino 

katikefe huteꞌnea veꞌkafi?” nehe. 30 Nehikeꞌa kuma neꞌataleꞌa Yisasite 
neꞌae.

31 Saufa neꞌakeꞌa Yisasi ke neꞌafea anakaꞌmoki Yisasife inake nehae 
“Huꞌka lavenelina veꞌka nesana yana haneꞌniki no.” huꞌa kune kune 
nehae. 32  Yisasiꞌa inake nehe “Oꞌafiꞌnaya neꞌya ako neꞌnoe.” nehe. 
33  Nehikeꞌa ani vayaꞌmoki apaꞌkaiꞌapi ke huke afike nehuꞌa inake huꞌa 
nehae “Mako veꞌkamoꞌa nesea neꞌya ako alineno amiꞌnifi?” huꞌa nehae. 
34 Nehakeno Yisasiꞌa inake nehe hunateꞌnea veꞌkamo haiya kava hisoana 
inamona alaki nesoa neꞌyaꞌni haneꞌne. Hunateꞌnea veꞌkamo namiꞌnea 
aliꞌya aliꞌna avaya aesoana inani aliꞌyana neꞌyaꞌniꞌa haneꞌne.

35 Vayaꞌmokitapa nehaya ke inake hutapa nehae “Aoleꞌae aoleꞌae iꞌka 
maitesunakeno henakaꞌa neꞌya afule kana vaꞌyi huke.” hutapa nehafe? 
Nakaeya lahapaꞌnepauve hoyafi neꞌyate aketapa alakepa hutapa akeo ani 
hoyafi neꞌyaꞌmo afu nelea akufa kava nehe. Ani kava nehea kava huꞌa 
vayaꞌmoki nakaeya ke afiꞌa apaipafi malesaya vayana hoyafi neꞌya afu 
nelea akufa kava huꞌa ako afu nelae. 36  Afu neleana Anumaya Koti ke 
afisaya yafe hapaꞌmaesea veꞌkamoꞌa anonaꞌa alikeaꞌmaki hapaꞌmaekeꞌa 
afiꞌa apaipafi malesaya vaya akola maike maike hu apavamu alikae. 
Alikayaꞌmaki ani hoyafi avina ya nehaꞌkalea veꞌkaꞌae afulekeno 
haꞌmano neꞌalea veꞌkaꞌae makoꞌke kava huꞌana amuse hukaꞌae. 37 Ani 
kava hisayana ako huꞌnaya ke lamake nehae inake huꞌa nehae “Mako 
veꞌkamoꞌa haꞌkalemaleꞌnikeno alu veꞌkamoꞌa neꞌyaꞌa neꞌale.” huꞌa 
nehae. 38  Nehaki mako vayaꞌmoki nakaeya ke oꞌafiꞌnaya vayaꞌaina 
Anumaya Koti ke ako hapapaiꞌnaki lapaꞌkaeya hapaꞌmakefe ani vayaꞌaite 
hulapateꞌnoanaketapa hapapaisakeꞌa nakaeyafe afiꞌa apaipafi malekae. 
Mako vayaꞌmoki aliꞌya ako alimaleꞌnaketa lapaꞌkaeya afaꞌa neꞌyaꞌake 
neꞌale nehe.

39 Ani aꞌmoꞌa “Miꞌko aꞌkeꞌainaka huꞌnoa yafe huno ako fole ainateꞌne.” 
huno hikeꞌa afiꞌnaya yafe miꞌko Samelia vayaꞌmoki Yisasife afiꞌa apaipafi 
maleteꞌa apaꞌkuꞌa amiꞌa alakepa huꞌnae. 40 Yisasite vaꞌyi huꞌneꞌa lusiya 
huꞌa inake huꞌa nehae “Lakaeyaꞌae maisane.” huꞌa hakeno Yisasiꞌa 
apaꞌkaeyaꞌae aole kanaꞌake maiꞌne. 41 Maiꞌnikeꞌa nesu vayaꞌmoki akaeya 
ke neꞌafea yafe afiꞌa apaipafi maleteꞌa apaꞌkuꞌa amiꞌa alakepa huꞌa 
amiꞌnae. 42  Amiteꞌa ani afe inake huꞌa haꞌnepaiye “Meni kakaeya hana ke 
afuna yafe Yisasife afita laipa noꞌamunaꞌmaki lakaeya akaeya ke lakaiti 
lakesafati afuna yafe afita laipafi maleteta lakuꞌa amita alakepa nehune. 
Meni afiꞌnone ani veꞌka lakufa alino katisea veꞌka maiꞌneno ma mopale 
vaya lakufa alino katikefe eꞌne.” huꞌa nehae.

Yisasiꞌa mako kava veꞌkamo mafaꞌne kaliꞌa alino kanale huteꞌne.
43  Aole kana hano nehikeno Yisasiꞌa ataleno Kalili uꞌne. 44 Yisasiꞌa 

akaiꞌa inake huꞌne “Mako mono hapaꞌnepaiya veꞌkamoꞌa akaiꞌa kumate 

  Yoni 4

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



242

vayaꞌaipina maiꞌnikeꞌa vayaꞌamoki ‘Ala veꞌkamo keki afiketao.’ huꞌa 
nohae.” nehe. 45 Neheaꞌmaki Kalili vaꞌyi hikeꞌa ani kumate vayaꞌmoki huꞌa 
falu fala huneꞌateꞌa amuseꞌkase huꞌnae. Ani vayaꞌmoki Yelusalemu ala 
emu kiꞌnaya afina uꞌa Yisasiꞌa miꞌko ya huꞌnea ya akeꞌnaya yafe huꞌa falu 
fala huneꞌateꞌa amuse huneꞌatae.

46  Amuse huneꞌatakeno Yisasiꞌa eteno Kalili haneꞌnea kumana Kena 
kumate uno vaꞌyi huꞌne. Ani kumate Yisasiꞌa life hakeno litafateti alino 
nofi alakamo li alino hapaꞌnea kumatene. Yisasiꞌa anile maiꞌnikeno mako 
kamani kava veꞌka Kapaneamu kumate veꞌkamo neꞌmafaꞌne kali aliꞌne. 
47 Kali neꞌalikeno afoꞌamoꞌa “Yisasiꞌa Yutiati Kalili eꞌne.” haya ke afiteno 
makaleꞌa mafaꞌneꞌa neꞌataleno Yisasite uno inake nehe “Mafaꞌneꞌniꞌa 
falisea ya nehiki eꞌka aliꞌka kanale huto.” nehe.

48  Nehikeno Yisasiꞌa akaeyafe inake nehe “Lapaꞌkaeya oꞌakeꞌnaya 
avame hu loꞌkiya ya oꞌakesayana nakaeyafe afitapa lapaipafi maletetapa 
lapaꞌkuꞌa namitapa alakepa ohukae.” nehe. 49 Nehikeno ani kamani 
kava veꞌkamoꞌa inake nehe “Amuseꞌka nehuki mafaꞌneꞌni ako falikefe 
nehikeꞌnae nehuki makale nakaeyaꞌae eno.” nehe. 50 Nehikeno Yisasiꞌa 
akaeyafe inake nehe “Kakaeya afaꞌa uvo mafaꞌneꞌka ofalino afaꞌa maiꞌne.” 
huno hikeno Yisasi hea ke afino aipafi maleteno uꞌne.

51 Eꞌnea kateka atakineno neꞌvikeꞌa aliꞌya mafaꞌneꞌamoki eꞌa kateka fotu 
huteꞌa inake huꞌa nehae “Kakaeya mafaꞌneꞌka ako kanale hutekeno hetino 
maiꞌne.” huꞌa nehae. 52  Hakeno “Hana kanale aepa heno ani kaliꞌa kanale 
huteꞌne?” huno apafikekeꞌa “Eka yakemoꞌa lamotule haiteno nelavikeno 
ani amuꞌko kaliꞌa hano huteꞌne.” huꞌa nehae. 53  Nehakeno afoꞌamoꞌa akesa 
afino hao nehuno inake he “Lamake yakemoꞌa ani kanale eno nelavikeno 
Yisasiꞌa ‘Mafaꞌneꞌka ako kanale huno maiꞌne.’ huno nahapaiꞌne.” huteno 
akaeyaꞌae miꞌko anakaꞌaꞌae Yisasife afiꞌa apaipafi maleteꞌa apaꞌkuꞌa amiꞌa 
alakepa nehae.

54 Yisasiꞌa Yutiati Kalili uno ani mafaꞌne alino kanale huteteno 
oꞌakeꞌnaya avame hu loꞌkiya kavana aole afina alo huꞌne.

Yisasiꞌa mako kali veꞌka alino kanale huteꞌne.

5  1 Henakaꞌa Yuta vayaꞌmoki ala emu neꞌkikeno Yisasiꞌa Yelusalemu 
haiꞌne. 2  Yelusalemu kekiꞌyafi mako kipana sipi sipi afu anakaꞌai kipa 

haneꞌne. Ani kipa haneꞌneateka mako li kotu maleꞌne. Ani li kotuꞌmo akiꞌa 
Yuta vayaꞌmoki kefati Petesaita. Ani kotute naya mako kayaꞌa no maiꞌa 
falu hisaya no kimaleꞌnae. 3  Miꞌko kali vaya ani nopi aliꞌa atalu hute hute 
huꞌa havaꞌa maiꞌnae. Apaulaka apo kaꞌnea vayaꞌae apaiya avayu huꞌnea 
vayaꞌae apaiya apaya api aiꞌnea vayaꞌae aliꞌa atalu huꞌa havaꞌa maiꞌnae. 
4 Maiꞌnakeno Anumaya Koti koꞌkuꞌnapi kayo kayo veꞌka makoꞌke kanaꞌae 
kanaꞌae lavino lipi aino kalafu kalafu neꞌaikeno hokoteno ani lipi lavea 
kano kaliꞌa hano huteꞌne. Ani kava hisea yafe kali vaya akeva maiꞌnae.

5 Ani akeva maiꞌnaya vayaꞌaipi mako kano yatala afina mako veꞌkamo 
aiya aya hano huno mako veꞌkamo ayaꞌa hano huteno aiyalekati aole 
ataleꞌnea kafu (38 kafu) kali alino maiꞌne. 6  Yisasiꞌa ani havano maiꞌnea 
veꞌka aketeno mani veꞌka yatala afina kali alino maiꞌnea yafe afiteno 
akaeyafe inake he “Kaliꞌkamoꞌa hano hisea yafe amuse nehape?” huno 
afikeꞌne. 7 Afikekeno kali veꞌkamoꞌa Yisasife inake he “Aliꞌka apaya 
nehana veꞌka li aino kalafu aiya afina navaleno lipi natesea veꞌka 
oꞌmaiꞌneno nahaꞌoꞌmakeꞌna anileka makale oꞌuꞌnoe. Nakaeyaꞌnike 
uvaꞌmaki nakaeya ako nakaseꞌa lipi makale uꞌnae.” nehe. 8  Hikeno Yisasiꞌa 
akaeyafe inake he “Hetiꞌka havae hipaꞌka neꞌaliꞌka uvo.” huno hapaiꞌne. 
9 Hapaikeno makale kaliꞌa avayatekeno makaleꞌatoꞌa hetino havae hipaꞌa 
neꞌalino uꞌne. Ani afinana Sapati afinane.

Kanale huteꞌnea kana Sapati afinane.
10 Yuta vayaꞌmoki kaliꞌa hano hutea veꞌkae inake nehae “Meni kana 

Sapati afinanaki naꞌya hikeꞌka havae hipaꞌka aliꞌka neꞌvane? Lakaeyate ke 
male maleꞌnea kemoꞌa ‘Sapati afina ina kava oho.’ huno huꞌne.” huꞌa nehae. 
11 Nehakeno ani veꞌkamoꞌa inake he “Kaliꞌni alino ataleꞌnea veꞌkamoꞌa 
inake huno nahapaiꞌne ‘Havae hipaꞌka aliteꞌka uvo.’ huno hunateꞌne.” nehe.

12  Nehikeꞌa akaeyafe inake huꞌa afineꞌkae “Ani veꞌka hana akufa 
veꞌkamoꞌa kahapaikeꞌka nehavana yaꞌkaikonaꞌka aliꞌka neꞌane?” huꞌa 
huꞌnae. 13  Nehayaꞌmaki Yisasiꞌa miꞌko vaya anile aliꞌa atalu huꞌnaya 
vayaꞌaipi ako makale uꞌnea yafe ani kaliꞌa alino kanale huteꞌnea 
veꞌkamoꞌa akeno alakepa ohuꞌne.

14 Henaka Yisasiꞌa kali alino kanale huteꞌnea veꞌka mono nopi aketeno 
inake huno hapaiꞌne “Kakaeya ako meni kaliꞌka hano hikeꞌka kanale 
huꞌka maiꞌnananaki haoꞌotake kava makoꞌae oho. Haoꞌotake kava 
hisanana makoꞌae ala kali aliteꞌka kana kahaisea no maikane.” nehe. 
15 Nehikeno ani veꞌkamoꞌa uno Yuta vayaꞌaife inake huno hapapaiꞌne 
“Kaliꞌni alino kanale hunateꞌnea veꞌka Yisasiꞌae.” nehe. 16  Neheanaki 
Yisasiꞌa Sapati afina kaliꞌa alino kanale huteꞌnea yafe Yuta vayaꞌmoki havi 
apaꞌkesa afiteꞌa Yisasina apaipa kafa hateꞌa aliꞌa haviya huteꞌnae.

17 Yisasiꞌa inake huno hapapaiꞌne “Afoꞌnimoꞌa miꞌko afina aliꞌya 
neꞌalikeꞌna nakaeyaꞌae ani kava huꞌna aliꞌya neꞌaloe.” nehe. 18  Mani keꞌae 
Yisasiꞌa “Anumaya Kotiꞌa afoꞌnimoꞌae. Nakaeya Anumaya Kotiꞌae mako 
aiyayi hutaꞌa maiꞌnoꞌae.” nehea keꞌaefe Sapati afina ke male maleꞌnea ke 
alino atakaꞌnea yafe Yuta vayaꞌmoki makoꞌae lusi apaipa kafa nehaꞌa ke 
neꞌamaꞌkiꞌa “Hakaune.” huꞌa huꞌnae.

Yisasiꞌa aliꞌya alisea loꞌkiyaꞌa haneꞌne.
19 Yisasiꞌa anonaꞌa keꞌapile inake nehe lamake huꞌna lahapaꞌnepauve 

mafaꞌneꞌamoꞌa akaiꞌake makoꞌke kava noheaꞌmaki afoꞌamo nehea ya 

aketeno ani kava nehe. Afoꞌamoꞌa nehea kava huno mafaꞌneꞌamoꞌa ani 
kava nehe. 20 Afoꞌnimoꞌa mafaꞌneꞌamoꞌnaena aipafati nehaikeno akaiꞌa 
miꞌko nehea kava navenele. Henakaꞌa lusi ala kava makoꞌae navelisikeꞌna 
hisoa yafe atali atalu hukae. 21 Afoꞌnimoꞌa faliꞌnaya vayana alino 
hetipateno apavamu neꞌapameanakeno mafaꞌneꞌamoꞌna ani kava huꞌna 
nahaiya veꞌka avamu neꞌamoe.

22  Afoꞌnimoꞌa akaiꞌake mako veꞌka kake huoꞌatekaiyaꞌmaki 
mafaꞌneꞌamoꞌnake miꞌko vaya kake hupatesoa loꞌkiya yana ako namiꞌne. 
23  Namiꞌnea yafe miꞌko vayaꞌmoki afoꞌnimo avake nehuꞌa aki aliꞌa asaka 
huꞌnayane ani kava huꞌa mafaꞌneꞌamoꞌnaena miꞌko vayaꞌmoki navake 
nehuꞌa naki aliꞌa asaka hisae. Aliꞌa asaka hukayaꞌmaki mako vayaꞌmoki 
mafaꞌneꞌamoꞌna naki aliꞌa asaka ohisayana ani kava huꞌa hunateꞌnea 
afoꞌnimo akiꞌae aliꞌa asaka ohuꞌnae.

24 Nakaeya alaki lamake huꞌna lahapaꞌnepauve mako vayaꞌmoki keꞌniꞌa 
ako neꞌafiꞌa hunateꞌnea veꞌkae lamake hane huꞌa afiꞌa apaipafi maleteꞌa 
apaipa namiꞌa alakepa hisaya vaya akola maike maike hisaya apavamuna 
ako aliꞌnae. Ani vayana ako faliꞌnekeꞌkana huteꞌa faliꞌnayapati ako 
hetiꞌa apavamuꞌapi aliꞌnayanakeno henakaꞌa Anumaya Kotiꞌa kake 
huoꞌapatekaiye. 25 Alaki lamake huꞌna lahapaꞌnepauve mako kana vaꞌyi 
huke huꞌnea kana ako meni vaꞌyi huꞌne. Ani kanafi faliꞌnaya vayaꞌmoki 
Anumaya Koti mafaꞌnemo ke afikae. Ani ke afiꞌnaya vaya hetiꞌa akola 
maike maike huꞌa maikae. 26  Afoꞌnimoꞌa akaiꞌafi avamuꞌmo aepaꞌa 
haneꞌnikeno ani kava huno mafaꞌneꞌae “Avamuꞌmo aepaꞌa maiyo.” huno 
hunateꞌne. 27 Nakaeya koꞌkuꞌnapakati eꞌnoa veꞌka vayaꞌmo alinateꞌnea 
mafaꞌne maiꞌnoa yafe miꞌko vaya kake hupatesoa loꞌkiyaꞌa namiꞌne. 
28  Mani yafe lapamoꞌyo oꞌaiyo. Mako kana vaꞌyi huteno miꞌko falikeꞌa 
kelifi kipateꞌnaya vayaꞌmoki akeꞌa afiteꞌa ani kelifakati hetiꞌa hatilavikae. 
29 Hatilavisakeꞌa kanale kava huꞌnaya vayaꞌyaka hetiꞌa kanale huꞌa 
maikayanaki haoꞌotake kava huꞌnaya vayaꞌyaka hetisakeno Anumaya 
Kotiꞌa kake hupateteno nofi hupatekaiye.

Ma yaꞌmoꞌa Yisasife lahaꞌnepaiye.
30 Nakaiꞌnike mako yana nakesafati nohoaꞌmaki Anumaya Koti 

nahapaiya keleti kake huneꞌapatoe. Ani yafe alakepa kava huꞌna kake 
huneꞌapatoe. Nakaiꞌni naipa nakesafati nohoanaki hunateꞌnea veꞌkamo 
aipa akesaꞌae aliꞌna nehoa yafe alakepa huꞌna kake hupatoe.

31-32  Nakaiꞌni aepaꞌaꞌniꞌa lahapapaisoana keꞌnimoꞌa haviya hukeaꞌmaki 
mako veꞌkamoꞌa nakaeyafe lahapaꞌnepaiyana nakaeya ako afiꞌnoe akaeya 
nakaeyafe hea ke lamake nehe. 33  Lapaꞌkaeya vayana hupatakeꞌa Yoniteka 
uꞌnayana Yoniꞌa nakaeyafe lamake ke ako lahapapaiꞌne. 34 Nakaeyafe 
vayaꞌmoki huꞌnaya ke afa ke haneꞌne huꞌna nehoanaki lapaꞌkaeya ani 
ke afisakeno lapaꞌkufa alino katisea yafeꞌke lahapaꞌnepauve. 35 Yoniꞌa 

mako kaniꞌkana huꞌneane. Ani kaniꞌmoꞌa aupa kanaꞌafi ano haleꞌniketapa 
lapaꞌkaeya akaeya kaniꞌmoꞌa haleꞌnea yafe amuse huꞌnae. 36  Mako 
lusi kanale yaꞌae nakaeya aepaꞌae lapaveliꞌne. Ani yana aliꞌna avaya 
aesoa aliꞌyaꞌni afoꞌnimoꞌa namiꞌnea aliꞌyana Yoniꞌa nakaeyafe huꞌnea 
ke akaseꞌniketapa aketetapa nakaeyafe afiꞌnae. Ani aliꞌyana afoꞌnimo 
hunateꞌnea yafe lapaveliꞌne. 37 Hunateꞌnea afoꞌnimoꞌa nakaeyafe ako 
lahapapaiꞌneanaki lapaꞌkaeya akaeya ake oꞌafitapa akaeya aulakafina 
oꞌaketapa huꞌnae. 38  Akaeya ke lapaipafi ohaneꞌne. Huteꞌnea veꞌkae 
lamake nehane hutapa afitapa lapaipafi maletapa lapaipa amitapa 
alakepa ohuꞌnaya yafe Anumaya Koti ke lapaipafi ohaneꞌne.

39-40 Anumaya Koti ke aꞌkeꞌainaka kamaleꞌnaya avopi hapalitapa kahau 
atapa akeꞌnae “Ani avopati akola maike maike hisuna lavamu alikune.” 
hutapa lapaꞌkesa afiꞌnae. Ani avona nakaeyafe huꞌa lahapapaiꞌnayaꞌmaki 
nakaeyateka esaya lapaꞌkesa noꞌafe. Akola maike maike hisaya lapavamu 
lapamikoaꞌmaki nakaeyateka noꞌmae.

41-42  Vayaꞌmoki amuse hunatesaya yafe kahau noꞌaovaꞌmaki 
lapaꞌkaeyafe nakaeya ako afiꞌnoe. Lapaꞌkaeya lapaipafina Anumaya Kotife 
nolahapaikeꞌna neꞌakoe. 43  Nakaeya afoꞌnimo akile eꞌnoe. Eꞌnoanaki 
alitapa falu fala hutapa noꞌnatayanaki mako veꞌkamoꞌa akaiꞌa akile 
eseana afaꞌa alitapa falu fala hutekae.

44 Lapaꞌkaeya “Fate fate vayatimoki amuse hulatesae.” hutapa 
nelahapaiyaꞌmaki Anumaya Kotiꞌa akaiꞌake maiꞌniki fate Anumaya 
Kotiꞌa oꞌmaiꞌneanaketapa “Anumaya Kotiꞌa amuse hunatese.” hutapa 
nolahapaiye. Ina kava nehutapa hanaꞌya hutapa nakaeyafe afitapa 
lapaipafi maletetapa lapaipa namitapa alakepa hutapa namikae? 
45 Lapaꞌkaeya nakaeyafe inake hutapa nehafe “Afoꞌamoteka lakaeyafe 
huno fole ailatekaiye.” hutapa lapaꞌkesa afiꞌnafe? Heꞌe nakaeya huꞌna 
fole ai olapatekauvanakeno fate veꞌka Moseseꞌa lahapapaiꞌnea kemoꞌa 
lahapaꞌmaesea yafe lapameꞌatiti yapi maiꞌnaya yateti ani ke huno fole 
aino kake hulapatekaiye.

46  Mosese ke afitapa lapaipafi maleꞌnininana nakaeya keꞌae ani kava 
hutapa afitapa lapaipafi malanine. Moseseꞌa nakaeyafe huno ani ke 
kamaleꞌnea yafe ani kava hinine. 47 Lapaꞌkaeya Moseseꞌa kamaleꞌnea ke 
afitapa lapaipafi alitapa oꞌmaleꞌnayanaketapa hanaꞌya hutapa nakaeya ke 
afitapa lapaipafi alitapa malekae? huno apafineꞌke.

Yisasiꞌa faefu tauseni vaya neꞌya neꞌapame.

6  1 Ani ke huno hano huteno Yisasiꞌa uno lipi kalefi Kalili li kotu 
laꞌkano uꞌne. Ani li kotuꞌmo mako akiꞌa Taipiliasi. 2  Miꞌko vayaꞌai 

kali alino kanale huneꞌapateno noꞌakaya avame hu loꞌkiya kavana 
nehikeꞌa neꞌakeꞌa aꞌkame uꞌnae. 3  Neꞌvakeno Yisasiꞌa avimate haino 
akaeya ke neꞌafea anakaꞌae mopale maiꞌnae. 4 Yuta vayaꞌmoki Anumaya 

Kotiꞌa apaꞌkinakomoki apaꞌkufa alino katiꞌnea yafe apaꞌkesa afi emu 
kisaya kanaꞌa aupasi nehe.

5 Yisasiꞌa akeno maleno akeana miꞌko vayaꞌyaka akaeyateka neꞌakeno 
Filipife inake he “Hanatekati ani vayaꞌyaka nesaya neꞌya miya hesune?” 
nehe. 6  Yisasiꞌa Filipina ano avataka hukefe ani ke nehuno ina kava ma 
kava hukoe hisea yana ako afiꞌne.

7 Filipiꞌa inake he “Mako veꞌkamoꞌa naya aole vayaꞌai apaiya apaya 
alea afina (200 afina) aliꞌya aliteno miya aliteno ani miyateti neꞌya miya 
heseana ma miꞌko vayaꞌmoki oꞌnekaki aiseꞌatoꞌake neꞌya nekae.” nehe. 
8-9 Hikeno mako akaeya ke neꞌafea anakaꞌaipati Saimoni Pita akanaꞌamoꞌa 
Etaluꞌa inake he “Mako mafaꞌnemoꞌa naya mako kaya mayaki aole 
fayatalanaki alilino maiꞌne. Mani neꞌyana aiseꞌatoꞌakeno vayaꞌkefamoꞌke 
ako ala huꞌnea yafe ani neꞌyaꞌmoꞌa hoꞌoꞌkakaiyanaketa hanaꞌya hisune?” 
nehe. 10 Nehikeno Yisasiꞌa akaeya ke neꞌafea anakaꞌaife inake he “Miꞌko 
vaya mopale maiyo hutapa heo.” huno hapapaiꞌne. Ani kumatena miꞌko 
hafaepaꞌake haneꞌnea kumatenakiꞌa miꞌko vaya faitopale maiꞌnae. Ani 
vayaꞌyaka oꞌafunamaꞌa vayaꞌyaka faefu tauseni ve (5,000 ve) maiꞌnae.

11 Yisasiꞌa ani maya alino Anumaya Kotiteka ke huno amuse huteteno 
miꞌko mopale maiꞌnaya vayaꞌyaka apamite apamite huꞌne. Fayaꞌae ani 
kava huteno apamite apamite hikeꞌa miꞌko vayaꞌmoki ani neꞌya neꞌa 
apamu huꞌnae. 12  Ani vayaꞌyaka apamu hutekeno Yisasiꞌa akaeya ke 
neꞌafea vayaꞌaife inake he “Miꞌko atupatapa neꞌyana alitapa maleo. 
Haviku mako aise aise atupaꞌa fatili fatili huta atalesaki alitapa anupa 
heo.” huꞌne. 13  Miꞌko vayaꞌyakamoki naya mako kaya mayafati neteꞌa 
atalaya maya atupayakaꞌa aliꞌa anupa hakeno nayatalaꞌa hano huteno 
naiyalekati aole uno alea ku (12 ku) aiꞌa havaiteꞌnae.

14 Anifi maiꞌnaya vayaꞌmoki oꞌakeꞌnaya avame hu loꞌkiya yana Yisasiꞌa 
apavelikeꞌa aketeꞌa inake hae “Lamake ma mopale esea Anumaya Koti 
aune veꞌka ma maiꞌne.” huꞌa nehae. 15 Nehakeno Yisasiꞌa vayaꞌmoki 
akaeyate hukefe haya kavana ako akuꞌa akesafi inake huno afiꞌne “Ma 
miꞌko vayaꞌmoki nakaeya navaleꞌa kava kanoꞌapi maisoa yafe nakaeya 
navalekefe nehae.” huno akesa afiteno akaiꞌake avimapi haiꞌne.

Yisasiꞌa li avoyale eꞌne.
16-17 Yake lavino falekefe une avameteka akaeya ke neꞌafea anakaꞌmoki 

ala li kotuteka vakeno Yisasiꞌa apaꞌkaeyaꞌae loꞌkano oꞌvikeꞌa apaꞌkaiꞌapike 
lipi kalefi uꞌa li laꞌka hekefe Kapaneamu li akiꞌnaleka saufa uke uke 
nehakeno hani kipateꞌne. 18  Loꞌkiyaꞌake yasikefamoꞌa neꞌekeno lusi kava 
huno liꞌmoꞌa aino kalafu kalafu huno lusi kava hupateꞌne. 19 Lusi kava 
nehikeꞌa lipi kalefi maiꞌnaya vayaꞌmoki alaki yosaleti lina amakiꞌa mako 
yatalate (6 kilomita) li kotuꞌmo folakaꞌafi neꞌvakeno Yisasiꞌa li avoyale 
aiya ame ame lipi kale neꞌveateka neꞌekeꞌa lusi koli nehae.

20 Koli nehakeno Yisasiꞌa inake huno hapapaiꞌne “Koli oheo mamona 
nakaeyaꞌke neꞌoe.” huno hapapaiꞌne. 21 Hapaꞌnepaikeꞌa ani vayaꞌmoki 
Yisasiꞌa lipi kalefi esea yafe amuse huꞌa lipati avaleꞌa asaka nehakeno ani 
lipi kalemoꞌa visune haya kumate makale uꞌne.

Yisasife kahau neꞌae.
22  Havateꞌa kotikeꞌa li kotuꞌmo falika maiꞌnaya vaya apaꞌketeꞌa inake 

hae “Eka mako fate lipi kale oꞌmaleꞌneaꞌmaki makoꞌke lipi kaleꞌake 
haneꞌnikeꞌa Yisasi ke neꞌafea anaka ani lipi kalefi ako uꞌnayaꞌmaki 
Yisasiꞌa ani lipi kalefi haino apaꞌkaeyaꞌae oꞌuꞌnifa akaeya ke neꞌafea 
anaka apaꞌkaiꞌapike uꞌnakeno Yisasiꞌa hanate maiꞌne?” huꞌa nehae. 
23  Nehayaꞌmaki Yisasiꞌa Anumayamoteka amuse huteteno kai hameꞌya 
apamikeꞌa neꞌnaya kumate Taipiliasi kumateti lipi kaleyaka eꞌa 
lavateꞌnae. 24 Miꞌko ve aꞌnemoki kahau aꞌa akayana Yisasiꞌae akaeya ke 
neꞌafea anakaꞌae oꞌmaikeꞌa lipi kalefi Kapaneamu uꞌa Yisasife kahau 
neꞌae.

Yisasiꞌa apavamu apami maya maiꞌne.
25 Yisasiꞌa li laꞌkano mukakaya falika uno maiꞌnikeꞌa kahau aꞌa akeꞌa 

fole aiteꞌa inake hae “Aliꞌka apaya nehana Nena na yu ma kumate 
eꞌnane?” huꞌa afineꞌkae. 26  Afineꞌkakeno Yisasiꞌa inake he “Nakaeya 
alaki lamake huꞌna lahapaꞌnepauve lapaꞌkaeya nakaeya oꞌakeꞌnaya 
avame hu loꞌkiya ya lapaveluketapa akeꞌnaya yafe kahau noꞌayaꞌmaki 
lapaꞌkaeya neꞌya lapamuketapa netapa lapamu haya yafe nakaeya 
kahau neꞌae. 27 Lapaꞌkaeya ako kasalisea neꞌya alisaya yafe aliꞌya oꞌaleo. 
Oꞌalitapafa alaki maike maike hisaya neꞌya alisaya yafeꞌke aliꞌya aleo. 
Nakaeya Anumaya Koti afoꞌnimo nehaiya veꞌka hunateꞌnea veꞌkamoꞌna 
koꞌkuꞌnapakati eꞌnoa veꞌka vayaꞌmo alinateꞌnea mafaꞌnemoꞌna mani neꞌya 
lapamikoe.” nehe.

28  Nehikeꞌa akaeyafe inake huꞌa afikae “Lakaeya hana kava huta 
Anumaya Koti aliꞌya alisune?” huꞌa afineꞌkae. 29 Afineꞌkakeno Yisasiꞌa 
inake he “Mani aliꞌyafe Anumaya Kotiꞌa amuse huꞌneana akaeya huteꞌnea 
mafaꞌneꞌae afitapa lapaipafi maletapa lapaꞌkuꞌa amitapa alakepa hisaya 
yafe amuse nehe.” 30 Nehikeꞌa miꞌko vayaꞌmoki inake hae “Hana akufa 
aliꞌya aliteꞌka oꞌakeꞌnona avame hu loꞌkiya ya lavelisanaketa aketeta 
lakuꞌa kamita alakepa hisune? Kakaeya na kava hukane? 31 Aꞌkeꞌainaka 
lakinakomoki kaꞌme koteka maiꞌneꞌa mako neꞌyaꞌmo akiꞌa mana 
neꞌnayana ani yafe ako avopi inake huno kamaleꞌneane

‘Koꞌkuꞌnapakati maya apamikeꞌa neꞌnae.’ huno huꞌneane.” huꞌa 
nehae.

32  Huꞌa hakeno Yisasiꞌa inake he “Nakaeya alaki lamake 
huꞌna lahapaꞌnepauve Moseseꞌa koꞌkuꞌnapakati elineꞌnea maya 

olapamiꞌneaꞌmaki afoꞌnimoꞌa koꞌkuꞌnapakati alakepa maya nelapame. 
33  Ani Anumaya Kotiꞌa lapamiꞌnea maya koꞌkuꞌnapakati eꞌnea veꞌkae. Ani 
mayamoꞌa ma mopale maiꞌnaya vayana apavamu neꞌapame.” nehe.

34 Inake hutekeꞌa inake huꞌa hae “Ala Netimoka miꞌko afina ani maya 
lamike lamike huꞌka maiyo.” huꞌa nehae. 35 Hakeno Yisasiꞌa inake huno 
hapapaiꞌne “Nakaeya nakaiꞌnike apavamu apami maya maiꞌnoanakeno 
nakaeyate esea veꞌkamoꞌa makoꞌae aka olekaiye. Nakaeyafe afino aipafi 
maleteno akuꞌa namino alakepa hisea veꞌka life makoꞌae ohauke. 36  Ako 
lahapapaiꞌnoe. Nakaeya ako nakeꞌnayaꞌmaki nakaeyafe afitapa lapaipafi 
maletetapa lapaꞌkuꞌa namitapa alakepa nohae. 37 Afoꞌnimoꞌa miꞌko 
apavaleno namiꞌnea vayaꞌmoki apaipa namikefe nakaeyateka neꞌayapati 
makoꞌkeꞌa nakaeyateka neꞌea veꞌkae ‘Eteꞌka aiꞌka yahae huꞌka mukaleka 
uvo.’ huꞌna huoꞌatekauve. 38  Hunateꞌnea veꞌkamo haisea kava hisoa yafe 
koꞌkuꞌnapakati eꞌnoanakeꞌna nakaeya nakaiꞌni nahaisea kavana hisoa yafe 
oꞌmeꞌnoe. 39 Inani hunateꞌnea veꞌkamo haisea kavaꞌmoꞌa ma kava huꞌne 
miꞌko apavaleno nayapi maleꞌnea vayapati makoꞌkeꞌa fanane ohisafa ma 
mopa hano hisea afina alaki miꞌko faliꞌnisayapati aliꞌna hetipatesukeꞌa 
akola maike maike hukae. 40 Afoꞌnimoꞌa ina kavafe amuse nehe. Miꞌko 
vayaꞌyaka mafaꞌneꞌa neꞌakeꞌa afiꞌa alakepa huꞌa akaeya lakaeyate 
hulateꞌnea kavafe afiꞌa apaipafi maleteꞌa apaꞌkuꞌa amiꞌa alakepa hisayana 
akola maike maike hisaya apavamu alikae. Alitesakeꞌna ma mopa hano 
hisea afina faliꞌnisayapati aliꞌna hetipatesukeꞌa akola maike maike hukae. 
Ina akufa yafe afoꞌnimoꞌa amuse nehe.” huno nehe.

41 Nehikeꞌa Yuta vayaꞌmoki Yisasiꞌa “Nakaeya koꞌkuꞌnapakati elineꞌnea 
maya maiꞌnoe.” huno hea ke Yisasife ke neteꞌa lusi ke nehatakae. 
42  Inake huꞌa nehae “Ma veꞌka Yisasiꞌa Yosefe mafaꞌne maiꞌnifi? Ani veꞌka 
maiꞌniketa ita afoꞌalaꞌmokani ako anaꞌkeꞌnonaꞌmaki na kava hikeno meni 
afina ‘Koꞌkuꞌnapakati eliꞌneꞌnoe.’ nehe.” huꞌa nehae.

43  Nehakeno Yisasiꞌa inake nehe “Lapaꞌkaeya ke hataketapa utetapa 
nehaya ke ataleo. 44 Mako veꞌkamoꞌa nakaeyateka akaiꞌake akesa afino 
noꞌmeanaki hunateꞌnea afoꞌnimoꞌa avayu hisikeno nakaeyateka esikeꞌna 
ma mopa hano hisea afina faliꞌniseapati eteꞌna aliꞌna hetitesukeno avamu 
alike.” nehe.

45 Yisasiꞌa inake nehe “Anumaya Koti aune vayaꞌaipati mako veꞌkamoꞌa 
inake huno kamaleꞌneane

‘Anumaya Kotiꞌa miꞌko ve aꞌne alino apaya huke.’ huno kamaleꞌneane.”
Yisasiꞌa inake nehe “Miꞌko vaya afoꞌnimo alino apaya huꞌnea ke afiteꞌa 

aꞌkame malesune huꞌapaena nakaeyateka ekae. 46  Mako veꞌkamoꞌa 
alaki Afoꞌnimona oꞌakeꞌneaꞌmaki Anumaya Kotitekati eꞌnoa veꞌkamoꞌna 
nakaiꞌnike afoꞌnimona akeꞌnoe.

47 Alaki lamake huꞌna lahapaꞌnepauve nakaeyafe afino aipafi maleteno 
akuꞌa namino alakepa huꞌnea veꞌka akola maike maike hisea avamuꞌa 

ako aliꞌne. 48  Nakaeya nakaiꞌnike apavamu apami maya maiꞌnoe. 
49 Aꞌkeꞌainaka lapaꞌkinakomoki vaya oꞌmai kaꞌme koteka maiꞌneꞌa 
mako neꞌyaꞌmo akiꞌa mana neꞌnayaꞌmaki faliꞌnae. 50 Faliꞌnayaꞌmaki 
koꞌkuꞌnapakati elineꞌnea mayamoꞌa ma kava huꞌne. Nesaya vayana 
ofalikae. 51 Nakaeya apavamu apami maya maiꞌnoe. Koꞌkuꞌnapakati 
elineꞌnea maya maiꞌnoe. Mako vayaꞌmoki mani maya nesayana akola 
maike maike hukae. Ani apamisoa maya nakaiꞌni nakufa name apamikoe. 
Ani nakufa nameꞌa mani mopale maiꞌnaya vayana akola maike maike 
hisaya yafe nakaeya falikoe.” nehe. 52  Nehikeꞌa Yuta vayaꞌmoki ani hea 
ke ke neꞌvaiꞌa inake huꞌa nehae “Mani veꞌkamoꞌa hanaꞌya huno akufa 
amena alino lamisiketa nesuna yafe nehe?” huꞌa huꞌnae. 53  Huꞌa nehakeno 
Yisasiꞌa inake he “Nakaeya alaki lamake huꞌna lahapaꞌnepauve lapaꞌkaeya 
koꞌkuꞌnapakati eꞌnoa veꞌka vayaꞌmo alinateꞌnea mafaꞌnemoꞌna nakufa 
nameꞌae kolaꞌniꞌae oꞌnesayana maike maike hisaya lapavamu lapaipafi 
oꞌmalekaiye.

54 Mako vayaꞌmoki nakufa nameꞌae kolaꞌniꞌae neꞌnesayana akola 
maike maike hisaya apavamu ako aliꞌnayanakeꞌna mani mopa hano 
hisea afina faliꞌnisayapati aliꞌna hetipatekauve. 55 Nakaeya nakufa 
namena alaki alakepa neꞌya hanete kolaꞌniꞌae alaki alakepa li hanete 
huꞌne. 56  Mako vayaꞌmoki nakufa nameꞌae kolaꞌniꞌae nesayana nakaeya 
naipafi neꞌmaikeꞌna nakaeyaꞌae ani kava huꞌna apaꞌkaeya apaipafiꞌae 
maiꞌnoe. 57 Hunateꞌnea afoꞌnimoꞌa avamuꞌmo aepaꞌa maiꞌneno avamu 
namiꞌnea yafe maiꞌnoanakeꞌa mako vayaꞌmoki nakaeya nakufa name 
nesayana ani vayaꞌyaka nakaeya apavamu apamisoa yafe maikae. 
58  Mani koꞌkuꞌnapakati elineꞌnea mayamoꞌa ma kava huꞌne. Yuta vayaꞌai 
apaꞌkinakomoki aꞌkeꞌainaka neꞌnaya mayakana nohe. Ani maya neteꞌa 
ako faliꞌnayaꞌmaki mako vayaꞌmoki koꞌkuꞌnapakati elineꞌnea maya 
nesayana akola maike maike hukae.” nehe. 59 Yisasiꞌa Kapaneamu mono 
nopi alino apaya nehuno mani ke hapapaiꞌne.

Akola maike maike hisaya ke huꞌne.
60 Mako akaeya ke neꞌafea anakaꞌmoki ani hea ke afiteꞌa inake huꞌa hae 

“Mani hea kemoꞌa lusi kava huno kanaꞌake nehiki hana veꞌkamoꞌa mani 
ke afiteno aꞌkame malesea loꞌkiyaꞌa haneꞌne?” huꞌa nehae. 61 Ani hea ke 
kanaku kanaku ke nehatakakeno Yisasiꞌa aipafi maleno afiteno inake he 
“Mani hoa kemoꞌa lapaipa alino haoꞌotake kava hea ke nehuketapaefe 
natalesaya lapaꞌkesa neꞌafife? 62  Nakaeya koꞌkuꞌnapakati eꞌnoa veꞌka vayaꞌmo 
alinateꞌnea veꞌka eteꞌna hokoteꞌna neꞌmauva kumate visuketapa nakesayana 
hana lapaipa lapaꞌkesa afikae? 63 Anumaya Koti Avamuꞌamoꞌa maike maike 
hisuna lavamu nelameaꞌmaki lakaeya ameka lakufamoꞌa mako kanale ya 
nolame. Lahapapaiꞌnoa kemoꞌa maike maike lapavamu alaki lapamisea 
keꞌae Anumaya Koti Avamu alaki lapamisea keꞌae haneꞌne. 64 Ani ke 

lahapapaiꞌnoaꞌmaki folakatapifati makoꞌamoki mani hoa ke afitapa lapaipafi 
noꞌmalae.” nehe. Hae aepa heꞌnea afina afiꞌa apaipafi maleteꞌa apaꞌkuꞌa 
oꞌamisaya vayaꞌae akaeya akesi huno kame ya hutesea veꞌkaꞌae Yisasiꞌa ako 
afiꞌne. 65 Yisasiꞌa makoꞌae inake he “Inani ke inake huꞌna lahapapaiꞌnoe 
mako veꞌkamoꞌa akaiꞌake nakaeyateka oꞌmekaiyaꞌmaki afoꞌnimoꞌa esea akesa 
oꞌamiꞌnininana nakaeyateka oꞌmenine.” nehe.

66 Ani ke hikeꞌa nesu aꞌkame uꞌnaya vayaꞌyaka eteꞌa aiꞌa yahae huꞌa 
ataleꞌa akaeyaꞌae loꞌkaꞌa noꞌvae. 67 Noꞌvaki Yisasiꞌa ayatalaꞌa hano huteno 
aiyalekati aole alea anaka akaeya ke neꞌafea anakaꞌaife inake huno apafineꞌke 
“Lapaꞌkaeyaꞌae ani kava hutapa nakaeya nataletapa ukafe?” huno apafineꞌke. 
68 Apafineꞌkekeno Saimoni Pitaꞌa akaeyafe inake he “Ala Nenao nalate visune? 
Kakaeya kemoꞌa maike maike huta maisuna lavamu nelame. 69 Nelamiketa 
lakaeya ani ke ako afita lakuꞌafi maleteta kakaeyaꞌke fate akufa veꞌka 
Anumaya Kotitekati eꞌnana veꞌka kakaeyaꞌkake maiꞌnane huta nehune.” nehe.

70 Nehikeno Yisasiꞌa inake he “Hanaꞌya nehe? Nakaeya nayatalaꞌa 
hano huteno naiyalekati aole alea anaka leꞌkanapaimaleꞌnoaꞌmaki 
folakatapifati mako veꞌka Sata afe maiꞌne.” nehe. 71 Yisasiꞌa Yutasife 
ani ke huꞌne. Ani veꞌkamoꞌa ayatalaꞌa hano huteno aiyalekati aole alea 
anakapati Yisasina hakefe hisaya vayaꞌmoki apayapi avaleno atesikeꞌa 
hakae. Ani veꞌka Saimoni Isaꞌkalioti mafaꞌne maiꞌne.

Yisasi akanaꞌamoki Yisasife afiꞌa apaipafi noꞌmalae.

7  1 Anile Yutia koteka Yuta vayaꞌmoki haesaya apaꞌkesa neꞌafea yafe 
Yisasiꞌa Yutia makoꞌae uneno ohuno Kalili kotekake uneno nehe. 

2-3 Hoyafi neꞌya afuleꞌnea emu kisaya kanamoꞌa aupasi nehikeꞌa Yisasi 
akanaꞌamoki inake huꞌa hapaiꞌnae “Ma kumana ataleꞌka Yutia koteka ukeꞌa 
kakaeya ke neꞌafea anakaꞌmoki kakaeya loꞌkiyaꞌkaleti alinana aliꞌya akeo. 
4 Mako veꞌkamoꞌa miꞌko vayaꞌmoki nakesayafene huno kesi aliꞌya oꞌaliꞌne. 
Kakaeya ani loꞌkiya aliꞌyana ma mopale vayaꞌai apaulakale alisanakeꞌa ani 
aliꞌyaꞌka akesae.” huꞌa nehae. 5 Nehayaꞌmaki ani akanaꞌamoki akaeyafe afiꞌa 
apaipafi oꞌmaleꞌa Yisasina apaꞌkuꞌa amiꞌa alakepa ohuꞌneꞌa ani ke nehae. 
6 Amiꞌa alakepa ohakeno Yisasiꞌa inake he “Aliꞌyaꞌniꞌa apavelisoa kanaꞌni vaꞌyi 
ohuꞌneaꞌmaki lapaꞌkaeya afaꞌa utapa miꞌko afina lapaꞌkaitapi lahapaisea kava 
hisaya kana haneꞌne. 7 Nakaeya ke oꞌafiꞌnaya vayaꞌmoki lapaꞌkaeya kame ya 
huolapatekayanaki nakaeya ‘Haoꞌotake kava nehae.’ huꞌna hapaꞌnepauva 
yafe nakaeyafe apaipamoꞌa kana hikeꞌa kame ya huneꞌnatae. 8 Nakaeya aliꞌya 
alisoa kanaꞌni vaꞌyi ohuꞌnea yafe meni emuleka oꞌukuki lapaꞌkaeyatapike ani 
emuleka veo.” nehe. 9 Ina akufa ke hapapaiteno afaꞌa Kalili koteka maiꞌne.

Yisasiꞌa emuleka eꞌne.
10 Akanaꞌamoki emuleka utakeno henakaꞌa Yisasiꞌa anileka uꞌne. Vaya 

apaulakale oꞌuꞌniki falaꞌkino neꞌve. 11 Falaꞌkino neꞌvikeꞌa Yuta vayaꞌmoki 

akaeya emule eseafene huꞌa kahau ame uꞌeꞌa nehuꞌa inake huꞌa nehae 
“Ani veꞌka hanate maiꞌne?” nehae. 12-13  Nehakeꞌa anile aliꞌa atalu huꞌnaya 
vayaꞌmoki Yisasife lusi ke nehatakeꞌa ke neꞌvaiꞌa makoꞌamoki “Kanale 
veꞌkae.” huꞌa nehakeꞌa makoꞌamoki “Akeꞌatike ke nehuno vaya ano 
apavataka nehea veꞌkae.” huꞌa nehae. Yuta vayaꞌaife koli haya yafe ani ke 
ala ke ohuꞌa vase huꞌa sumi kefati huꞌa falaꞌkiꞌnae.

14 Ani emu neꞌyana neke maleke humaiꞌa mako Sota maiꞌa neꞌnakeno 
Yisasiꞌa aoleꞌae makoꞌae kana maiteno ala mono nopi uno alino apaya 
nehe. 15  Alino apaya nehikeꞌa Yuta vayaꞌmoki lusi apamoꞌyo neꞌaiꞌa inake 
huꞌa nehae “Mani veꞌka hana avo nopi uꞌnea veꞌkakeno avona hapalino 
lahaꞌnepaiye. Avo nopi oꞌuꞌnea veꞌkamaki hanateti ani ke afiꞌne?” huꞌa 
nehae. 16  Nehakeno Yisasiꞌa inake huno hapaꞌnepaiye aliꞌna lapaya nehoa 
yana nakaeya nakesafati aliꞌna lapaya nohoaꞌmaki Nevaya hunateꞌnea 
veꞌkamoꞌa nahapaiꞌnea ke lahapaꞌnepauve. 17 Mako veꞌkamoꞌa “Anumaya 
Koti haisea kava hukoe.” huno hisea veꞌkamoꞌa mani aliꞌna lapaya 
huꞌnoa ke nakesafati lahapaꞌnepaufi Anumaya Kotiꞌa nahapaikeꞌna 
lahapaꞌnepaufi aepaꞌa afike. 18  Mako veꞌkamoꞌa akaiꞌa akesafati ke hisea 
veꞌka “Naki aliꞌa asaka hisae.” huno akaiꞌae ani ke neheaꞌmaki mako 
veꞌkamoꞌa “Nevayaꞌa hunateꞌnea veꞌkamo aki aliꞌa asaka hisayafene.” 
huno nehea veꞌka kanale aipa akesaꞌae veꞌka maiꞌneanakeno akeꞌatike 
nohe. 19 Moseseꞌa ke male maleꞌnea ke ako lahapapaiꞌneaꞌmaki lapaꞌkaeya 
makoꞌamokitapa ani ke aꞌkame noꞌmalae. Naꞌya hiketapa meni afina 
nahakefe nehae huno apafineꞌke. 20 Apafineꞌkekeꞌa vayaꞌmoki inake huꞌa 
nehae “Sata afeꞌmoꞌa kakaeya kaipafi maiꞌneno kavalelitata nehe. Nalaki 
kahakefe nehakeꞌkae nehane?” huꞌa nehae. 21 Nehakeno Yisasiꞌa inake 
huno hapapaiꞌne “Nakaeya mako loꞌkiya aliꞌya Sapati afina aluketapae 
ani yafe lapamoꞌyo neꞌaife? 22  Moseseꞌa aꞌkeꞌainaka neꞌmafaꞌnetapiꞌai 
apaꞌkoya ameka akufaꞌa ‘Laka heo.’ huno ke male maleꞌnea ke hapapaiꞌne. 
Afaꞌa ani kavana Moseseꞌa alino aepa oheꞌneanaki Mosese akinakomoki 
ani kava aepa heꞌnae. ‘Ani ke male maleꞌnea ke aꞌkame malekaune.’ 
hutapaena neꞌmafaꞌnetapimoki apaꞌkoya anoꞌa laka nehayana Sapati 
afina laka nehae. 23  Lapaꞌkaeya ‘Mosese ke male maleꞌnea ke alita 
oꞌatakaesune.’ hutapaena Sapati afina neꞌmafaꞌneꞌai apaꞌkoya anoꞌa laka 
nehayaꞌmaki naꞌya hiketapa nakaeya Sapati afina mako veꞌkamo akufa 
miꞌko aliꞌna kanale huteꞌnoa yafe lahapai vai neꞌnatae? 24 Haviku ke 
nehae ameka yate aketapa faꞌko ohutapa alakepa ya aketetapa faꞌko heo.” 
nehe.

Anumaya Kotiꞌa lakufa alino katiseafe 
huteꞌnea veꞌka maiꞌnife huꞌa nehae.

25  Nehikeꞌa ani ke afiteꞌa mako Yelusalemu maiꞌnaya vayaꞌmoki inake 
huꞌa nehae “Mani veꞌka hakaune huꞌnaya veꞌkafe? 26  Inaki akekeo 

akaeya vaya apaulakale kake neheaꞌmaki mako vayaꞌmoki akaeyafe 
ke amaꞌkikeꞌkana ke nohae. Ma veꞌkae kava vayaꞌmoki akeꞌa Anumaya 
Kotiꞌa lakufa alino katilateseafe huteꞌnea veꞌka maiꞌne huꞌa ako afiꞌnafe? 
27 Anumaya Koti lakufa alino katiseafe huteꞌnea veꞌka eseana vayaꞌmoki 
‘Hana kumateti eꞌne.’ huꞌa eꞌnisea kuma oꞌakekayaꞌmaki ma veꞌka eꞌnea 
kuma ako akeꞌnone.” huꞌa nehae.

28  Nehakeno Yisasiꞌa ala mono nopi maiꞌneno huno apave nelino ala 
kefati inake nehe “Lapaꞌkaeya nakaeya ako naketapa alakepa hutetapa 
eꞌnoa kumaꞌae ako afiꞌnae. Nakaeya nakaiꞌni nakesafati oꞌmeꞌnoaꞌmaki 
nakaeya hunateꞌnea veꞌkamoꞌa lamake keꞌake veꞌka maiꞌneaꞌmaki 
lapaꞌkaeya ani veꞌka oꞌakeꞌnae. 29 Oꞌakeꞌnayaꞌmaki nakaeya akaiꞌaleti 
eꞌnoafenakeꞌna ako akeꞌnoe. Akaeya hunatekeꞌna eꞌnoe.” nehe. 30 Nehikeꞌa 
atafa huꞌa nofi hutesaya apaꞌkesa afiꞌnayaꞌmaki falisea kanaꞌa saufa vaꞌyi 
ohuꞌnea yafe mako veꞌkamoꞌa akufale aya maleno atafa ohuꞌne. 31 Nofi 
hutekayaꞌmaki nesu vaya anifi maiꞌnaya vayaꞌmoki akaeyafe afiꞌa apaipafi 
neꞌmaleꞌa inake hae “Anumaya Kotiꞌa lakufa alino katiseafe hutesea veꞌka 
eseana ma maiꞌnea veꞌkamoꞌa oꞌakeꞌnona avameꞌya hu loꞌkiya huꞌnea 
kavana akasesifi? Heꞌe aoꞌkasekaiyaꞌmaki ma veꞌka Anumaya Kotiꞌa 
lakufa alino katiseafe huteꞌnea veꞌka maiꞌne.” huꞌa nehae.

Ati vayaꞌmoki Yisasina avalekefe neꞌvae.
32  Nehakeꞌa Falasi mono ke neꞌafea vayaꞌmoki akaeyafe sume ke nehaya 

ke afiteꞌa mono nopi kava vayaꞌmokiꞌae Falasi mono ke neꞌafea vayaꞌmokiꞌae 
ati vayaꞌaina hupatakeꞌa Yisasina atafa huꞌa nofi hutesaya yafe avaleke 
neꞌvae. 33 Vakeno Yisasiꞌa inake nehe “Aupasi kanaꞌake lapaꞌkaeyaꞌae 
maikeꞌna hunatekeꞌna eꞌnoa veꞌkaleka ako eteꞌna ukoe. 34 Ukoanaketapa 
lapaꞌkaeya nakaeyafe kahau akayaꞌmaki oꞌnakekae. Uꞌna maisoa kumatena 
lapaꞌkaeya oꞌukae.” nehe. 35 Nehikeꞌa Yuta vayaꞌmoki apaꞌkaiꞌapi ke huꞌa 
imafi mafi nehuꞌa make huꞌa nehae “Mani veꞌka hanate ukeanaketa 
oꞌakekaune? Hifi akaeya Kaliꞌki koteka Yuta vaya lataleꞌa uꞌnaya koteka uno 
maiꞌneno ani Kaliꞌki vaya alino apaya hisifi? 36 Akaeya hea ke ‘Lapaꞌkaeya 
nakaeyafe kahau akayaꞌmaki oꞌnakekae. Uꞌna maisoa kumatena oꞌukae.’ 
huno hea kemo aepaꞌa naꞌyane hunoꞌae nehe?” huꞌa nehae.

Olane lina apaipafati kapai hakekaiye.
37 Emu kiꞌa neme neme nehaiꞌa kiꞌa avaya akefe nehaya afina ala kana 

haneꞌne. Ani afina Yisasiꞌa hetimaleno ala kekefafati inake nehe “Mako 
veꞌkamoka life kahaiseana eꞌka nakaeyateti li no. 38  Mako veꞌkamoꞌa 
nakaeyafe afino aipafi maleseana Anumaya Koti avopi inani veꞌkae inake 
huꞌneane

‘Alaki olane avamu amisea liꞌmoꞌa ani veꞌkamo aipafati kapai 
hakeno uke uke huno uke.’ huꞌneane.”

39 Yisasiꞌa Fate Akufa Avamufe ani ke nehe. Akaeyafe afiꞌa apaipafi 
malesaya vaya ani Fate Akufa Avamu apamite apamite hukefe nehe. 
Apamikefe neheaꞌmaki ani ke hea afina Yisasiꞌa saufa koꞌkuꞌnapi ohaiꞌnea 
afinanakeno Fate Akufa Avamu saufa oꞌapamiꞌne.

Akaeyafe vaya aolefi aliꞌa faꞌko faꞌka nehae.
40 Miꞌko aliꞌa atalu huꞌnaya vayapati mako vayaꞌmoki ani ke afiteꞌa 

inake hae “Lamake mani veꞌka Anumaya Koti aune veꞌkae.” huꞌa nehae. 
41 Nehakeꞌa makoꞌamoki “Anumaya Kotiꞌa lakufa alino katiseafe huteꞌnea 
veꞌkae.” nehakeꞌa makoꞌamoki inake hae “Anumaya Kotiꞌa lakufa alino 
katiseafe hutesea veꞌkamoꞌa Kaliliti vaꞌyi ohuke. 42  Anumaya Koti avopi 
inake huno kamaleꞌneane

‘Anumaya Kotiꞌa lakufa alino katiseafe hutesea veꞌka Teviti nofipati 
vaꞌyi huke. Tevitiꞌa Petelehemu neꞌmaiya kumate vaꞌyi huke.’ huno 
kamaleꞌneane.” huꞌa nehae.

43  Inake huteꞌa akaeyafe aolefi aliꞌa faꞌko faꞌka nehae. 44 Faꞌko faꞌka 
nehayaꞌmaki makoꞌamoki “Akaeya atafa hutapa nofi huteo.” huꞌa 
hayaꞌmaki mako veꞌkamoꞌa Yisasina atafa ohuꞌne.

Kava vayaꞌmoki Yisasife afiꞌa apaipafi noꞌmalae.
45  Ina kava hikeꞌa ati vayaꞌmoki eteꞌa mono nopi kava vayateꞌae Falasi 

mono ke neꞌafea vayateꞌae vakeꞌa inake huꞌa apafineꞌkae “Naꞌya hiketapa 
ani veꞌka avaletapa noꞌmae?” huꞌa nehae. 46  Nehakeꞌa ati vayaꞌmoki 
inake hae “Aꞌkeꞌainakaꞌae meniꞌae mako vayaꞌmoki Yisasi nehea akufa 
ke ohuꞌnae.” huꞌa nehae. 47 Nehakeꞌa Falasi mono ke neꞌafea vayaꞌmoki 
inake hae “Lapaꞌkaeyaꞌae ako ano lapavataka huꞌnife? 48-49 Lakaeya 
kava vayaꞌae Falasi mono ke neꞌafea vayaꞌae Yisasife afiꞌa apaipafi 
makoꞌamoki maleꞌnafe? Heꞌe oꞌmaleꞌnae. Ani kava nohayaꞌmaki mani 
aliꞌa atalu huꞌnaya vayaꞌmoki Mosese ke male maleꞌnea ke oꞌafiꞌnafe 
apaipafi maleꞌnayaꞌmaki Anumaya Kotiꞌa hai vaipateno haniꞌki yapi 
hupatekaiye.” huꞌa nehae. 50-51 Nehakeno Niꞌkotimasiꞌa Yisasite uꞌnea 
veꞌkamoꞌa apaꞌkaeyaꞌae maiꞌneno inake nehe “Lakaeya mono kemoꞌa 
inake huꞌne ‘Nofi hutesaya veꞌkamo ke afitetake ina kava ma kava 
huꞌnea ke hokotetapa afitetake henakaꞌa haoꞌotake kava huꞌniseana nofi 
huteo.’ huno huꞌne.” nehe. 52-53  Nehikeꞌa “Kakaeyaꞌae Kalili koteka veꞌka 
maiꞌneꞌkae nehape? Anumaya Koti ke kamaleꞌnaya kefina hapaliꞌka afiꞌka 
alakepa huteꞌka afikane Kaliliti mako aune veꞌka fole oꞌaike.” huꞌa huꞌnae.

Mako aꞌmoꞌa alu veꞌae kumai nehe.

8  1 Miꞌko vayaꞌmoki kumaꞌapileka vakeno Yisasiꞌa Olivi yosaꞌake haneꞌnea 
avimapi haiꞌne. 2  Natepati Yisasiꞌa hetino ala mono nopi vikeꞌa 

vayaꞌyaka maiꞌa veko nehakeno Yisasiꞌa faitopale maiꞌneno alino apaya nehe.

3  Alino apaya nehikeꞌa mono hapaliꞌa hapaꞌnepaiya vayaꞌae Falasi mono 
ke neꞌafea vayaꞌae akayana mako aꞌmoꞌa alu veꞌae kumai kava nehikeꞌa 
aketeꞌa avaleꞌa eꞌa ani vayaꞌai folakapi ateꞌnae. 4 Ateꞌneꞌa Yisasife inake 
huꞌa hapaiꞌnae “Aliꞌka apaya nehana Nenao akeꞌnape ma aꞌmoꞌa alu veꞌae 
kumai neheketa akeꞌnone. 5 Moseseꞌa lamiꞌnea ke male maleꞌnea kefina 
‘Ani akufa kava hisea afe yafa kayoteti amakitapa keli vaiyo.’ huno 
kamaleꞌneaꞌmaki kakaeya naꞌyane huꞌka kakesa neꞌafine?” 6  Yisasiꞌa mako 
akufa havike hisikeꞌaena avaleꞌa kake hutesaya yafe kahau neꞌaꞌa ani ke 
aꞌa avataka huneꞌkakeno Yisasiꞌa mopale ape huno mako avo kaꞌne. 7 Avo 
neꞌkaekeꞌa lusiya huꞌa Yisasife afike afike nehakeno Yisasiꞌa hetino inake 
huno hapapaiꞌne “Lapaꞌkaeya folakapati aise haoꞌotake kava nohisana 
veꞌkamoka hokoteꞌka yafa kayo aliꞌka mani a amakeo.” huno hapapaiꞌne. 
8  Hapapaiteno halate ape huno mopale ani avo kaꞌne. 9 Ani ke afiteꞌa 
miꞌko vayaꞌyaka hokoteꞌa alopa alopa vaya utakeꞌa mako vaya henaka 
hatilaviꞌa maꞌaileka uꞌa hano hutakeno Yisasiꞌa akaiꞌake maiꞌnikeno ani 
ana makoꞌkeꞌake Yisasi aulakale hetino maiꞌne. 10 Yisasiꞌa hetino inake he 
“Male kahakefe eꞌnaya vayana hanate maiꞌnae? Kakaeya kake hukatesea 
veꞌka manile oꞌmaiꞌnife?” huno afineꞌke. 11 Afineꞌkekeno ani aꞌmoꞌa inake 
he “Anumayamoka lamake alaki oꞌmaiꞌne.” nehikeno Yisasiꞌa inake huno 
nehe “Nakaeyaꞌae kake huoꞌkatekauki afaꞌa neꞌuꞌka henakaꞌa makoꞌae 
haoꞌotake kava oho.” nehe.

“Ma mopafi vaya aꞌna halepatesoa veꞌka maiꞌnoe.” nehe.
12  Henakaꞌa Yisasiꞌa mono nopi aliꞌa atalu huꞌnaya vayaꞌaife inake huꞌne 

“Nakaeya ma mopafi vayaꞌaipi aꞌna halepatesoa veꞌka maiꞌnoe. Nakaeya 
naꞌkame malesaya vayana ofalino ano halesea yana alitetapa hani yapi 
uteta ohukae.” nehe. 13  Nehikeꞌa Falasi mono ke neꞌafea vayaꞌmoki 
akaeyafe inake hae “Kakaeya kakaiꞌkaeꞌke kakeꞌatike ke huꞌka fole 
neꞌainanaketa kakaeya ke oꞌafikune.” huꞌa nehae. 14 Nehakeno Yisasiꞌa 
inake nehe “Heꞌe nakaeya nakaiꞌne ke hisoana hisoa kemoꞌa lamake 
hukoe. Nakaeya aepa heꞌna eꞌnoa kumaꞌae visoa kaꞌae ako akeꞌnoe. 
Akeꞌnoanaketapa lapaꞌkaeya nakaeya eꞌnoa kumateꞌae visoa kaꞌae 
oꞌakeꞌnae.

15 Lapaꞌkaeya ma mopafi vayaꞌmoki kavateti kake hupatetapa atapa 
faꞌko nehayaꞌmaki nakaeya makoꞌke veꞌka kake huteꞌna aꞌna faꞌko nohoe. 
16  Aꞌna faꞌko nohoaꞌmaki nakaeya vaya aliꞌna faꞌko huꞌnininana kanaleꞌya 
huꞌna aliꞌna faꞌko hunine. Nakaeya nakaeyaꞌnike vaya aliꞌna faꞌko faꞌka 
nohoaꞌmaki hunateꞌnea Afoꞌnimoꞌae loꞌkaꞌnetaꞌa kanale kava hutaꞌa faꞌko 
nehuꞌae. 17 Lapaꞌkaeya mono kemoꞌa inake nehe ‘Aole veꞌkalaꞌmokani 
makoꞌke kate hisaꞌana anaꞌkaeya kemoꞌa lamake huke.’ nehe. 18  Nakaeya 
nakaiꞌni ke huꞌna fole neꞌaukeno hunatekeꞌna eꞌnoa afoꞌnimoꞌa ani kava 
huno nakaeyafe huno fole neꞌaiye.” nehe. 19 Nehikeꞌa ani ke afiteꞌa 

Yoni 8  

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



255

akaeyafe inake huꞌa afikae “Afoꞌkamoꞌa hanate maiꞌne?” huꞌa afikakeno 
Yisasiꞌa inake he “Lapaꞌkaeya nakaeya oꞌnakeꞌnisayana Afoꞌnimoꞌae ani 
kava hutapa oꞌakeꞌnae. Nakaeya nakeꞌnininana Afoꞌnimoꞌae ani kava 
hutapa akeꞌninine.”

20 Yisasiꞌa mani ke ala mono nopi amuse ya neꞌmalaya aupalika 
maiꞌneno ani ke alino apaya neheanaki akaiꞌa falisea kanaꞌa vaꞌyi ohuꞌnea 
yafe mako veꞌkamoꞌa akaeya avaleno nofi huoꞌateꞌne.

Yisasiꞌa “Visoa koteka oꞌukae.” nehe.
21 Huoꞌateꞌnikeno Yisasiꞌa eteno makoꞌae inake huꞌne “Nakaeya ako 

ukoanaketapa nakaeyafe kahau akayaꞌmaki lapaꞌkaitapi haoꞌotake 
yatapi oꞌatalekayanakeno haneꞌnisiketapa falikayanaketapa nakaeya 
visoa katena lapaꞌkaeya oꞌukae.” nehe. 22  Nehikeꞌa Yuta vayaꞌmoki 
inake hae “Nakaeya visoa katena lapaꞌkaeya oꞌukae hea kemo aepaꞌa 
akaiꞌa akufa haesikeno falisea yafe nehifi?” huꞌa nehae. 23  Nehakeno 
Yisasiꞌa apaꞌkaeyafe inake he “Lapaꞌkaeya afetekati eꞌnayaꞌmaki nakaeya 
hanafakati eꞌnoe. Lapaꞌkaeya ma mopafati eꞌnayaꞌmaki nakaeya ma 
mopafati oꞌmeꞌnoe. 24 Ina yafe lapaꞌkaeya lahapapaiꞌnoe ‘Lapaꞌkaitapi 
haoꞌotake yatapi oꞌataletapa haneꞌnisiketapa falikae.’ huꞌnoe. ‘Nakaeya 
ma veꞌka maiꞌnoe.’ huꞌnoa ke lapaꞌkaeya afitapa lapaipafi oꞌmalesayana 
haoꞌotake yatapi oꞌatalesakeno haneꞌnisiketapa falikae.” nehe. 25 Nehikeꞌa 
inake huꞌa nehae “Kakaeya nalakae?” huꞌa afikakeno Yisasiꞌa inake 
he “Lapaꞌkaeya hokoteꞌna lahapapaiꞌnoa veꞌka maiꞌnoe. 26  Lusi ke 
lapaꞌkaeyafe kake hulapateꞌna aliꞌna faꞌko hulapatesoa ke haneꞌneaꞌmaki 
nakaeya hunatekeꞌna eꞌnoa veꞌkamoꞌa lamake keꞌake huꞌnea veꞌka 
maiꞌneanakeꞌna akaeyatekati afiꞌnoa ke ma mopafi vaya lahapaꞌnepauve.” 
nehe.

27 Ani ke Afoꞌamofe neheaꞌmaki apaꞌkaeya afiꞌa aepa aliꞌa oꞌafiꞌnae. 
28  Oꞌafiꞌnaya yafe Yisasiꞌa apaꞌkaeyafe inake he “Koꞌkuꞌnapakati eꞌnoa 
veꞌka vayaꞌmo alinateꞌnea mafaꞌne lapaꞌkaeya yofo yosale alitapa asaka 
hisayana nakaeya ani veꞌka maiꞌnoa yafe afitapa alakepa hukae. Ani afina 
ma ya afikae nakaeya nakaiꞌni nakesafati makoꞌke yana ohuꞌnoaꞌmaki 
afoꞌnimo huꞌnea keꞌake nehoanaketapa afikae. 29 Nakaeya hunateꞌnea 
veꞌka nakaeyaꞌae loꞌkano maiꞌneno miꞌko afina akaiꞌa amuse hea kava 
nehoa yafe nakaeya oꞌnataleꞌne.” nehe. 30 Nehikeꞌa lusi vayaꞌmoki Yisasiꞌa 
hea ke afiꞌa apaipafi maleteꞌa apaꞌkuꞌa amiꞌa alakepa nehae.

“Aꞌva kate maiꞌnaya vaya maiꞌnae.” nehe.
31 Yisasife afiꞌa apaipafi maleteꞌa apaꞌkuꞌa amiꞌa alakepa huꞌnaya Yuta 

vayaꞌaife Yisasiꞌa inake he “Lapaꞌkaeya nakaeya ke miꞌko afina aꞌkame 
malesayana nakaeya ke neꞌafea anaka maikae. 32  Nakaeya lamake hoa 
ke afitapa alakepa hutapa afisakeno ani lamake kemoꞌa lapaꞌkaeyapi 

kana lahapauꞌnea yana nofi hulapateꞌnaya yana hano hisiketapa afaꞌa 
aꞌva kate maiꞌnaya vaya maikae.” nehe. 33 Nehikeꞌa keꞌale inake huꞌa 
hapaiꞌnae “Lakaeya Epalahamu nofi vaya maiꞌnonanaketa mako vayaꞌmoki 
nofi huolateꞌnaketa miya oꞌali aliꞌyana oꞌaliꞌnonaꞌmaki naꞌya hikeꞌka 
lakaeyafe ‘Nofi hulapateꞌnaya yafe miya oꞌali aliꞌyapi neꞌmaiya ya hano 
hinaketapa meni aꞌva kate maiꞌnaya vayaꞌkana hutapa maikae.’ huꞌka 
nehane?” huꞌa afineꞌkae. 34 Afineꞌkakeno Yisasiꞌa inake he “Alaki lamake 
huꞌna lahapaꞌnepauve miꞌko vaya haoꞌotake kava alo hisayana haoꞌotake 
yatapimoꞌa nofi hulapateꞌniketapa miya oꞌali aliꞌya neꞌalea vaya maiꞌnae. 
35 Afaꞌa miya oꞌali aliꞌya veꞌka mako afamoꞌae akola loꞌkano oꞌmaikeaꞌmaki 
aliteꞌnisea mafaꞌneꞌamoꞌke akola ani afamoꞌae maike. 36 Anumaya Koti 
mafaꞌneꞌamoꞌa haoꞌotake yaꞌmoꞌa lapatafa huꞌnea yana alino ataleꞌniseana 
afaꞌa meni aꞌva kate maiyo huno hulapateꞌnisiketapaena ako alaki alino 
ataleꞌnea yafe makoꞌae ani aliꞌyana oꞌalikae. 37 Nakaeya ako afiꞌnoe 
lapaꞌkaeya Epalahamu nofi vaya maiꞌnayaꞌmaki nakaeya hoa ke afitapa 
lapaipafi oꞌmaleꞌnaya yafe nahakefe nehae. 38  Nakaeya afoꞌnimoꞌa 
naveliꞌnea kavaꞌake lahapaꞌnepauvaꞌmaki lapaꞌkaeya lapaꞌkaitapi 
afotapimo lahapapaiꞌnea kava nehae.” nehe.

Yisasiꞌa inake nehe “Lapaꞌkaeya afotapimoꞌa Sataꞌae.” nehe.
39 Yisasife inake hae “Afotimoꞌa Epalahamuꞌae.” huꞌa hakeno 

“Lapaꞌkaeya Epalahamu mafaꞌne maiꞌnininana akaeya huꞌnisea akufa 
kava alo hinine. 40 Alo hininaꞌmaki meni nakaeya afoꞌnimotekati 
lamakeꞌake ke afiꞌnoa ke lahapapaiꞌnoa veꞌka nahaesaya kava nehae. 
Epalahamuꞌa ina akufa kavana ohuꞌneane. 41 Lapaꞌkaeya afotapimo kava 
nehae.” huno hikeꞌa apaꞌkaeya inake huꞌa nehae “Itatimoꞌa kumai heno 
uneno nehuno ali olateꞌniki lakaeya makoꞌkeꞌake afotimoꞌa Anumaya 
Kotiꞌa akaiꞌake maiꞌne.” huꞌa nehae.

42-43  Nehakeno Yisasiꞌa apaꞌkaeyafe inake he “Anumaya Kotiꞌa 
afotapimoꞌa maiꞌnininana nakaeyafe lahapau lapayamopafati 
lahapainine. Nakaeya Anumaya Koti mafaꞌne akaeyatekati eꞌnoanakeꞌna 
nakaiꞌni nakesafati oꞌmeꞌnoanakeꞌna Anumaya Kotiꞌa hunatekeꞌna 
eꞌnoaꞌmaki naꞌya hiketapa ke hoa ke afitapa alakepa nohae. Lapaꞌkaeya 
oꞌafimo huꞌnaya yafenaketapa nakaeya ke oꞌafiꞌnae.

44 Lapaꞌkaeya afotapimoꞌa Sataꞌa alilapateketapa afotapimo haisea 
kava hutapa aꞌkame malekefe nehae. Hokoteno aepa huꞌneatekati vaya 
hapaekeꞌa faliꞌnaya veꞌkae. Ani veꞌka lamake ke aipafi oꞌmale veꞌka 
miꞌko afina haoꞌotake kate uneno nehea veꞌka maiꞌne. Havike hiseana 
miꞌko afina aepaꞌakeno alaki ani kava nehea kava nehe. Ani veꞌka Sataꞌa 
havikeꞌake veꞌkakeno miꞌko havikemo afoꞌamo maiꞌne. 45 Maiꞌnea yafe 
nakaeya lapaꞌkaeya lamake ke lahapaꞌnepauva yafe ke afitapa lapaipafi 
noꞌmalae.

46  Hana veꞌkamoka neꞌnakeꞌka nakaeyafe ‘Haoꞌotake yaꞌka haneꞌne.’ 
huꞌka hukane? Nakaeya lamake ke lahapapaiꞌnoaꞌmaki naꞌya hiketapa 
nakaeyafe afitapa lapaipa noꞌname? 47 Mako vaya Anumaya Koti 
mafaꞌneyaka maiꞌneꞌa Anumaya Koti ke neꞌafeaꞌmaki lapaꞌkaeya Anumaya 
Koti mafaꞌneyaka oꞌmaiꞌnaya yafenaketapa nakaeya ke noꞌafe.”

“Epalahamuꞌa fole oꞌaiꞌnea afina nakaeya maiꞌnoe.” huꞌne.
48  Yuta vayaꞌmoki ke anonaꞌale Yisasife inake huꞌa nehae “Lakaeya 

lamake nehune kakaeyafe Samelia veꞌka maiꞌnanana Sata afe kaipafi 
maiꞌne huta lamake huꞌnone.” huꞌa nehae. 49 Nehakeno Yisasiꞌa inake 
huꞌne “Nakaeyapi Sata afe oꞌmaiꞌneaꞌmaki nakaeya Afoꞌnimo aki 
aliꞌna asaka nehoaꞌmaki lapaꞌkaeya nakaeya naki alitapa asaka nohae. 
50 Alitapa asaka nohayaꞌmaki naki aliꞌa asaka hisaya vayafe nakaeya 
kahau noꞌaovaꞌmaki makoꞌke veꞌkamoꞌa vayaꞌmoki naki aliꞌa asaka hisaya 
yafe nehaiye. Ani veꞌka Anumaya Kotiꞌakeno akaeya kake hupate veꞌka 
maiꞌne.

51 Alaki lamake huꞌna lahapaꞌnepauve nakaeya ke aꞌkame maleseaꞌmoꞌa 
alaki ofalike.” nehe. 52  Nehikeꞌa Yuta vayaꞌmoki akaeyafe inake nehae 
“Ani ke nehanaketa lakaeya afunana kakaeya kaipafi Sata afe maiꞌne. 
Epalahamuꞌae aꞌkeꞌainaka Anumaya Koti aune vayaꞌae faliꞌnayaꞌmaki 
kakaeya ‘Nakaeya ke aꞌkame malesayaꞌmoki ofalikae.’ huꞌka nehape? 
53  Kakaeya lakinakomona Epalahamuna akaseꞌnoa veꞌka maiꞌnoe huꞌka 
nehape? Epalahamu faliꞌnikeꞌa Anumaya Koti aune vayaꞌae faliꞌnae. 
Kakaeya hana veꞌka maiꞌnoe huꞌka nehane?” huꞌa nehae.

54 Nehakeno Yisasiꞌa inake nehe “Nakaeya nakiꞌniꞌa aliꞌna asaka 
hisoana afa yaꞌkana hukeaꞌmaki Afoꞌnimoꞌa nakaeya naki alino asaka 
nehiketapa lapaꞌkaeya ani veꞌkae ‘Anumaya Kotitimo maiꞌne.’ hutapa 
nehae. 55 Nehayaꞌmaki lapaꞌkaeya akaeya oꞌaketafa huꞌnae. Nakaeya 
akaeya ako akeꞌnoe. Nakaeya ‘Akaeyafe oꞌakeꞌnoe.’ huꞌnininana 
lapaꞌkaeya haya kava huꞌna havikeꞌake veꞌka maiꞌnininaꞌmaki nakaeya 
ako akaeya akeꞌneꞌna akaeya ke aꞌkame neꞌmaloe. 56  Epalahamuꞌa 
lapaꞌkinakomoꞌa nakaeyafe inake huꞌne ‘Nakaeya akaeya ma mopale 
vaꞌyi hisea afina akekauve.’ huno amuse huteno aketeno makoꞌae 
amuse huꞌne.” nehe. 57 Nehikeꞌa Yuta vayaꞌmoki akaeyafe inake nehae 
“Kakaeya aole veꞌkalaꞌmokani anaiya anaya hano huteno mako veꞌkamo 
ayatalaꞌa hano hea kafu (50 kafu) ohuꞌneꞌka vayatama oꞌmaiꞌnanaꞌmaki 
Epalahamuna kakaeya akeꞌnape?” huꞌa nehae. 58  Nehakeno Yisasiꞌa inake 
nehe “Alaki lamake huꞌna lahapaꞌnepauve Epalahamuna ali oꞌateꞌnea 
afina nakaeya hokoteꞌna koꞌkuꞌnapaka maiꞌnoane.” nehe. 59 Ani ke 
hea yafe yafa kayo aliꞌa asaka huꞌa Yisasina hakefe nehakeno Yisasiꞌa 
falaꞌkino apataleno Anumaya Koti aki aliꞌa asaka nehaya nopakati 
maꞌaileka uꞌne.

Yisasiꞌa aulaka fali kaꞌnea veꞌka alino kanale huteꞌne.

9  1 Yisasiꞌa kateka neꞌuno mako veꞌka itaꞌamoꞌa hae alitea afina aulaka 
fali kaꞌnea veꞌka akeꞌne. 2  Akeꞌnikeꞌa akaeya ke neꞌafea anakaꞌmoki 

inake huꞌa afineꞌkae “Aliꞌka apaya nehana Nenao nalaꞌa haoꞌotake 
kava huꞌnea yaꞌmoꞌa mani veꞌkamo aulaka fali kaꞌne? Akaiꞌafi ita 
afoꞌalaꞌmokani haoꞌotake kava haꞌa yaꞌmoꞌa ani aulaka fali kaꞌne?” huꞌa 
afineꞌkae.

3  Afineꞌkakeno Yisasiꞌa inake he “Ani veꞌka ita afoꞌalaꞌmokaniꞌae 
akaiꞌaꞌae haoꞌotake kava huꞌnaya yaꞌmoꞌa ani aulaka fali oꞌkaꞌneaꞌmaki 
Anumaya Kotiꞌa loꞌkiyaꞌamoꞌa alino kanale hutesikeꞌa miꞌko vayaꞌmoki 
akesaya yafe aulaka fali kaꞌne. 4 Meni kotino haleꞌniseaꞌaeꞌke hunateꞌnea 
veꞌkamo aliꞌyana alike alike huta maisune. Hani kiseana mako veꞌkamoꞌa 
aliꞌyana oꞌalike. 5 Meni nakaeya ma mopale maiꞌnoa afinana nakaeya ma 
mopafi aꞌna halesoa veꞌka maiꞌnoe.”

6  Inake nehuno avaituꞌna mopafi heteno mopaꞌae avaituꞌnaꞌae alino 
maleno akunaku huteno ani mopa alino kalifateno aulaka fali kaꞌnea 
veꞌkamo aulakale maleteꞌne. 7 Maleteteno inake huno hapaiꞌne “Kakaeya 
Siloamu li kotute uꞌka kaukosa sese huteꞌka eteꞌka eno.” nehe. Nehikeno 
uno li faleteno eteno neꞌekeno aulakamoꞌa kanale hikeno neꞌake. Ani 
li kotuꞌmo akiꞌa lakaeya kefati make huta aki akaune “Huteꞌne.” huta 
akaune.

8  Ekeꞌa kumaꞌale vayaꞌae miꞌko afina mani veꞌka aulaka fali kaꞌnea 
kanafi moni auꞌkaya huno “Moni nameo nameo.” nehikeꞌa akeꞌnaya 
vayaꞌmokiꞌae inake huꞌa huꞌnae “Ani veꞌkamoꞌa miꞌko afina felu 
maiꞌneno moni auꞌkaya nehea veꞌkafi alu veꞌkae?” huꞌa nehae. 9 Nehakeꞌa 
makoꞌamoki “Ani veꞌkae.” nehakeꞌa makoꞌamoki “Fate veꞌka ani akufa 
veꞌkae.” hakeno akaiꞌa “Nakaeya ani veꞌka maiꞌnoe.” huꞌne. 10 Nehikeꞌa 
miꞌko vayaꞌmoki afineꞌkae “Hanaꞌya hanakeno kaulakamoꞌa kanale 
hukateꞌne?” huꞌa nehae. 11 Nehakeno inake nehe “Mako veꞌka Yisasiꞌae 
huꞌa aki neꞌaya veꞌkamoꞌa hapa alino kalifateno alino naulakale 
malenateteno ‘Siloamu li kotuteka uꞌka li falo.’ hikeꞌna uꞌna li nefalokeno 
naulakamoꞌa halekeꞌna akeꞌnoe.” nehe. 12  Nehikeꞌa ani vayaꞌmoki “Hanate 
ani veꞌka maiꞌne?” huꞌa hakeno “Nakaeya oꞌakeꞌnoe.” huꞌne.

Falasi mono ke neꞌafea vayaꞌmoki aulaka alino 
kanale huteꞌnea veꞌka afineꞌkae.

13  Ani kava hakeno Falasi mono ke neꞌafea vayaꞌaiteka aulaka fali 
kaꞌneapati aulaka eteno akeꞌnea veꞌka avaleliꞌa uꞌnae. 14 Yisasiꞌa hapa 
alino kalifateno ani veꞌkamo aulaka alino kanale huteꞌnea kana Sapati 
afinane. 15 Falasi mono ke neꞌafea vaya inake huꞌa afineꞌkae “Hanaꞌya 
hanakeno kaulakamoꞌa kanale hukateꞌne?” huꞌa hakeno “Hapa alino 

kalifateno naulakale maletekeꞌna uꞌna li falokeno naulakamoꞌa halekeꞌna 
meni neꞌakoe.” nehe. 16  Nehikeꞌa mako Falasi mono ke neꞌafea vayaꞌmoki 
“Ani kava huꞌnea veꞌka Sapati kana aꞌkame noꞌmalea yafe Anumaya Kotiꞌa 
ani veꞌka hutekeno oꞌmeꞌne.” huꞌa nehakeꞌa mako vayaꞌmoki inake hae 
“Hana kava huno haoꞌotake kava nehisea veꞌkamoꞌa ina akufa kava huno 
oꞌakeꞌnaya avame ya hu loꞌkiya kavana alo hininine?” huꞌa nehakeꞌa ani 
afina aolefi aliꞌa faꞌko faꞌka huꞌnae.

17 Ina kava hakeꞌa aulaka fali kaꞌnea veꞌkaena eteꞌa inake huꞌa afineꞌkae 
“Ani kaulaka alino kanale hukateꞌnea veꞌkaena naꞌyane ke nehane?” huꞌa 
hakeno inake he “Anumaya Koti aune veꞌka maiꞌne huꞌna nehoe.” nehe. 
18  Nehikeꞌa Yuta vayaꞌmoki ani veꞌka aulaka fali kaꞌnea veꞌkamaki meni 
aulakamoꞌa ako kanale he huꞌa haya ke akeꞌatike nehe huꞌa ani ke afiꞌa 
apaipafi oꞌmaleꞌnae. Apaipafi oꞌmaleꞌa ani aulaka fali kaꞌnea veꞌkamo ita 
afoꞌamokanife ke huteꞌa anafikakeꞌana hapapaiꞌakeꞌa ani ke afiꞌnae.

19 Ita afoꞌamokanife inake huꞌa anafineꞌkae “Ma veꞌka aliteꞌnaꞌa 
afinana aulaka fali kaꞌnea mafaꞌnetani maiꞌnife? Hana kava hikeno meni 
aulakamoꞌa kanale hikeno neꞌake?” huꞌa anafineꞌkae. 20-21 Anafineꞌkakeꞌana 
ita afoꞌalaꞌmokani inake huꞌnaꞌae “Laꞌakaeya akeꞌnoꞌana mani veꞌka 
laꞌakaiti mafaꞌne maiꞌne. Itaꞌamoꞌa aliteateka aulaka fali kaꞌnea mafaꞌne 
aliteꞌneaꞌa ako akeꞌnoꞌaꞌmaki hanaꞌya huno aulaka kanale hikeno akeꞌneaꞌa 
oꞌakeꞌnoꞌae. Hana veꞌkamoꞌa ani aulaka alino kanale huteꞌnifi oꞌakeꞌnoꞌaki 
akaiꞌake ke hutapa afikekenaꞌao. Alopa veꞌka maiꞌneanakeno akaiꞌa 
lahapapaike.” huꞌana nehaꞌae. 22-23 Ita afoꞌalaꞌmokani Yuta vayaꞌaife 
koli nehuꞌana ani ke huꞌnaꞌae. Yuta vayaꞌmoki ako mako ke huꞌa loꞌkiya 
vaimaleteꞌa inake huꞌnae “Mako veꞌkamoka Yisasife ‘Anumaya Kotiꞌa lakufa 
alino katiseafe huteꞌnea veꞌka maiꞌne.’ hisana veꞌka akola mono nopati 
avaleta maꞌaileka atalekaune.” huꞌnaya ke koli nehaꞌae. Inani aepaleti 
“Alopa veꞌka maiꞌniki akaiꞌa afikekenoꞌa lahapapaino.” huꞌana nehaꞌae.

24 Makoꞌae aulaka fali kaꞌnea veꞌkae ke huteꞌa inake huꞌnae “Kakaeya 
Anumaya Koti aulakale alaki lamake nehuꞌka Anumaya Koti aki aliꞌka 
asaka ho. Akonana ani veꞌka haoꞌotake kava nehea veꞌkae.” huꞌa nehae. 
25 Nehakeno inake huno nehe “Nakaeya oꞌakeꞌnoe akaeya haoꞌotake 
kava nehea nepi nohea nepi huꞌna oꞌakeꞌnoaꞌmaki makoꞌke yaꞌake 
akeꞌnoana hokoteno naulakaꞌni fali kaꞌneaꞌmaki meni naulakaꞌni alino 
kanale hikeꞌna neꞌakoe. Ina yaꞌake akeꞌnoe.” nehe. 26  Nehikeꞌa inake huꞌa 
afineꞌkae “Hana kava hukateꞌne? Hanaꞌya huno kaulaka alino kanale 
hukateꞌne?” huꞌa afineꞌkae. 27 Afineꞌkakeno inake huno hapaꞌnepaiye 
“Nakaeya ako hokoteꞌna lahapapaiꞌnoaꞌmaki lapaꞌkaeya keꞌniꞌa noꞌafe. 
Naꞌya hiketapa etetapa halate nafineꞌkae? Lapaꞌkaeyaꞌae etetapa akaeya 
ke neꞌafea vaya maikefe nehafe?” nehe.

28  Nehikeꞌa apaꞌkaeya kamuke neꞌamaꞌkiꞌa inake nehae “Kakaeyaꞌke 
Yisasi ke neꞌafina veꞌka maiꞌnanaꞌmaki lakaeya Mosese ke neꞌafuna vaya 

hai maiꞌnone. 29 Anumaya Kotiꞌa Mosese ke hapaiꞌneaꞌa lakaeya ako 
afiꞌnonaki inani veꞌka hanatekati eꞌnifi lakaeya oꞌakeꞌnone.” huꞌa nehae.

30 Nehakeno aulaka fali kaꞌnea veꞌkamoꞌa inake nehe “Inani kavana 
alaki fate akufa kava nehae. Lapaꞌkaeya vaꞌyi huꞌnea kaꞌa oꞌakeꞌnayaꞌmaki 
ani veꞌkamoꞌa naulaka alino kanale hunateꞌne. 31 Lakaeya ako afiꞌnone 
Anumaya Kotiꞌa havi vayaꞌai ke noꞌafeaꞌmaki mako vayaꞌmoki Anumaya 
Kotife amuse huꞌa aki aliꞌa asaka hisaya vayana Anumaya Kotiꞌa 
nehaiya kava hisaya vaya maiꞌnisayana Anumaya Kotiꞌa keꞌapi afike. 
32  Aꞌkeꞌainaka ma mopa aepa faino alo huꞌnea kanaleti haneme eno meni 
maiꞌnona kanale mako veꞌka itaꞌamoꞌa aliteateka aulaka fali kaꞌnea veꞌka 
maiꞌnikeno ‘Mako veꞌkamoꞌa aulaka alino kanale huteꞌne.’ huꞌa huꞌnaya 
ke mako oꞌmaleꞌnikeꞌa oꞌafiꞌnayane. 33  Inaki Anumaya Kotiꞌa mani 
veꞌka hu oꞌateꞌnininana mako loꞌkiya kavana akaeya alo ohinine.” nehe. 
34 Nehikeꞌa akaeyafe inake huꞌnae “Kakaeya ma mopafi haoꞌotake ya 
haneꞌnea yapati itaꞌkamoꞌa alikatekeꞌka eꞌnanaꞌmaki lakaeya meni aliꞌka 
laya hukefe nehape?” huꞌa nehae. Ani ke huteꞌa mono nopati maꞌaileka 
avaleꞌa yaka hutaleꞌnae.

Yisasife afino aipafi maleꞌne.
35 Yaka hutaleꞌnakeno Yisasiꞌa ani ke afiteno ani avaleꞌa yaka 

hutaleꞌnaya veꞌka aketeno inake he “Kakaeya koꞌkuꞌnapakati eꞌnea veꞌka 
vayaꞌmo aliteꞌnea veꞌkaena afiꞌka kaipafi neꞌmalape?” huno afineꞌke. 
36  Afineꞌkekeno ani veꞌkamoꞌa inake he “Amuseꞌka nehuki ani veꞌka 
nalaꞌae? Nahapaisanakeꞌna ani veꞌkaena afiꞌna naipafi malekauve.” nehe. 
37 Nehikeno Yisasiꞌa akaeyafe inake he “Kakaeya ani veꞌka ako akeꞌnane. 
Ani veꞌkaꞌae meni kake nehaꞌae.” nehe. 38  Nehikeno ani veꞌkamoꞌa inake 
nehe “Anumayaꞌnimoka meni kakaeyafe afiꞌna naipafi neꞌmaloe.” nehuno 
amuse huno akaeyate aleꞌya alo ano alino soso huneꞌate. 39 Yisasiꞌa inake 
he “Nakaeya ma mopale vaya aliꞌna faꞌko faꞌka huꞌna kake hupatesoa 
yafe eꞌnoe. Aliꞌna faꞌko hisukeꞌa apaulaka fali kaꞌnea vayaꞌmoki apaulaka 
kanale hupatesikeꞌa akekae. Akesakeno apaulaka neꞌakesaya vayana 
eteno fali kakaiye.” nehe. 40 Nehikeꞌa mako Falasi mono ke neꞌafea 
vaya haute maiꞌneꞌa ani hea ke afiteꞌa akaeyafe inake huꞌa afineꞌkae 
“Lakaeyaꞌaefe lapaulaka fali kaꞌne huꞌka nehape?” huꞌa afineꞌkae. 
41 Afineꞌkakeno Yisasiꞌa inake nehe “Lapaulakamoꞌa fali kaꞌnininana 
Anumaya Kotiꞌa ‘Haoꞌotake yatapi haneꞌne.’ huno ohininaꞌmaki 
lapaꞌkaeya ‘Laulakamoꞌa haleketa kanale huta akeꞌnone.’ hutapa nehaya 
yafe haoꞌotake yatapi haneꞌne.”

Sipi sipimo ke hapaꞌnepaiye.

10  1 Yisasiꞌa inake nehe “Nakaeya alaki lamake huꞌna lahapaꞌnepauve 
mako vayaꞌmoki sipi sipimo kekiꞌya kipateti oꞌuꞌa kekiꞌya afafafati 

haleꞌa haisaya vayana kumaya vaya maiꞌnae. 2  Maiꞌnayaꞌmaki kipateti 
haino nefalea veꞌka sipi sipile neꞌyakaiya veꞌka maiꞌne. 3  Kipate neꞌyakaiya 
veꞌkamoꞌa akaeya aketeno kita yaꞌkitekeno kipateti haino nefalekeꞌa sipi 
sipiyakamoki akele afiꞌnayanakeno akaiꞌa sipi sipimoki apaꞌki hanete 
hanete huꞌneanakeno apaꞌki ano makoteka makoteka nehuno apavaleno 
maꞌailaka nelave. 4 Apavaleno maꞌailaka neꞌuno uno hokoteno neꞌvikeꞌa 
sipi sipimoki aꞌkame neꞌvae. Ani veꞌkamo akele afiꞌnayanakeꞌa aꞌkame 
neꞌvae. 5 Aꞌkame neꞌvayaꞌmaki oꞌakeꞌnaya vayaꞌmoki aꞌkame oꞌukae. Ani 
veꞌkamo akele oꞌafiꞌnaya yafenakeꞌa apaune heꞌa aluleka ukae.” nehe. 
6  Yisasiꞌa ani avoya ke hapapaiꞌneaꞌmaki apaꞌkaeya afiꞌa alakepa huꞌa 
oꞌafiꞌnae.

“Kanale sipi sipi afule kava veꞌka maiꞌnoe.” nehe.
7 Oꞌafiꞌnayaꞌmaki Yisasiꞌa eteno halate inake huꞌne “Alaki lamake huꞌna 

lahapaꞌnepauve nakaeya sipi sipimoki haisaya kipa maiꞌnoe. 8  Maiꞌnokeꞌa 
mako vaya hokoteꞌa eꞌnaya vayana kumayaꞌya nehuꞌa vaya nehapaya vaya 
eꞌnayaꞌmaki sipi sipiyakamoki ani vayaꞌai apaꞌke oꞌafiꞌnae. 9 Nakaiꞌnike 
kipa maiꞌnoe. Mako vayaꞌmokitapa nakaeyapi etapa falesakeꞌna lapaꞌku 
lapame aliꞌna katisuketapa uteta nehutapa nesaya ya alikae. 10 Kumaya 
veꞌkamoꞌa kumayaꞌya nehuno vaya neheno alino haviya hukefe 
neꞌeaꞌmaki nakaeya kanale lapavamu lapamikefe eꞌnoe. Akola hano ohu 
lapavamu lapamisukeno ani avamuꞌmoꞌa lapaipafi havaitekaiye.”

11 Yisasiꞌa inake nehe “Nakaeya kanale sipi sipile kava veꞌkamoꞌna 
sipi sipi anakaꞌnimoki apaꞌku apame aliꞌna katisoa yafe falikoe. 12  Mako 
veꞌka sipi sipimo afoꞌamo oꞌmaiꞌneaꞌmaki miyatefeꞌke aliꞌya neꞌalino kava 
yakaiꞌnisikeno mako afela kala neꞌeseana atale neꞌmaleno aune hesikeno 
ani afela kalamoꞌa sipi sipi anakana hapafaino hapalitata hisikeꞌa apaune 
heꞌa uꞌeꞌa hukae. 13  Naꞌyafene ani sipi sipile kava veꞌkamoꞌa akaeya 
miya alisea yafeꞌke akesa afiteno ‘Sipi sipiyakaꞌni maiꞌnae.’ huno akesa 
oꞌafino ataleno aune heno uꞌne. 14-15 Nakaeya sipi sipile kanale kava veꞌka 
maiꞌnoe. Maiꞌneꞌna miꞌko afu anakaꞌni apaꞌkeꞌnokeꞌa afu anakaꞌnimoki 
nakaeyaꞌae ako nakeꞌa aeto huꞌnae. Afoꞌnimoꞌa akaiꞌa aipa namiꞌnikeꞌna 
nakaeyaꞌae naipa amiꞌnoe. Ani kava huꞌnoa kava huꞌa sipi sipiyakaꞌnimoki 
apaipa neꞌnamikeꞌna nakaeyaꞌae naipa apamiꞌnoe. Nakaeya sipi sipi 
afuyakaꞌnimoki apaꞌku apame aliꞌna katisoa yafe falikoe. 16  Mako sipi 
sipiyakaꞌni apaote maꞌailaka maiꞌneꞌa kekiꞌya vekoꞌnifi oꞌmaiꞌnayanakeꞌna 
ani afuyakaꞌni apavaleꞌna esoana nakaeya nake afisakeꞌna makoꞌkeꞌake 
sipi sipi afu anakaꞌni maisakeꞌna makoꞌkeꞌmoꞌna sipi sipi afu anakaꞌaite 
kava veꞌka maikoe.

17 ‘Nakaeya afaꞌa falikoe.’ huꞌna hoa ke Afoꞌnimoꞌa hau ayamopafati 
lusiya huno nakaeyafe nehaiye. Navamuna eteno namisikeꞌna hetisoa 
yafenakeꞌna navamuna afaꞌa atalekauve huꞌna nehoe. 18  Mako vayaꞌmoki 

navamuna nahaꞌofalekayaꞌmaki nakaiꞌni nakesafati navamuna 
atalekauve. Navamuꞌniꞌa atalesoa loꞌkiyaꞌni haneꞌneanakeꞌna navamuna 
ataleteꞌna eteꞌna alisoa loꞌkiyaꞌni haneꞌne. Ani kava hisoa ke Afoꞌnimoꞌa 
nahapaikeꞌna afiꞌnoa ke haneꞌne.” huꞌne.

19 Inake huno hea yafe Yuta vayaꞌmoki aolefi aliꞌa faꞌko huꞌnae. 20 Nesu 
vayaꞌmoki inake nehae “Sata afe akaeya aipafi maiꞌnikeno anekinaki 
nehiki naꞌya hiketapa akaeya ke neꞌafe.” huꞌa nehae. 21 Nehakeꞌa mako 
vayaꞌmoki inake huꞌa hae “Sata afeꞌmoꞌa aipafi maiꞌnininana ma akufa ke 
ohinine. Sata afeꞌmoꞌa aulaka fali kaꞌnea veꞌka alino halai huteninipe?” 
huꞌa apafineꞌkae.

Yisasife “Aoteꞌyaꞌae.” huꞌa nehae.
22-23 Aꞌkeꞌainaka mono no kimaleteꞌa kita yaꞌkiꞌnaya kanae apaꞌkesa 

afiꞌa amuse nehaya emu Yelusalemu kiꞌnae. Kitakeno ani lanitani kana 
Yisasiꞌa Anumaya Koti nopi maiꞌneno yasi neꞌalea no Solomoniꞌa ano 
analakimaleꞌnea aupalika uneno nehe. 24 Nehikeꞌa miꞌko Yuta vayaꞌmoki 
eꞌa Yisasi maiꞌnea yate maiꞌa veko huꞌa maiꞌneꞌa inake hae “Laipa 
lakesamoꞌa aolefi aolefi nehuno kanaꞌake nehiki na yu lakaeya laipa lakesa 
aliꞌka kanale hulatekane? Meni kakaeya Anumaya Kotiꞌa hukatekeꞌka 
eꞌnana veꞌka maiꞌnisanana lamake huꞌka fole aiꞌka lahapaiyo.” huꞌa nehae. 
25-26 Afineꞌkakeno Yisasiꞌa inake nehe “Nakaeya ako lahapapaiꞌnoaꞌmaki 
nakaeyafe afitapa lapaipafi noꞌmalae. Afoꞌnimo namiꞌnea loꞌkiyaleti 
aliꞌnoa aliꞌyana nakaeya naki lapaveliꞌne. Nakaeya ani Anumaya Kotiꞌa 
hunatekeꞌna eꞌnoa veꞌka maiꞌnoa yafe lahapapaiꞌneaꞌmaki lapaꞌkaeya 
nakaeya sipi sipi anaka oꞌmaiꞌnaya yafe afitapa lapaipafi noꞌmalae.

27 Noꞌmalayaꞌmaki nakaeya sipi sipiyakamoki nakaeya nakele afiteꞌa 
naꞌkame neꞌmalakeꞌna nakaeya apaꞌkaeya ako apaꞌkeꞌnoe. 28  Apaꞌketeꞌna 
maike maike hu apavamuna ako apamiꞌnoanakeꞌa ofalikae. Nakaeya 
nayapi ako maiꞌnayanakeno mako veꞌkamoꞌa eno apavayu ohuke. 
29 Afoꞌnimoꞌa ani sipi sipi anaka namiꞌnea veꞌkakeno miꞌko yana 
apaꞌkaseꞌnea veꞌka maiꞌnea yafe alu veꞌkamoꞌa afoꞌnimo ayapatina 
haꞌofalekaiye. 30 Afoꞌnimoꞌae nakaeyaꞌae makoꞌkeꞌake maiꞌnoꞌae.” nehe.

31 Nehikeꞌa Yuta vayaꞌmoki makoꞌae yafa kayo aliꞌa asaka huꞌa 
halate amakikefe nehae. 32  Nehakeno Yisasiꞌa inake he “Nakaeya miꞌko 
afoꞌnimo namiꞌnea kanale kavana lapaꞌkaeya lapaulakale alo huꞌna 
lapaveliꞌnoaꞌmaki hana kava huꞌnoa yafe nakaeya yafa kayoteti nahakefe 
nehae?” huno apafineꞌke. 33  Apafineꞌkekeꞌa “Kanale ya huꞌnana yafe yafa 
kayoteti oꞌkahakaunaꞌmaki kakaeya ma mopafi afaꞌa vayatafaꞌmokamaki 
‘Nakaeya Anumaya Kotiꞌna maiꞌnoe.’ nehuꞌka Anumaya Kotife huꞌka 
haviya hutana yafe yafa kayoteti kahakefe nehune.” huꞌa nehae.

34 Nehakeno Yisasiꞌa inake he “Lapaꞌkaitapi mono ke kamaleꞌnea 
kemoꞌa inake huꞌne

Anumaya Kotiꞌa inake he ‘Lapaꞌkaitapi kotiꞌkana vaya maiꞌnae.’ nehe 
huꞌa kamaleꞌnayane.

35-36  Ani Anumaya Koti ke kamaleꞌnaya ke haneke haneke huno 
lamake keꞌake huke. Aꞌkeꞌainaka Anumaya Koti kemoꞌa ani vayaꞌaite 
uno ako hapaꞌnepaiya vayafe ‘Kotiꞌkana vaya maiꞌnae.’ huno huꞌniseana 
nakaeya Afoꞌnimoꞌa ‘Nahaꞌye hea veꞌka maiꞌnane.’ huno hunatekeꞌna 
ma mopafina eꞌnoki naꞌya hiketapa ‘Nakaeyafe nakaeya Anumaya 
Koti mafaꞌneꞌamoꞌnae.’ huꞌna hoa ke ‘Anumaya Kotife huꞌka haviya 
hu neꞌatane.’ hutapa nakaeyafe nehae? 37-38  Nakaeya Afoꞌnimo aliꞌya 
oꞌalininana nakaeyafe afitapa lapaipafi oꞌmalesayana kanale kava 
haninaꞌmaki nakaeya ani aliꞌya aliꞌnisoana nakaeya ke afitapa lapaipafi 
‘Oꞌmalesune.’ hutapaena nakaeya aliꞌyafe afitapa lapaipafi maleo. Ani 
kava hisayana Afoꞌnimoꞌa nakaeyaꞌae maikeꞌna nakaeya ani kava huꞌna 
akaeyaꞌae maiꞌnoa ke afitapa alakepa hutapa afikae.” nehe.

39 Nehikeꞌa makoꞌae nofi hutekefe atafa hukefe huꞌnayaꞌmaki apataleno 
uꞌne. 40 Neꞌuno Yisasiꞌa eteno Yotani li laꞌka heno Yoniꞌa li falepateꞌnea 
aupalika uno maiꞌne. 41 Maiꞌnikeꞌa nesu vaya akaeyate neꞌeꞌa inake hae 
“Yoniꞌa oꞌakeꞌnona avame ya hu loꞌkiya aliꞌyana oꞌaliꞌneaꞌmaki ma veꞌka 
miꞌko huꞌnea kemoꞌa alaki lamake keꞌake huꞌne.” huꞌa nehae. 42  Miꞌko 
eꞌnaya vayaꞌmoki Yisasife afiꞌa apaipafi maleꞌa apaꞌkuꞌa amiꞌa alakepa 
huꞌnae.

Lasalasiꞌa ako faliꞌne.

11  1 Mako veꞌkamo akiꞌa Lasalasiꞌa kali aliꞌne. Ani veꞌkaꞌae asaꞌamoꞌa 
Mataꞌae akanaꞌamoꞌa Maliaꞌae Petani neꞌmaiya kumane. 2  Maliaꞌa 

mako afina manaꞌake masaveteti Yisasi aiyale faleteteno ayoꞌkaleti ano 
kalopateꞌnea aꞌmafaꞌne. Ani aꞌmafaꞌnemo asaꞌamoꞌa Lasalasiꞌa kali aliꞌne. 
3  Kali aliꞌnikeꞌana ani aole anuꞌkanalaꞌmokani Yisasiteka mako veꞌka 
hutaꞌakeno uno inake nehe “Anumayamoka kakaeya kahau kayamopafati 
lusiya huno neꞌkahaiya veꞌka kali aliꞌne.” nehe. 4 Nehikeno Yisasiꞌa ani ke 
neꞌafino inake he “Lasalasiꞌa kali aliꞌneaꞌmaki falisea kali oꞌaliꞌniki ani 
kali Anumaya Koti aki aliꞌa asaka hisaya yafe aliꞌne. Ani kali Anumaya 
Koti mafaꞌnemoꞌa noꞌakaya loꞌkiya kava hisikeꞌa aketeꞌa aki aliꞌa asaka 
hisaya yafe vaꞌyi huꞌne.” nehe.

5 Mataꞌae akanaꞌamoꞌae Lasalasiꞌae Yisasiꞌa ani anakaꞌaife aipafati 
lusiya huno nehaiya anakane. 6-7 Lusiya huno nehaiya anakaꞌmaki 
Lasalasiꞌa kali aliꞌnea ke afiteno oꞌuno aole afina ani maiꞌnea kumate 
maiteno akaeya ke neꞌafea vayaꞌaife inake nehe “Yutia koteka eteta 
visune.” nehe. 8  Hikeꞌa akaeya ke neꞌafea vayaꞌmoki inake hae “Aliꞌka 
apaya nehana veꞌka Yuta vayaꞌmoki yafa kayoteti aliꞌa kamakikefe 
huꞌnaya koteka meni kakaeya halate eteꞌka ani koteka ukefe nehape?” 
huꞌa afikeꞌnae. 9-10 Afikakeno Yisasiꞌa akaiꞌa mani mopale maiꞌnea kanaꞌa 

hano ohuꞌnea yafe avoya ke nehuno inake he “Natepati ano haleꞌnea 
yaꞌmoꞌa ano haleꞌnikeno une netife? Mako veꞌka natena vailino ohakaiye. 
Ma mopale ano hale ya haneꞌnea yafenakeno akeꞌneaꞌmaki haniꞌainaka 
ano hale yaꞌa akuꞌainaka oꞌmaleꞌnea yafenakeno uneno hiseana vailino 
hakaiye.” 11 Yisasiꞌa ani ke huteno mako ke inake nehe “Lakaeya 
vayatimoꞌa Lasalasiꞌa havano maiꞌneanakeꞌna nakaeya uꞌna aliꞌna 
hetitekefe uve.” huꞌne.

12  Hikeꞌa akaeya ke neꞌafea anakaꞌmoki inake hae “Anumayamoka 
akaeya afaꞌa havano maiꞌniseana kaliꞌa kanale hutesikeno eteno hetike.” 
huꞌa nehae. 13  Yisasiꞌa Lasalasife avoya ke nehuno ako faliꞌnea yafe 
“Havano maiꞌne.” huno hea ke akaeya ke neꞌafea anakaꞌmoki oꞌafiꞌa “Afaꞌa 
havano maiꞌnikenoꞌae nehe.” huꞌa nehae. 14 Yisasiꞌa avoya ke ataleno 
huno fole aino inake he “Lasalasiꞌa ako faliꞌne. 15 Lapaꞌkaeya nakaeyafe 
afitapa alakepa hutapa lamake hane hutapa lapaipafi maletapa lapaꞌkuꞌa 
namisaya yafe oꞌmaiꞌnokeno faliꞌnea yafe amuse nehuki meni akaeyateka 
viketao.” nehe. 16  Tomasiꞌa Yisasi ke neꞌafea anakaꞌaife inake he “Viketao. 
Yisasiꞌae makopi neꞌvisunakeꞌa lahaesaketa makopi falisune.” nehe. 
Tomasiꞌae aki lakaeya kefati aole mafaꞌne ya huꞌne nehae.

“Maike maike hu apavamu apami veꞌka aepaꞌa maiꞌnoe.” nehe.
17 Lasalasina aoleꞌae aoleꞌae kana kelifi kiteꞌnakeno Yisasiꞌa uno vaꞌyi 

hikeꞌa kiteꞌnaya kanaꞌae hapaikeno afiꞌne. 18-19 Yelusalemu kumaꞌmo 
haute (3 kilomita) Petani kumana haneꞌneanakeꞌa ani yafe miꞌko Yuta 
vayaꞌmoki Yelusalemuti Mataꞌae Maliaꞌae anasaꞌanimoꞌa faliꞌnea yafe 
hapautaki fotaki hunatekefe eꞌnae.

20 Eꞌnakeno Mataꞌa Yisasife neꞌe ke afiteno kateka uno fotu 
huꞌnaꞌaꞌmaki Maliaꞌa noꞌafi maiꞌne. 21 Maiꞌnikeno Mataꞌa Yisasife inake 
he “Anumayamoka kakaeya male maiꞌnaninana nasaꞌnimoꞌa ofalinine. 
22  Ofalininaꞌmaki ako afiꞌnoe meni kakaeya Anumaya Kotiteka mako 
yafe ke huꞌka afikesanana afaꞌa kamike.” nehe. 23  Nehikeno Yisasiꞌa inake 
huno hapaiꞌne “Kasaꞌkamoꞌa avamuꞌa hano huꞌneaꞌmaki eteno avamuꞌa 
aliteno hetike.” nehe. 24 Hikeno ani aꞌmafaꞌnemoꞌa inake he “He nakaeya 
ako afiꞌnoe miꞌko ya hano hisea afina miꞌko vaya faliꞌnayapati hetisaya 
afina eteno avamuꞌa alike.” nehe.

25 Nehikeno Yisasiꞌa akaeyafe inake he “Nakaeya faliꞌnaya vayana 
apavaleꞌna asaka huꞌneꞌna apavamu neꞌapamoa veꞌka maiꞌnoe. Nakaeya 
maike maike hu apavamu apami yaꞌmo aepaꞌa maiꞌnoe. Mako vayaꞌmoki 
nakaeyafe afiꞌa apaipafi maleꞌa apaꞌkuꞌa namiꞌa alakepa hisayana faliteꞌa 
hetisayana akola maike maike apavamu afaꞌa alikae. 26  Mako vayaꞌa 
maiꞌneꞌa nakaeyafe afiꞌa apaipafi maleteꞌa apaꞌkuꞌa namiꞌa alakepa 
huꞌnaya vayana maike maike hukayanakeꞌa ofalikae. Ma ke ako afiꞌka 
alakepa huꞌka kaipafi maleꞌnape?” huno afikeꞌne. 27 Afikekeno ani 

aꞌmafaꞌnemoꞌa inake he “He Anumayaꞌnimoka nakaeya ako afiꞌna naipafi 
maleteꞌna nakuꞌa kamiꞌna alakepa huꞌnoe. Lamake nehae kakaeya 
Kalaisika Anumaya Koti mafaꞌne maiꞌnane. Ma mopale eliꞌka esana veꞌka 
maiꞌnane.” nehe.

Yisasiꞌa avi nele.
28  Mataꞌa ani ke huteno eteno neꞌuno akanaꞌamona Maliafe sumi huno 

inake huno haꞌnepaiye “Alino apaya nehea veꞌka eno maiꞌneno kakaeyafe 
ke nehe.” huꞌne. 29 Hikeno Maliaꞌa ani ke afiteno makaleꞌa hetino 
Yisasiteka neꞌve. 30 Neꞌveaꞌmaki Yisasiꞌa kumate vaꞌyi ohuno Mataꞌae 
fotu huꞌnaꞌa yateꞌke maiꞌne. 31 Maiꞌnikeꞌa hanau hunatekefe eꞌnaya Yuta 
vayaꞌmoki Maliaꞌae nopi maiꞌnayateti Maliaꞌa makaleꞌa hetino kumateka 
vea yafe aketeꞌa inake huꞌa apaꞌkesa neꞌafe “Vae Maliaꞌa asaꞌamo kelileka 
uno avilekefe neꞌve.” huꞌa aꞌkame uꞌnae.

32  Uꞌnakeno Maliaꞌa Yisasi maiꞌneateka uno aketeno aiyafi ape huꞌneno 
inake he “Anumayamoka kakaeya male maiꞌnaninana nasaꞌnimoꞌa 
ofalinine.” nehe. 33  Nehikeno Yisasiꞌa Maliana akeana avi nelekeno 
akaeyaꞌae maiꞌnaya Yuta vayaꞌmoki ani kava huꞌa avi nelakeno Yisasi 
aipamoꞌa haviya huꞌne.

34 Aipamoꞌa haviya nehikeno apaꞌkaeyafe inake he “Hanate kiteꞌnae?” 
huno hikeꞌa “Anumayamoka eꞌka ako.” huꞌa nehae. 35 Nehakeno Yisasi 
aulakafati aunu eliꞌneꞌne. 36  Aunu eliꞌneꞌekeꞌa Yuta vayaꞌmoki inake hae 
“Akeo Lasalasife lusiya huno hau ayamopafati nehaiye.” huꞌa nehae. 
37 Nehayaꞌmaki mako vayaꞌmoki inake hae “Mani veꞌkamoꞌa mako aulaka 
fali kaꞌnea veꞌkamo aulaka alino kanale ayaꞌketeꞌneaꞌmaki na kava hikeno 
Lasalasina haꞌoꞌmaekeno faliꞌne?” huꞌa nehae.

Lasalasiꞌa faliꞌneapati hetiꞌne.
38  Yisasi aipamoꞌa makoꞌae afino haviya huteno kiteꞌnaya kelileka 

uꞌne. Ani keli yafa kapi kiteꞌnaya keli ala yafateti keli avayalena aiꞌa ati 
kamaleꞌnae. 39 Ati kamaleꞌnakeno Yisasiꞌa inake he “Ani keli avayaleti 
yafana alitapa ataleo.” huno hikeno Mataꞌa faliꞌnea veꞌkamo asaꞌamoꞌa 
inake nehe “Anumayaꞌnimoka ani veꞌka kitonakeno aoleꞌae aoleꞌae kana 
kelifi maiꞌnea veꞌkakeno hiꞌmanaꞌake huke.” nehe. 40 Nehikeno Yisasiꞌa 
akaeyafe inake he “Nakaeya mako ke ako kahapaiꞌnofe? Inake huꞌna 
ako kahapaiꞌnoe ‘Kakaeya nakaeyafe lamake nehane huꞌka afiꞌka kaipafi 
maleꞌka kakuꞌa namiꞌka alakepa hisanana Anumaya Koti aki aliꞌa asaka 
hisaya yana noꞌakaya loꞌkiya ya akekane.’ huꞌna kahapaiꞌnoe.” nehe.

41 Ani yafana aliꞌa ataletakeno Yisasiꞌa hanafaka neꞌakeno inake he 
“Afoꞌnimoka amuseꞌka nehuki kafikesoa ke ako afiꞌnane. 42  Afiꞌnanakeꞌna 
nakaeya afoana miꞌko afina kafineꞌkoa ke neꞌafinaki afaꞌa manile 
maiꞌnaya vayaꞌmoki kakaeya hunateꞌnanakeꞌna eꞌnoa ke lamake hane 

huꞌa afiꞌa apaipafi malesaya yafe kafineꞌkoe.” nehe. 43  Ani ke huteno ala 
kekefafati inake he “Lasalasika hatilaveo.” nehe. 44 Nehikeno faliꞌnea 
veꞌka hetino ekeꞌa aiya aya aukosafiꞌae kenaleti hayateꞌnaya veꞌka ekeno 
Yisasiꞌa apaꞌkaeyafe inake huno hapapaiꞌne “Kalu hetapa atalekeno vino.” 
nehe.

Yisasina haesaya ke nehae.
45 Nehikeꞌa miꞌko Yuta vaya Maliaꞌae eꞌa maiꞌnaya vayaꞌmoki Yisasiꞌa 

hea kava aketeꞌa apaipafi maleteꞌa apaꞌkuꞌa amiꞌa alakepa nehae. 
46  Apaꞌkuꞌa amiꞌa alakepa huꞌnayaꞌmaki mako vaya ataleꞌa Falasi 
mono ke neꞌafea vaya maiꞌnayateka uꞌa Yisasiꞌa hea kavafe hapapaiꞌne. 
47-48  Hapapaikeꞌa Falasi mono ke neꞌafea vayaꞌae ala mono nopi kava 
vayaꞌae “Kanisole vayate kake hukune.” huꞌa hapapaiꞌnakeꞌa inake huꞌa 
nehae “Mani veꞌka lusiya huno oꞌakeꞌnaya avameꞌya hu loꞌkiya kava 
nehuno ani kava neheanaketa hanaꞌya hukune? Afaꞌa ataleꞌnisunakeno 
miꞌko afina ani kavaꞌake hisikeꞌapaena miꞌko vayaꞌmoki akaeyafe 
lamake he huꞌa afiꞌa apaipafi maleꞌa apaꞌkuꞌa amiꞌa alakepa huꞌa amikae. 
Amisakeꞌa Lomu vayaꞌmoki kame hulatekefe eꞌa mani kumate miꞌko ya 
ala mono noꞌae aliꞌa kapele neꞌataleꞌa miꞌko koteka vayatiꞌae hapakae.” 
huꞌa nehae.

49 Nehakeno Kaiyafasiꞌa ani kafufina ala mono nopi ala kava 
veꞌkamoꞌa ani vayapati hetino make he “Lapaꞌkaeya makoꞌke ke 
noꞌafe. 50 Lapaꞌkaeya oꞌafiꞌnafe na ya kanale yana miꞌko koteka vayati 
hapaesakeꞌa falisafi? Makoꞌke veꞌka miꞌko vayaꞌai no alino falise?” huno 
apafineꞌke. 51 Ani kafufi Kaiyafasiꞌa ala mono nopi ala kava veꞌka maiꞌnea 
yafe Anumaya Kotiꞌa haꞌnepaikeno aune ame laka neheaꞌmaki akaiꞌa aipa 
akesafati nohe. Ani aune ame laka huꞌnea aepaꞌa inake he “Yisasiꞌa Yuta 
vayaꞌai hapaꞌmaesea yafe falike.” nehe. 52  Apaꞌkaiꞌapileꞌke ofalikiki fate 
fate koteka maiꞌnaya vaya Anumaya Koti makoꞌke mafaꞌne anakaꞌake 
maisaya yafe Yisasiꞌa falike nehe.

53  Ani afina aepa heꞌa Yuta vayaꞌaite kava vayaꞌmoki Yisasina 
haesaya ke huꞌa afiteꞌa huꞌa uꞌeꞌa nehae. 54 Ani yafe Yisasiꞌa Yuta vayaꞌai 
apaulakale hetino uneno ohuno mako kumate uno maiꞌnea kumaꞌmo akiꞌa 
Efaleamu. Ani kumana vaya oꞌmai kaꞌme ko haneꞌnea haute haneꞌnikeꞌa 
akaeya ke neꞌafea anakaꞌae anileka uꞌa maiꞌnae.

55 Yuta vayaꞌmoki kafuꞌae kafaꞌae Anumaya Kotiꞌa apaꞌkinakomoki 
apaꞌkufa alino katiꞌnea yafe aliꞌa atalu huꞌa emu kiꞌnae. Ani emu kisaya 
kanaꞌa aupasi hikeꞌa miꞌko vaya miꞌko kumateti Yelusalemu haiꞌnae. Ke 
male maleꞌnea ke hapaꞌnepaiya kava hukefe apaꞌkufaꞌae apaꞌkuꞌainakaꞌae 
sese hukefe uꞌnae. Sese huteꞌa ani emuꞌapi hatiꞌa nekae. 56  Ala mono nopi 
aliꞌa atalu huꞌa hetiꞌneꞌa Yisasife kahau aꞌnayaꞌmaki oꞌakeꞌnae. Apaꞌkaeya 
uꞌa afike eꞌa afike nehuꞌa inake nehae “Naꞌyane lapaꞌkesa neꞌafe neꞌya 

nonate oꞌmeanakeno esifi oꞌmesifi?” huꞌa nehae. 57 Nehakeꞌa ala mono 
nopi kava vayaꞌae Falasi mono ke neꞌafea vayaꞌae Yisasina atafa hukefe 
inake huꞌnae “Ma kava heo. Yisasiꞌa havaesea kumana akesutapaena 
etapa lahapaiyo.” huꞌa nehae.

Yisasi aiyale manaꞌake masave faleteꞌne.

12  1 Yisasiꞌa Petani vaꞌyi nehikeno emu kisaya kana aupasi nehe. 
Mako kaya naya hano huteno mako kaya nayatekati makoꞌke alea 

afina maiteꞌa Anumaya Kotiꞌa apaꞌkinakomoki apaꞌkufa alino katiꞌnea 
yafe emu kikefe nehae. Petani kumate Lasalasiꞌa faliꞌnikeno Yisasiꞌa alino 
hetiteꞌnea veꞌka neꞌmaiya kumate Yisasiꞌa anile uꞌne. 2  Uꞌnikeꞌa Yisasina 
amuse hutesaya neꞌya kaꞌnaya neꞌya Mataꞌa alinuneno huno apamite 
apamite nehikeno Lasalasiꞌa Yisasiꞌae mako vayaꞌae loꞌkaꞌa faitopale 
maiꞌnae. 3  Faitopale maiꞌnakeno Maliaꞌa masavena lusi monileti aliꞌnea 
masave manaꞌake masavena ani masaveꞌmo akiꞌa nati alino Yisasi aiyale 
laꞌkiteno ayoꞌkaleti ano kalopa neꞌatekeno manaꞌamoꞌa kahau kahau 
hikeꞌa nopi maiꞌnaya vayaꞌmoki afiꞌnae.

4-5 Yisasi ke neꞌafea vayaꞌaipati mako veꞌkamo akiꞌa Yutasi Isaꞌkaliotiꞌae. 
Ani veꞌkamoꞌa henakaꞌa Yisasina avaleno kame vayaꞌai apayapi atesikeꞌa 
haesaya veꞌkamoꞌa inake nehe “Na kava hikeno ani manaꞌake masave 
afaꞌa neꞌatale? Alino laꞌki oꞌataleno afaꞌa aliꞌninaketa mako vaya 
apamisunakeꞌa tali hataleti kina (K300) miya lamitesaketa ani moni alita 
uta afenoꞌapi oꞌmale vaya apamisuna yafeꞌmo.” nehe. 6  Yutasiꞌa afeno 
oꞌmale vayaꞌaife akesa afino hau huneꞌapatea yafe ani ke noheaꞌmaki 
miꞌko afina moni haneꞌnea kute kava yakaino maiꞌneno malaya moni 
kumaya alino neꞌnea veꞌkakeno ani ke nehe. 7 Yisasiꞌa inake he “Ma ana 
afaꞌa atalo. Nakaeya faliꞌnisukeꞌa aliꞌuꞌa kinatesaya yafe akesa afino meni 
ani masaveteti faleneꞌnate. 8  Afeno yaꞌapi oꞌmale vayaꞌmoki lapaꞌkaeyaꞌae 
miꞌko afina maikayanaketapa apaya hisaya lapaꞌkesa afisaya afina apaya 
hukayaꞌmaki nakaeya lapaꞌkaeyaꞌae miꞌko afina loꞌkaꞌna oꞌmaikoe.” huꞌne.

Lasalasina haesaya ke nehae.
9 Nesu Yuta vayaꞌmoki Yisasife “Petani kumate maiꞌnekaiye.” huꞌa haya 

ke afiteꞌa maiꞌneateka uꞌnae. Yisasiꞌke akekefe oꞌmeꞌnayaꞌmaki Lasalasiꞌae 
ako faliꞌneapati alino hetitekeno maiꞌnea veꞌkaꞌae akekefe eꞌnae. 
10-11 Lasalasiꞌa faliꞌneapati hetiꞌnea yafe nesu Yuta vayaꞌmoki kava vayaꞌapi 
neꞌapataleꞌa Yisasi ke afiꞌa apaipafi neꞌmaleꞌa apaꞌkuꞌa amiꞌnaya yafe ala 
mono nopi kava vayaꞌmoki “Lasalasina haesunakeno falise.” huꞌa nehae.

Yisasiꞌa Yelusalemu vaꞌyi nehe.
12  Havateꞌa kotikeꞌa Anumaya Kotiꞌa apaꞌkinakomo apaꞌkufa alino 

katiꞌnea yafe apaꞌkesa afiꞌa emu kiꞌnakeꞌa miꞌko vayaꞌyaka ani emule 

eꞌnae. Eꞌnaya vayaꞌmoki “Yisasiꞌa Yelusalemu kumate ekefe nehe.” haya 
ke afiꞌnae. 13  Afiteꞌa masu haita hataka huteꞌa Yisasi neꞌeateka uꞌa fotu 
hukefe uꞌnae. Neꞌuꞌa ala kefati inake huꞌa nehae “Lakufa aliꞌka katisana 
veꞌka kanaleꞌya huꞌka neꞌane. Anumayamo aliꞌya alikefe hanakeno 
hukateꞌnea veꞌka Anumaya Koti kanale manu kamiteno kaya huꞌne. 
Isaleli kumate yakaipateꞌnana ala veꞌka Anumaya Kotiꞌa kaya huꞌne.” 
huꞌa nehae. 14 Nehakeno Yisasiꞌa mako hosikana afumo akiꞌa toꞌki afu 
akeno fole aiteno akotofule faimaiꞌne. Ani kava hea kavana aꞌkeꞌainaka 
Anumaya Koti ke kamaleꞌnea kemoꞌa inake huꞌneane
 15 “Yelusalemu vayana koli oheo. Meni lapaꞌkaeyate kava 

yakailapateꞌnea veꞌka toꞌkimo anaꞌauꞌamo akotofule faimaino 
ekaiye.” huno kamaleꞌneane.

16  Yisasi ke neꞌafea anakaꞌmoki Yisasiꞌa ani kava hea afina ani 
kamaleꞌnea ke oꞌafiꞌnayaꞌmaki henakaꞌa Yisasiꞌa faliteno hetino hale yaꞌa 
haneꞌnea kumate haitekeꞌa apaꞌkesamoꞌa haꞌkalo hikeꞌa ani kamaleꞌnea 
keꞌae vayaꞌmoki ani afina huteꞌnaya yaꞌae apaꞌkesa afiꞌa hao huꞌnae.

17 Yisasiꞌa Lasalasife “Kelifati heteo.” huno hikeno hetiꞌnea afina miꞌko 
yake yake haya vayaꞌyaka ani afina Yisasiꞌae maiteꞌa “Ina kava ma kava 
huꞌne.” huꞌa ke hapapaiꞌnae. 18  Hapapaikeꞌa ani yafe oꞌakeꞌnaya loꞌkiyaꞌa 
apaveliꞌnea ke afiꞌnaya yafe miꞌko vayaꞌmoki uꞌa Yisasiꞌae fotu huꞌnae. 
19 Fotu hakeꞌa Falasi mono ke neꞌafea vayaꞌmoki apaote apaote ke hute 
hute huꞌa make huꞌa huꞌnae “Miꞌko ma mopale vaya ako akaeya aꞌkame 
neꞌvae.”

Kaliꞌki vayaꞌmoki Yisasife kahau neꞌae.
20 Mako Kaliꞌki vayaꞌmoki Anumaya Koti aki aliꞌa asaka hukefe ani 

emu neꞌya nayateka uꞌnae. 21 Ani Kaliꞌki vayaꞌyaka Filipi maiꞌneateka 
uꞌnae. Filipiꞌa Kalili koteka haneꞌnea kuma Petesaitane huꞌa nehaya 
kumateti veꞌka maiꞌnikeꞌa akaeyateka uꞌa inake hae “Amuseꞌka nehunaki 
lakaeya Yisasina akekefe neꞌone.” huꞌa nehae. 22  Nehakeno Filipiꞌa uno 
Etaluna hapaitekeꞌana uꞌana Yisasina hapaiꞌnaꞌae. 23  Hapaiꞌakeno Yisasiꞌa 
inake huno hanapaiꞌne “Koꞌkuꞌnapakati eꞌnoa veꞌka vayaꞌmo alinateꞌnea 
mafaꞌnemoꞌna naki neꞌaꞌa lusiya huꞌa naki aliꞌa asaka hisaya kana meni 
vaꞌyi nehe. 24 Lamake huꞌna lahanaꞌnepauve makoꞌke kile avina mopafi 
ofaiseana makoꞌke ani kile avinaꞌake hanekaiyaꞌmaki makoꞌke kile avina 
mopafi faimaleꞌnisikeno alulu aino apalo huno haketeno neꞌyaꞌa lusi 
yate alitekaiye. 25 Alitekaiyaꞌmaki mako vayaꞌmoki miꞌko ma mopafi 
yafe apaꞌkufa aliꞌa haisaya vayaꞌyaka apavamuꞌae ani yaꞌae miꞌko hano 
hukeaꞌmaki ma mopale vayaꞌmoki apaꞌkufa aliꞌa hai yafe ‘Afa yane.’ huꞌa 
nehaya vayana maike maike hukayanakeno apavamuna hano ohuke. 
26  Mako vayaꞌmoki nakaeyafe ‘Kakaeya aliꞌya vaya maikune.’ hisayana 
naꞌkame eke eke hisae. Nakaeya aliꞌya vaya nakaeyaꞌae maikefena 

naꞌkame esakeno Afoꞌnimoꞌa nakaeya aliꞌya neꞌalea vayaꞌaife ‘Ala veꞌka 
maiꞌnane.’ huno hupatekaiye.”

Yisasiꞌa falisea yafe hapaꞌnepaiye.
27 Yisasiꞌa inake nehe “Nakaeya naipamoꞌa lusiya huno kana 

neꞌnahaiyaꞌmaki na ke hisoe? Afoꞌnimoka meni nakaeya nakufale 
fole aisea yana aliꞌka atalo hisufi? Heꞌe nakaeya inani akufa aliꞌya 
alisoa yafeꞌke eꞌnoanakeꞌna nakufa nakafu kisea yapi maikefe 
eꞌnoe. 28  Afoꞌnimoka kakiꞌka aliꞌka asaka ho.” nehe. Nehikeno 
anile koꞌkuꞌnapakati ake aino inake nehe “Nakiꞌni ako aliꞌna asaka 
huꞌnoanakeꞌna eteꞌna makoꞌae aliꞌna asaka hukoe.” nehe.

29 Nehikeꞌa yake yake nehaya vayaꞌmoki ake aiya ke afiteꞌa makoꞌamoki 
inake huꞌa nehae “Koꞌkuꞌnapakati haꞌkali haꞌkalu nehe.” huꞌa nehakeꞌa 
makoꞌamoki inake huꞌa nehae “Mako koꞌkuꞌnapakati kayo kayo veꞌkamoꞌa 
eno mako ke haꞌnepaiye.” huꞌa nehae. 30 Nehakeno Yisasiꞌa haya kele 
inake nehe “Ani ake neꞌaiya ke nakaeya nahaꞌmaesea yafe noheaꞌmaki ani 
ke lapaꞌkaeya lahapaꞌmaesea yafe nehe. 31 Meni afina Anumaya Kotiꞌa ma 
mopafi vayaꞌaina kake hupatekaiye. Meni afina ma mopafi kava ya alino 
maiꞌnea veꞌka Sataꞌae veꞌka ako hafaitalekaiye. 32  Hafaitalekaiyaꞌmaki 
nakaeya ma mopafati navaleꞌa asaka huꞌa nasaisakeꞌa miꞌko vayaꞌmoki 
nakaeyateka apaipa namisaya yafe apavayu hukoe.” nehe. 33  Ani avoya 
ke hea kemoꞌa make huꞌne. Mani yateti yofo yosale nahaesakeꞌna falikoe 
huno hapaꞌnepaiye.

34 Hapaꞌnepaikeꞌa ani vayaꞌmoki anonaꞌa keꞌale inake huꞌa haꞌnepaiye 
“Lakaeya mono kemoꞌa inake huno lahapaiꞌne Anumaya Kotiꞌa ‘Lakufa 
alino katiseafe hutesea veꞌkamoꞌa miꞌko afina maike maike huke.’ huno 
lahapaiꞌneaꞌmaki naꞌya hikeꞌka ma ke nehane? ‘Koꞌkuꞌnapati eꞌnoa veꞌka 
vayaꞌmo alinateꞌnea mafaꞌne asaikae.’ huꞌka nehane? Ani koꞌkuꞌnapakati 
eꞌnea veꞌka vayaꞌmo aliteꞌnea mafaꞌne nalaꞌa maiꞌne?” huꞌa afineꞌkae. 
35 Afineꞌkakeno Yisasiꞌa inake nehe “Ano haleꞌnea veꞌka aise kanaꞌa 
lapaꞌkaeya folakapi maikeanakeno lapaꞌkaeyate hani oꞌkiꞌniseaꞌae hale 
yate ute ete heo. Hani akuꞌainaka uꞌeꞌa haya vayaꞌmoki visaya ka oꞌakeꞌa 
‘Hana kate visune?’ huꞌa nehae. 36  Hale veꞌka maiꞌnisea afina hale kanoe 
lamake hane hutapa afitapa lapaipafi maleo. Ani kava hisayana hale 
yatapiꞌae vaya maikae.” nehe.

Yuta vayaꞌmoki ani Yisasi huꞌnea ke afiꞌa apaipafi noꞌmalae.

Yisasiꞌa mani ke huteno uno fala neꞌke. 37 Nesu yate oꞌakeꞌnaya 
avameꞌya hu loꞌkiya yana apaulakale huꞌneaꞌmaki afiꞌa apaipafi maleteꞌa 
apaꞌkuꞌa oꞌamiꞌnae. 38  Ani yafe Anumaya Koti aune veꞌkamoꞌa Aisaiyaꞌa 
huꞌnea ke ako vaꞌyi huno neꞌyaꞌa alitekeno lamake nehe. Ani ke Aisaiyaꞌa 
inake huno huꞌneane

“Anumayamoka mani huꞌnona ke nalaki afiꞌa apaipafi neꞌmalae? 
Anumayamo loꞌkiyaꞌa hana vayaꞌai apaveliꞌnikeꞌa afiꞌa alakepa 
nehae.” huno kamaleꞌneane.

39-40 Aisaiyaꞌa makoꞌae inake huꞌne
“Apaulaka oꞌakesaya yafe Anumaya Kotiꞌa apaulaka alino fali 

kapateꞌne. Apaipa afiꞌa alakepa ohisaya yafe apaipa alino loꞌkiya 
vaiteno ‘Yafaꞌkana apaꞌkenopaꞌae vaya maiyo.’ hupateꞌne. Ani kava 
hupateꞌnikeꞌa nakaeya aliꞌna kanale hupatesoa yafe nakaeyateka 
esaya yafe apaipa aiꞌa yahae ohisae huꞌna ani kava hupateꞌnoe.” 
huno huꞌneane.

Mani yafe loꞌkiyaꞌapi oꞌmaleꞌneanakeꞌa afiꞌa apaipafi maleteꞌa apaꞌkuꞌa 
oꞌamiꞌnae.

41 Aisaiyaꞌa Yisasina fate akufa loꞌkiyaꞌa haneꞌnea hale yaꞌa aketeno 
akaeyafe ani ke huꞌneane. 42  Ani ke huꞌneaꞌmaki Yuta kava vayapati 
nesu vayaꞌmoki Yisasife afiteꞌa apaipa neꞌameaꞌmaki Falasi mono ke 
neꞌafea vayaꞌmoki inake hae “Ani kava hisayana mono nopi oꞌmeo huta 
hulapatekaune.” huꞌa huꞌnaya yafe Yisasife “Ako afita laipafi maleta 
lakuꞌa neꞌamune.” huꞌa fole noꞌaiye. 43  Ani vayaꞌmoki Anumaya Kotiꞌa 
“Kanale kava hane.” huno hisea yafe nohapaiyaꞌmaki ma mopafi 
vayaꞌmoki “Kanale kava nehane.” huꞌa hisaya yafeꞌke nehapaiye.

“Keꞌniꞌamoꞌa kake huno faꞌko hulapatekaiye.” huno Yisasiꞌa nehe.
44 Yisasiꞌa ala kekefafati inake huꞌne “Mako vayaꞌmokitapa nakaeyafe lamake 

nehe hutapa afitapa lapaipafi maletetapa lapaꞌkuꞌa namisayana nakaiꞌnike 
lapaꞌkuꞌa noꞌnameaꞌmaki hunateꞌnea veꞌkaꞌae lapaꞌkuꞌa neꞌame. 45 Mako 
vayaꞌmokitapa ako neꞌnaketapa hunateꞌnea veꞌkaꞌae neꞌakae. 46 Nakaeya aꞌna 
halesoa veꞌka ma mopale eꞌnoe. Miꞌko vayaꞌmoki nakaeyafe afiꞌa apaipafi 
maleteꞌa apaꞌkuꞌa namiꞌnisaya vayana hani yapi oꞌmaikae. Hani yapi oꞌmaisaya 
yafe eꞌnoe. 47 Mako vayaꞌmokitapa nakaeya ke afitetapa naꞌkame oꞌmalesayana 
nakaeya lapaꞌkaeya kake huolapatekauve. Ma mopale vaya kake hupatesoa 
yafe oꞌmeꞌnoaꞌmaki mopale vayana apaꞌkufa aliꞌna katisoa yafe eꞌnoe. 
48 Mako vayaꞌmoki nakaeya apaꞌkameꞌya namiteꞌa nakaeya ke afiꞌa apaipafi 
oꞌmalesakenoꞌaena mako veꞌkamoꞌa kake hupatekaiye. Ma mopa hano hisea 
kana vaꞌyi hiseana lapaꞌkaeyafe huꞌna fole aiꞌnoa keꞌnimoꞌa kake hulapatekaiye. 
49 Ani ke nakesafati aliꞌna fole aiꞌna lahapaꞌnopauki hunateꞌnea Afoꞌnimoꞌa 
akaiꞌake ho huno nahapaiꞌnea keꞌake lahapaꞌnepauve. 50 Nakaeya ako afiꞌnoe 
akaeya ke afitapa lapaipafi maletetapa akola maike maike hisaya lapavamu 
alikae. Ani yafe Afoꞌnimoꞌa nahapaiya ke nehoe.” nehe.

Yisasiꞌa akaeya ke neꞌafea anakaꞌai apaiya sese hupateꞌne.

13  1 Anumaya Kotiꞌa aꞌkeꞌainaka Yuta vayaꞌai apaꞌkinakomoki 
apaꞌkufa alino katiꞌnea yafe apaꞌkesa afi neꞌya emu kiꞌa neꞌnaya 

kana makale vaꞌyi hisikeno Yisasiꞌa ma mopa neꞌataleno Afoꞌamoteka 
haisea kanamoꞌa ako eno aupasi nehe huno akesa neꞌafino ma mopafi 
vayaꞌmoki akaeyafe afiꞌa apaipafi neꞌmalaya vayaꞌaife lusiya huno hau 
ayamopafati nehaikeno hau hupateꞌne. Alaki lusi yate makoꞌae hau 
ayamopafati haume neꞌuno faliꞌne. 2  Unemaꞌa Yisasiꞌa ayatalaꞌa hano 
huteno aiyalekati aole alea anakaꞌaꞌae neꞌya neꞌnakeno Sataꞌa Yutasife 
“Oꞌafisiki huꞌka akesi huꞌka uꞌka kame vayaꞌaena hapapaisanakeꞌa 
Yisasina haesae.” huno havi aipa akesa amiꞌne. Yutasiꞌa mako akiꞌa 
Isaꞌkalioti Saimoni mafaꞌne. 3  Sataꞌa ani aku akesa amiꞌnikeno Yisasiꞌa 
inake huno akesa afiꞌne “Afoꞌnimoꞌa miꞌko loꞌkiya yana ako nayapi 
maleteno Anumaya Kotiꞌa hunatekeꞌna eꞌnoanakeꞌna eteꞌna Anumaya 
Kotiteka haikoe.” huno ako afiꞌne. 4 Neꞌafino Yisasiꞌa ani neꞌyana 
neꞌataleno hetino yasi kenaꞌa asakino neꞌataleno mako tauli alino afafafi 
aino atafaiꞌne. 5 Aino atafailiꞌneno li alino ala lapepi laꞌkiteno akaeya ke 
neꞌafea anakaꞌai apaiya aepa heno sese hupateteno afafafi aino atafaiꞌnea 
taulileti alino hau huneꞌapate. 6  Sese hupateme eno Saimoni Pitate ekeno 
Pitaꞌa inake he “Anumayamoka nakaeya naiya sese hunatekefe nehape? 
Kakaeya nakaeya naiya sese ohukane.” nehe.

7 Nehikeno Yisasiꞌa ani hea kelena inake huno hapaiꞌne “Nakaeya 
meni ma nehoa kavaꞌmo aepaꞌa oꞌafiꞌnanaꞌmaki henakaꞌa aepamaꞌa 
afikane.” nehe. 8  Nehikeno Pitaꞌa akaeyafe inake he “Alaki lamake 
huꞌka nakaeya naiya sese hu oꞌnatekane.” nehe. Nehikeno Yisasiꞌa eteno 
Pitafe inake he “Nakaeya kaiya sese hu oꞌkatesoana kakaeya nakaeyaꞌae 
loꞌkaꞌka oꞌmaikane.” huꞌne. 9 Inani ke hea yafe Saimoni Pitaꞌa inake he 
“Anumayaꞌnimokaki naiyaꞌake sese hu oꞌnateꞌka miꞌko naiya nayaꞌae 
nakenopaꞌae sese hunato.” huꞌne. 10 Huꞌneaꞌmaki Yisasiꞌa inake huno 
hapaiꞌne “Ako li faleꞌnisea veꞌkamoꞌa halate makoꞌae li ofalekaiyaꞌmaki 
afaꞌa aiyaꞌake sese nehisikeno miꞌko akufaꞌa honiꞌya ofaike. Lapaꞌkaeya 
miꞌkoꞌamokitapa haoꞌotake kava haya honiꞌyatapi oꞌmaleꞌneaꞌmaki 
makoꞌke veꞌkamoꞌke haoꞌotake kava nehikeno honiꞌyaꞌake huꞌne.” nehe. 
11 Ani ke neheana Yisasiꞌa akaeya akesi huno kame vayaꞌamoki apayapi 
atesikeꞌa haesaya veꞌka ako akeꞌnea yafe “Lapaꞌkaeya miꞌkoꞌamokitapa 
honiꞌyatapi oꞌmaleꞌne.” ohuꞌne.

12  Apaiya sese huteno yasi kenaꞌa alino vaiteno faitopale maiꞌneno 
inake huno apafineꞌke “Lapaꞌkaeyate nakaeya hulapatoa kavana ako 
afitapa alakepa huꞌnafe? 13  Lapaꞌkaeya nakaeyafe ‘Aliꞌka Laya Hu Nenao.’ 
nehutapa ‘Anumayatimokae.’ hutapa nehayana alaki lamake nehae 
nakaeya inani akufa veꞌka maiꞌnoe. 14 Nakaeya Anumayatapimoꞌna aliꞌna 
lapaya hu veꞌkatapimoꞌna lapaiya sese hu nelapatoanaki lapaꞌkaeyaꞌae 
ani kava hutapa vayatapimoki apaiya sese hupateo. 15 Nakaeya ani 
hisaya kavana ako huꞌna lapaveneluki lapaꞌkaeya nakaeya hulapateꞌnoa 
kava hutapa heo. 16  Nakaeya alaki lamake huꞌna lahapaꞌnepauve aliꞌya 

veꞌkamoꞌa kava veꞌkaꞌa haino aoꞌkasekaiye. Kayo kayo veꞌkamoꞌa huteꞌnea 
veꞌka aoꞌkasekaiye. 17 Lapaꞌkaeya ani ke afitapa alakepa huꞌnayanaketapa 
ani kava hisayana amuse hutapa maikae.

18  Nakaeya ‘Amuse hutapa maikae.’ huꞌna hoa ke miꞌkoꞌamokitapae 
nohoaꞌmaki nakaeya nahaikeꞌna hapalimaleꞌnoaꞌae ako afiꞌnoe. Anumaya 
Koti ke aꞌkeꞌainaka kamaleꞌnea kemoꞌa make huꞌne

‘Nakaeyaꞌae neꞌya neꞌnea veꞌkamoꞌa nakaeya ano latapaikefe aiya 
alino asaka nehe.’ huno kamaleꞌneane.

Kamaleꞌnea kemoꞌa meni fole aino neꞌyaꞌa alitekeno lamake nehe. 
19 Henakaꞌa ani kana fole aisiketapaena nakaeyafe ‘Vae lamake akaeya 
Anumaya Koti maiꞌne.’ hutapa afitapa lapaipafi malesaya yafe meni 
ani kanaꞌa vaꞌyi ohuꞌnikeꞌna ako lahapaꞌnepauve. 20 Lamake huꞌna 
lahapaꞌnepauve nakaeya aliꞌya alisea yafe hutesoa veꞌka mako vayaꞌmoki 
avaleꞌa aliꞌa kanale kava hutesayana nakaeyaꞌke navaleꞌa aliꞌa kanale 
kava huneꞌnatae. Nakaeya navaleꞌa aliꞌa kanale kava hunatesaya 
vayaꞌmoki nakaeya hunatekeꞌna eꞌnoa veꞌka ani kava huꞌa avaleꞌa aliꞌa 
kanale kava huneꞌatae.”

“Mako veꞌkamoꞌa nakesi huno kame ya 
hunatekaiye.” huno Yisasiꞌa nehe.

21 Yisasiꞌa ani ke hutekeno aipamoꞌa lusiya huno kana nehaikeno 
inake huno fole neꞌaiye “Alaki lamake huꞌna lahapaꞌnepauve lapaꞌkaeya 
folakatapifati mako veꞌkamoka vayaꞌmoki afisaki huꞌka nakesi nehuꞌka 
kame ya hunatekane.” nehe. 22  Nehikeꞌa akaeya ayatalaꞌa hano huteno 
aiyalekati aole alea anakaꞌamoki iꞌaulakafi oꞌaulakafi huteꞌa “Nalafe 
nehe?” huꞌa ani veꞌkaena oꞌafiꞌnae. 23  Oꞌafiꞌnakeꞌna nakaeya Yoniꞌna 
akaeya ke neꞌafea vayaꞌae neꞌmaiꞌna hau ayamopafati nakaeyafe hauꞌnea 
veꞌkamoꞌna haute maiꞌnoe. 24 Maiꞌnokeno Saimoni Pitaꞌa aumaliya nehuno 
nakaeyafe inake huno nahaꞌnepaiye “Nalafe nehifi ke huꞌka afikekeꞌnao.” 
nehe. 25 Nehikeꞌna nakaeya Yisasi amete maime neꞌuꞌna akaeyafe inake 
huꞌna hoe “Anumayamoka ani veꞌka nalafe nehane?” huꞌna afikoe. 
26  Afikokeno Yisasiꞌa inake nehe “Nakaeya neꞌya aliꞌna memeyapi ateꞌna 
aliꞌna amisoa veꞌkamoꞌa nakesi huno kame vayaꞌnimoki apayapi natesea 
veꞌka maiꞌne.” nehe. Ani neꞌya alino memeyapi ateno Yutasi Saimoni 
Isaꞌkalioti mafaꞌne neꞌame. 27 Amikeno aliteno maiꞌnikeno Sataꞌa uno 
aipafi haino faleno maiꞌnikeno Yisasiꞌa akaeyafe inake he “Kakaeya 
alo hukoe huꞌka kakesa afina kavana makale alo ho.” nehe. 28  Nehikeꞌa 
anile faitopale maiꞌnaya vayaꞌmoki Yisasiꞌa huꞌnea kemo aepaꞌa oꞌafiꞌnae. 
29 Oꞌafiꞌnayaꞌmaki Yutasiꞌa moni kute yakaiꞌnea veꞌkakenoꞌae “Yisasiꞌa 
akaeyafe inake huno haꞌnepaiye huꞌa makoꞌamoki ina apaꞌkesa neꞌafe 
‘Ala emule nesuna neꞌya uꞌka aliꞌka eno.’ hunoꞌae nehifi ‘Moniꞌapi oꞌmale 
vaya mako moni uꞌka apameo.’ hunoꞌae nehifi?” huꞌa apaꞌkesa afiꞌnae. 

30 Apaꞌkesa neꞌafikeno Yutasiꞌa ani neꞌya aliteno makaleꞌa maꞌaileka 
hatilavino lusi hanipi uꞌne.

Yisasiꞌa saufa ke male maleꞌnea ke hapapaiꞌne.
31 Yutasiꞌa hatilaviꞌnikeno Yisasiꞌa inake nehe “Meni koꞌkuꞌnapakati 

eꞌnoa veꞌka vayaꞌmo alinateꞌnea mafaꞌnemoꞌna nakiꞌni aliꞌa asaka hukae. 
Nakaeya nahaesakeꞌna falitesukeꞌa Anumaya Koti aki aliꞌa asaka hukae. 
32  Nakaeya falisoa yafe Anumaya Koti aki aliꞌa asaka hisayana Anumaya 
Kotiꞌa navalesikeꞌna akaeyaꞌae maikoe. Makale navaleteno naki alino 
asaka huke. 33  Mafaꞌneꞌnimokitapa lapaꞌkaeyaꞌae nakaeya aise kanaꞌa 
maikoe. Maiteꞌna ako visuketapa nakaeyafe kahau akayaꞌmaki loꞌkiyatapi 
oꞌmaleꞌneanaketapa visoa kumatena oꞌukae. Ani ke Yuta vayaꞌaife ako 
hapapaiꞌnoa kemaki meni lapaꞌkaeya lahapaꞌnepauve.

34 Meni mako saufa oꞌafiꞌnaya ke male maleꞌnoa ke lahapapaikoanaki 
afeo. Vayatapimokife akola lahapau lapayamopafati nelahapaiseana 
apaꞌkaeyaꞌae ani kava huꞌa lapaꞌkaeyafe hapaise. Nakaeya lapaꞌkaeyafe 
nahau nayamopafati neꞌnahaiya kava hutapa vayatapimokife lahapau 
lapayamopafati nelahapaiseana apaꞌkaeyaꞌae ani kava huꞌa lapaꞌkaeyafe 
hapau apayamopafati hapaise. 35 Ani kava hisayana miꞌko vayaꞌmoki 
lahapau lapayamopafati nelahapaiya ya aketeꞌa lapaꞌkaeyafe inake hukae 
‘Yisasi ke neꞌafea vaya maiꞌnae.’ huꞌa hukae.” nehe.

Pitafe “Naki aꞌka falaꞌkikane.” nehe.
36 Saimoni Pitaꞌa inake nehe “Anumayamoka hanate ukane?” huno 

afikekeno Yisasiꞌa inake nehe “Visoa kumatena meni naꞌkame oꞌukanaꞌmaki 
henakaꞌake ukane.” nehe. 37 Nehikeno Pitaꞌa inake nehe “Anumayaꞌnimoka 
nakaeya naꞌya hinakeꞌna meni kaꞌkame oꞌvisoe? Kakaeyafe nahauꞌneanakeꞌna 
kahaꞌmaꞌna navamuna ataleꞌna falikoe.” nehe. 38 Nehikeno Yisasiꞌa inake huno 
afineꞌke “Kakaeya nakaeyafe ‘Lusiya huno nahauꞌneanakeꞌna kahaꞌmaesoa 
yafe navamu ataleꞌna falikoe.’ huꞌka nehape? Alaki lamake huꞌna kahaꞌnepauve 
koꞌkolemoꞌa ake oꞌaiꞌnisikeꞌka kakaeya aoleꞌae makoꞌae afina vane nehuꞌka 
nakaeyafe ‘Oꞌakeꞌnoa veꞌkae nehae.’ huꞌka naki aꞌka falaꞌkikane.” nehe.

“Nakaeya koꞌkuꞌnapi visaya kaꞌmo aepaꞌa maiꞌnoe.” huno Yisasiꞌa nehe.

14  1 Yisasiꞌa inake nehe “Lapaipamoꞌa halekeno oꞌmaino. Anumaya 
Kotife afitapa lapaꞌkuꞌa neꞌamitapaena ani kava hutapa 

nakaeyaꞌae afitapa lapaipafi maletapa lapaꞌkuꞌa nameo. 2  Afoꞌnimo nopina 
miꞌko vaya maisaya yana nesu ya haneꞌne. Ani ya ohaneꞌnininana ako 
lahapapaunine. Lahapapauninaꞌmaki nakaeya no kumatapi aliꞌna avatati 
hulapatekefe nehoanakeꞌna ukoe. 3  Nakaeya maiꞌnoa kumate esaketa 
nakaeyaꞌae loꞌkata maisuna yafe nakaeya uꞌna no kumatapi aliꞌna avatati 
hulapateteꞌna eteꞌna esoana lapavaleꞌna visuketa alaki loꞌkata maikune.

4 Lapaꞌkaeya ani kumate visoa kana ako akeꞌnae.” nehe. 5 Nehikeno 
Tomasiꞌa inake nehe “Anumayatimoka visana kumana lakaeya 
oꞌafiꞌnonaꞌmaki hana kava huta visuna kafe afisune?” huno afineꞌke. 
6  Afineꞌkekeno Yisasiꞌa inake nehe “Nakaeyaꞌnike koꞌkuꞌnapi visaya kaꞌmo 
aepaꞌa maiꞌnoe. Nakaeya lamake ke hu yaꞌmo aepaꞌa maiꞌnoe. Nakaeya 
akola maike maike hu apavamuꞌmo aepaꞌa maiꞌnoe. Mako vayaꞌmoki 
Afoꞌnimoteka esayana alu kateti oꞌukayaꞌmaki nakaeyaꞌke kaꞌmo 
aepaꞌa maiꞌnoa yafe alaki nakaeyatetiꞌke ukae. 7 Lapaꞌkaeya nakaeya 
ako naketapa alakepa huꞌnininana Afoꞌnimoꞌae ani kava hutapa ako 
akeꞌnininaꞌmaki lapaꞌkaeya meni aepa hetapa Afoꞌnimona ako neꞌaketapa 
afitapa ako haleꞌnae.” nehe.

8  Nehikeno Filipiꞌa inake huno hapaiꞌne “Anumayatimoka Afoꞌkamona 
lavelisanaketa akesunakeno laipamoꞌa makoꞌae laka olese.” nehe. 
9 Nehikeno Yisasiꞌa inake huno haꞌnepaiye “Filipika yatala afina 
lapaꞌkaeyaꞌae loꞌkaꞌna maiꞌnoaꞌmaki nakaeya aepa oꞌakeꞌnape? Mako 
veꞌkamoꞌa nakaeya nakeꞌniseana ani kava huno Afoꞌnimoꞌae neꞌakeaꞌmaki 
naꞌya hikeꞌka ‘Afoꞌkamona laveleo.’ huꞌka nehane? 10 Nakaeya Afoꞌnimo 
aipafi maukeno Afoꞌnimoꞌa ani kava huno nakaeya naipafi maiꞌnea 
yafe kakaeya afiꞌka kaipafi noꞌmalape? Lahapapaiꞌnoa ke nakaiꞌni naku 
nakesafati aliꞌna lahapaꞌnopauvaꞌmaki Afoꞌnimoꞌa nakaeyapi maiꞌneno 
aliꞌya neꞌalino ani ke nahapaiꞌnea ke lahapaꞌnepauve. 11 Nakaeya 
Afoꞌnimo aipafi maiꞌnokeno ani kava huno Afoꞌnimoꞌa nakaeya naipafi 
maiꞌne huꞌna nehoa ke afitapa lapaipafi maletapa lapaꞌkuꞌa nameo. 
Inake hoa kelefe lapaꞌkuꞌa oꞌnamikefe lapaꞌkaeya miꞌko neꞌaloa aliꞌyafe 
akeꞌnetapa nakaeyafe afitapa lapaipafi neꞌmaletapa lapaꞌkuꞌa nameo. 
12  Alaki lamake huꞌna lahapaꞌnepauve mako vayaꞌmoki nakaeyafe afiꞌa 
apaipafi maleteꞌa apaꞌkuꞌa namiꞌnaya vayaꞌmoki miꞌko aliꞌnoa aliꞌyana ani 
kava huꞌa alikae. Alikayaꞌmaki nakaeya Afoꞌnimoteka visoa yafenakeꞌa 
lusi aliꞌya aliꞌa nakaeya aliꞌnoa aliꞌyana aliꞌa nakaseꞌa alikae. 13  Inaki 
lapaꞌkaeya miꞌko yafe nakaeyafe afitapa nakaeya nakile nafikesayana 
ani kava hukoe. Mafaꞌneꞌamoꞌna huꞌnoa kavaꞌmoꞌa Afoꞌnimo aki aliꞌa 
asaka hisaya yafe ani kava hulapatekauve. 14 Ani kava hutapa miꞌko yafe 
nafikesayana nakaeyafe afitapa nakaeya nakile ke hutapa miꞌko yafe 
nafikesayana ani kava hulapatekauve.” huꞌne.

“Fate Akufa Avamu lapamikoe.” huꞌne.
15 “Lapaꞌkaeya lahapau lapayamopafati nakaeyafe lahapaisiketapaena 

lahapapaiꞌnoa ke aꞌkame malekae. 16  Aꞌkame malesakeꞌna Afoꞌnimoteka 
afikesukeno lahapaꞌmaesea Avamuna hutesikeno eno akola maike maike 
huno lapaꞌkaeyaꞌae maike. Ani Fate Akufa Avamuꞌamoꞌa lamakeꞌake 
kemo aepaꞌa maiꞌneanakeno alino lapaya huke. 17 Miꞌko mani mopale yafe 
apaꞌkufa aliꞌa haiꞌnaya vayaꞌmoki akeꞌa afiꞌa alakepa ohuꞌnaya yafe Fate 

Akufa Avamuꞌa oꞌavalekayaꞌmaki lapaꞌkaeya ako aketapa alakepa hutapa 
maiꞌnayanakeno lapaꞌkaeyaꞌae maiꞌneanakeno lapaipafi eno maike.

18  Ani yafe lapatalesuketapa mekusa mafaꞌnekana hutapa 
oꞌmaikayanaki lapaꞌkaeyate eteꞌna ekauve. 19 Aupasi afina mani 
mopale yafe apaꞌkufa aliꞌa nehaiya vayaꞌmoki makoꞌae nakaeya 
oꞌnakekayanaketapa lapaꞌkaeya nakaeya nakekae. Akola maike maike 
apavamuꞌmo aepaꞌa maiꞌnoa yafe lapaꞌkaeya ani ya hutapa maike maike 
lapavamu alitapa maikae. 20 Maiꞌnetapa lapaꞌkaeya mani kanale Fate 
Akufa Avamuꞌamoꞌa esea afina nakaeya Afoꞌnimoꞌae maiꞌnoketapa 
lapaꞌkaeya ani ya hutapa nakaeyaꞌae maiꞌnakeꞌna nakaeya ani ya huꞌna 
lapaꞌkaeyaꞌae maiꞌnoa yafe afitapa alakepa hutapa afikae.

21 Mako vayaꞌmoki nakaeya ke afiteꞌa aꞌkame malesuꞌaena nakaeyafe 
hapau apayamopafati nehapaiye. Nakaeyafe hapau apayamopafati 
nehapaiya vayafe Afoꞌnimoꞌa ani ya huno apaꞌkaeyafe hau ayamopafati 
hauke. Haisikeꞌna nakaeyaꞌae ani ya huꞌna nahau nayamopafati 
apaꞌkaeyafe nahaisikeꞌna naipa apamisukeꞌa nakeꞌa alakepa huꞌa 
nakekae” nehe. 22  Nehikeno Yutasi Isaꞌkalioti aomepa hamoꞌamoꞌa inake 
nehe “Anumayaꞌnimoka naꞌya hinakeꞌka lakaeya laulakale aepaꞌaꞌka 
lavelikananaki miꞌko ma mopale yafe apaꞌkufa aliꞌa haiꞌnaya vayaꞌai 
apaulakale huꞌka fole ohukane?” huno afineꞌke.

23  Afineꞌkekeno Yisasiꞌa inake he “Mako vayaꞌmoki nakaeyafe apaipafati 
hapaisikeꞌaena nakaeya ke aꞌkame malekae. Aꞌkame malesakenoꞌaena 
Afoꞌnimoꞌa apaꞌkaeyafe ani kava huno aipafati hauke. Afoꞌnimoꞌae 
nakaiꞌniꞌae etaꞌa apaꞌkaeyaꞌae maikuꞌae. 24 Mako vayaꞌmoki nakaeyafe 
apaipafati ohapaiseana nakaeya ke aꞌkame noꞌmalayaꞌmaki lahapapaiꞌnoa 
ke nakaiꞌni ke oꞌmaleanaki hunateꞌnea Afoꞌnimo ke haneꞌne.

25 Lapaꞌkaeyaꞌae maiꞌneꞌna mani ke lahapapaiꞌnoe. 
26  Lahapapaiꞌnoaꞌmaki Afoꞌnimoꞌa nakaeya nakile hutesea veꞌka lapaya 
hu veꞌkakeno miꞌko ya huno lapavelike. Ani hutesea veꞌka Fate Akufa 
Avamuꞌakeno maiꞌneno miꞌko lahapapaiꞌnoa ke lapaꞌkesa alino hao 
hisiketapa afikae.

27 Lapataleꞌna ukefe nehuꞌna yuna hetapa maisaya lapaipa lapaꞌkesa 
nelapamoe. Nakaeya yuna heꞌna maiꞌnoa naipa nakesa nelapamoe. 
Ani nelapamoa yana ma mopale vayaꞌmoki yuna hesaya ya nelapamea 
yaꞌkana noheanaki havi lapaipa lapaꞌkesa afitapa koli oheo. 
28  ‘Lapataleꞌna uteꞌna lapaꞌkaeyate eteꞌna ekauve.’ huꞌna lahapapaiꞌnoa ke 
ako afiꞌnae. Nakaeyafe lapaipafati nelahapaininana Afoꞌnimoꞌa nakaseno 
ala huꞌnea yafe Afoꞌnimo maiꞌneateka ukefe hisoa yana amuse hanine. 
29 Lapataleꞌna visoa afina afitetapa lapaipafi malesaya yafe meni afina 
visoa yafe lahapaꞌnepauve. 30 Sataꞌa ma mopale kava veꞌka makaleꞌa ekefe 
neheanakeꞌna nakaeya makoꞌae ke ohukoe. Sata loꞌkiyaꞌamoꞌa nakaeya 
naoꞌkaseꞌneanaki Afoꞌnimoꞌa nahapaiꞌnea kava huꞌna falikoe. 31 Nakaeya 

Afoꞌnimofe naipafati neꞌnahaiya kavana ma mopale vayaꞌmoki afisaya 
yafe Afoꞌnimoꞌa nahapaiꞌnea kava nehoe. Haiꞌa nehuki ako viketao.” 
nehe.

Yisasiꞌa “Nakaeya lamake alakamo nofi maiꞌnoe.” nehe.

15  1 Yisasiꞌa inake nehe nakaeya lamake alakamo nofi maiꞌnokeno 
Afoꞌnimoꞌa ani alaka nofi hoyamo afoꞌamo maiꞌne. 2  Akaeya 

miꞌko nakaeyate aꞌkamaꞌnea nofi aꞌkopamoꞌa alakaꞌa noꞌaeyana 
yakeno neꞌatale. Inaki kanaleꞌya huno alaka aeya aꞌkopamaꞌa makoꞌae 
kanaleꞌya huno nesu yate alaka aeseafene nehuno aiꞌa alino hakalo 
huꞌne. 3  Lapaꞌkaeya ako lahapapaiꞌnoa kemoꞌa ako alino hakalo hiketapa 
kanaleꞌya hutapa mako honiꞌya yatapi oꞌmale vaya maiꞌnae. 4 Lapaꞌkaeya 
nakaeyate kamatapa maisakeꞌna nakaeyaꞌae ani kava huꞌna lapaꞌkaeyaꞌae 
kamaꞌna maikoe. Mako nofi alaka nofiꞌmo aꞌkopamoꞌa nofiꞌale aꞌkamano 
ohaneseana neꞌyaꞌa ali oꞌatekaiye. Ani kava hutapa lapaꞌkaeyaꞌae 
nakaeyate kamatapa alaki hutapa oꞌmaisayana neꞌyaꞌa ali oꞌatekae.

5 Nakaeya nofiꞌmo yosaꞌa maiꞌnoketapa lapaꞌkaeya aꞌkopaꞌaꞌni maiꞌnae. 
Nakaeyate kamano maiꞌnikeꞌna akaeyate kamaꞌna maiꞌnoa veꞌkamoꞌa 
alakaꞌa nesu yate neꞌaeye. Inaki lapaꞌkaeya natalesayana alaki lamake 
hutapa mako akufa kanale kava ohukae. 6  Mako vayaꞌmoki nakaeyaꞌae 
maiꞌa ohapaisayana alakaꞌa oꞌaeya aꞌkopakana huꞌa hataka hutaleꞌnisakeꞌa 
vaikae. Vaitesakeꞌa ani aꞌkopayaka aliꞌa anupa huteꞌa atafi yaka huꞌa 
katalekae. 7 Lapaꞌkaeya nakaeyate maitapa hapaiꞌnisakeno nakaeya 
kemoꞌa lapaꞌkaeyapi haneꞌnisiketapa lahapauꞌnisea yafe nafikesayana 
afaꞌa lapamikoe. 8  Lapaꞌkaeya lusiya hutapa alakaꞌa aesayana Afoꞌnimoꞌa 
ala aki hanekaiye. Hanesea yafenaketapa lapaꞌkaeya nakaeya ke neꞌafea 
vaya maikae. 9 Afoꞌnimoꞌa nakaeyafe hau ayamopafati nehaiya kava 
huꞌna lapaꞌkaeyafe ani kava huꞌna nahau nayamopafati nahauꞌne. Nahau 
nayamopafati nahauꞌnea vayaꞌnimokitapa nakaeya nahau nayamopafati 
neꞌnahaiya akuꞌainaka maiyo. 10 Nakaeya Afoꞌnimoꞌa huꞌnea ke afiꞌna 
aꞌkame maleꞌnoa yafe Afoꞌnimoꞌa nakaeyafe hau ayamopafati nehaiya 
akuꞌainaka neꞌmauve. Maiꞌnoketapa lapaꞌkaeya ani kava hutapa huꞌnoa ke 
afitapa aꞌkame malesakeꞌna lapaꞌkaeyaꞌae nahau nayamopafati neꞌnahaiya 
akuꞌainaka maikae.

11 Nakaeya naipamoꞌa amuse ya haneꞌnea ya lapaꞌkaeya lapaipafi 
maleꞌna havaitelapatesoa yafe ani ke lahapaꞌnepauve. 12  Nakaeya 
lapaꞌkaeyafe nahau nayamopafati neꞌnahaiya kava hutapa vayatapimokife 
lahapau lapayamopafati lahapaisikeꞌa ani kava huꞌa apaꞌkaeyaꞌae 
lapaꞌkaeyafe hapau apayamopafati hapaino huꞌna ke male maleꞌnoa ke 
neꞌmaloe. 13  Mako veꞌkamoꞌa vayaꞌamofe “Kakaeya kakufa aliꞌna katisoa 
yafe nakaeya kakaeyatefe falikoe.” huteno faliseana miꞌko vayaꞌmoki 
hapau apayamopafati nehapaiya kavana apaꞌkasekaiye. 14 Nakaeya huꞌnoa 

ke aꞌkame malesayana nakaiꞌni vaya maikae. 15 Nakaeya lapaꞌkaeyafe 
“Aliꞌya vayaꞌni maiꞌnae.” huꞌna makoꞌae ohukoe. Mako aliꞌya veꞌkamoꞌa 
kava veꞌkaꞌamo aliꞌya alea aepaꞌa oꞌakeꞌneaꞌmaki nakaeya miꞌko ya 
Afoꞌnimoꞌa nahapaiꞌnea ke ako lahapapaiꞌnoa yafe “Aliꞌya vayaꞌni 
maiꞌnae.” ohukoanaki ako lahapapaiꞌnoa yafe “Lapaꞌkaeya vayaꞌni 
maiꞌnae.” huꞌna nehoe. 16  Lapaꞌkaeya nakaeya naketapa leꞌkanapai 
oꞌnateꞌnayaꞌmaki nakaeya hokoteꞌna lapaꞌkaeya utapa Anumaya Koti 
haisea kava hisaya yapati neꞌyaꞌa alitapa fole aisayana akola hanesea 
yafe lapaꞌkeꞌna ako leꞌkanapaiteꞌna hulapateꞌnoe. Hulapateꞌnoketapa 
nakaeyafe neꞌafitapa nakaeya nakile Afoꞌnimoteka mako yafe afikesayana 
miꞌko ani afikesaya yana lapamike. 17 Nahauꞌnea kavafe inake huꞌna 
ke male maleꞌnoa ke neꞌmaloe vayatapimokife lahapau lapayamopafati 
lahapainakeꞌa ani kava huꞌa lapaꞌkaeyafe hapau apayamopafati hapaino.

“Ma mopale vayaꞌmoki kame ya hulapatekae.” huꞌne.
18  Ma mopale yafe apaꞌkufa aliꞌa nehaiya vayaꞌmoki lapaꞌkaeya 

kame ya hulapatesaketapaena lapaꞌkesamoꞌa hao hinaketapa afeo 
hokoteꞌa nakaeya ani kava huꞌa kame ya hunateꞌnae. 19 Lapaꞌkaeya ma 
mopale vayaꞌkana hutapa maiꞌnininana mani mopale vayaꞌmoki hapau 
apayamopafati lapaꞌkaeyafe hapaininaꞌmaki nakaeya ma mopale vayapati 
lapaꞌkeꞌna leꞌkanapaimaleꞌnoa yafe lapaꞌkaeya mopale vayaꞌkana vaya 
oꞌmaiꞌnae. Ani yafe ma mopale yafe apaꞌkufa aliꞌa nehaiya vayaꞌmoki 
kame ya hunelapatae. 20 Nakaeya inake huꞌna ako lahapapaiꞌnoe “Aliꞌya 
veꞌkamoꞌa kava veꞌkaꞌa aoꞌkaseꞌne.” Ani huꞌnoa ke lapaꞌkesa afitapa hao 
heo. Mako vayaꞌmoki nakaeya lapaꞌkaeya kava veꞌkatapi aliꞌa haviya 
hunateꞌnaya ya huꞌa lapaꞌkaeya ani kava huꞌa aliꞌya vayaꞌniꞌae aliꞌa 
haviya hulapatekayaꞌmaki mako vayaꞌmoki nakaeya ke afiꞌa aꞌkame 
maleꞌnisayana lapaꞌkaeya keꞌae ani kava huꞌa afiꞌa aꞌkame malekae. 
21 Hunateꞌnea veꞌkae afiꞌa alakepa huꞌa oꞌafiꞌnaya yafe lapaꞌkaeya 
nakaeya vaya maiꞌnaya yafe ani kava hulapatekae. 22  Nakaeya eꞌna 
ke hapaꞌopauninana apaꞌkaeya haoꞌotake kavana ohanine. Afaꞌa ako 
eꞌna hapapaiꞌnoaꞌmaki haoꞌotake ya huꞌnaya yafe eteꞌa ke hisaya keꞌapi 
oꞌmaleꞌne. 23  Nakaeya kame ya hunateꞌnaya vayaꞌmoki Afoꞌnimoꞌae kame 
ya huteꞌnae. 24 Nakaeya apaꞌkaeyapi maiꞌneꞌna mako vaya oꞌakeꞌnaya 
loꞌkiya kava ohininana haoꞌotake kavana ohaninaꞌmaki ako alo hukeꞌa 
aketeꞌa nakaeyaꞌae Afoꞌnimoꞌae kame ya hunelaꞌatae. 25 Apaꞌkaeya ke 
male maleꞌnea ke kamaleꞌnaya kemoꞌa nakaeyafe inake huꞌne “Haoꞌotake 
kava ohuꞌninakeꞌa kame ya huneꞌnatae.” huꞌa kamaleꞌnayane. Ani ke 
fole aino neꞌyaꞌa alitekeno lamake nehe hisea yafe nakaeya kame ya 
hunateꞌnae.

26  Lapaya hu veꞌka Afoꞌnimotekati hutesoa veꞌka lamakeꞌake ke hisea 
veꞌka Fate Akufa Avamuna Afoꞌnimotekati hutesukeno eseana nakaeyafe 

ke lahapapaike. 27 Lahapapaikeanaketapa nakaeya aliꞌya aepa heꞌna 
aliꞌnoa afina lapaꞌkaeya nakaeyaꞌae ako maiꞌnayanaketapa nakaeyafe 
miꞌko vayana ke hapapaikae.

16  1 Yisasiꞌa inake nehe nakaeyafe lapaipafi afitapa maleꞌnayateti 
ataletapa oꞌvisaya yafe mani ke lahapapaiꞌnoe. 2  Apaꞌkaeya 

lapaꞌkaeya lapavaleꞌa mono nopati lahapafaitalekae. Ani kana esea afina 
mako vayaꞌmoki lapaꞌkaeya nelahapaꞌa ma apaꞌkesa afikae “Mani kava 
nehunana Anumaya Koti aꞌkame neꞌmalone.” huꞌa hukae. 3  Afoꞌnimoꞌae 
nakaeyaꞌae apaipa olaꞌamiꞌnaya yafe ani kavana hulapatekae.

Fate Akufa Avamuꞌmo aliꞌyafe hapaꞌnepaiye.
4 Ani kana eno vaꞌyi hisea afina lahapapaiꞌnoa kemoꞌa lapaꞌkesa alino hao 

hinaketapa afitapa alakepa hisaya yafe meni ani ke lahapapaiꞌnoe. Mani 
ke hokote afina lapaꞌkaeyaꞌae maiꞌnoa yafe aꞌkeꞌainaka lahapaꞌopaiꞌnoane. 
5 Lahapaꞌopaiꞌnoaꞌmaki meni hunatekeꞌna eꞌnoa veꞌkamoteka ukoanaketapa 
mako veꞌkamoka nakaeyafe “Hanaꞌale neꞌvane?” hutapa nafioꞌkeꞌnae. 
6 Nafioꞌketapa nakaeya lahapaꞌnepauva ke lahapau nehae.

7 Lahapau nehakeꞌna alaki lamake huꞌna lahapaꞌnepauve nakaeya 
oꞌvisoana lapaya hu veꞌka oꞌmekaiye. Oꞌmekaiyanakeꞌna nakaeya uteꞌna 
lapaya hisea veꞌka lapaꞌkaeyate hutesukeno eseana kanale lapaꞌkaeya 
lapaya huke. 8  Lapaya hu veꞌka eseana miꞌko ma mopale vayana haoꞌotake 
ya huꞌnaya aepaꞌae fatako kava huꞌnaya aepaꞌae Anumaya Kotiꞌa kake 
hupatesea yaꞌmo aepaꞌae huno fole ainakeꞌa afikae. 9 Haoꞌotake yaꞌmo 
aepaꞌae lapaya hu veꞌkamoꞌa inake huke “Yisasife afitapa lapaipafi 
noꞌmalaya yafe haoꞌotake yatapi haneꞌne.” 10 Nakaeya Afoꞌnimo 
maiꞌneateka ako visuketapa nakaeya makoꞌae oꞌnakesaya yafe fatako 
kava hu yaꞌmo aepaꞌa lapaya hu veꞌkamoꞌa huno fole ainaketapa afikae. 
11 Satana ma mopale kava veꞌka Anumaya Kotiꞌa kake ako huteꞌnea yafe 
lapaya hu veꞌkamoꞌa Anumaya Kotiꞌa kake hupatesea yaꞌmo aepaꞌa fole 
ainaketapa afikae.

12  Nakaeya lusi ke lahapapaikoaꞌmaki kanaꞌake hea yafe lapaꞌkaeya 
afitapa alakepa hutapa oꞌafikae. 13  Lamake ke nehea veꞌka Anumaya Koti 
Avamuꞌa eseana akaiꞌalekati miꞌko Anumaya Koti lamake keꞌa lapavelike. 
Akaiꞌa aipa akesafati ke ohukeanaki neꞌafea keꞌae henaka esea yaꞌmo 
keꞌae lahapapaike. 14 Ani veꞌkamoꞌa nakaeya huꞌnoa ke lahapapaisikeꞌa 
nakiꞌni lusiya hutapa alitapa asaka hukae. 15 Miꞌko Afoꞌnimoꞌa maleꞌnea 
yaꞌa nakaiꞌni yaꞌake hamaleꞌne. Ina kava huꞌnea yafe ani ke huꞌnoe “Fate 
Akufa Avamuꞌamoꞌa amisoa ke alino lahapapaike.” huꞌna huꞌnoe.

Yisasiꞌa “Afoꞌnimoteka ukoe.” nehe.
16  “Aise kanaꞌa nakaeya makoꞌae oꞌnakekayaꞌmaki aise kanaꞌa 

maiketapa etetapa nakekae.” nehe. 17 Nehikeꞌa mako akaeya ke neꞌafea 

Yoni 15 ,  16  

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



279

anakaꞌmoki mako anakaꞌaife inake hae “Mani kemo aepaꞌamoꞌa hanaꞌya 
huꞌne? ‘Aise kanaꞌa nakaeya makoꞌae oꞌnakekayaꞌmaki aise kanaꞌa 
maiketapa etetapa nakekae.’ nehuno ‘Afoꞌnimoteka visoa yafe nehoe.’ 
huno nehiketa aepaꞌa noꞌafune. 18  ‘Aise kanaꞌae.’ heana aepaꞌa naꞌyane 
hunoꞌae nehe? Lakaeya akaeya hea ke noꞌafune.” huꞌa huke afike nehae. 
19 Nehakeno afikekefe haya ke Yisasiꞌa aipafi maleno afiteno inake he 
“Huꞌnoa ke ‘Aise kanaꞌa nakaeya oꞌnakekayaꞌmaki etetapa aise kanaꞌa 
maiketapa nakekae.’ huꞌna hoa ke lapaꞌkaeya lapaꞌkaitapi ani kemo 
aepaꞌaena hutapa uteta nehafe? 20 Alaki lamake huꞌna lahapaꞌnepauve 
lapaꞌkaeya lapataleꞌna visoa yafe avi alekayaꞌmaki ma mopale vayaꞌmoki 
amuse hukae. Hokotetapa lahapau hukayaꞌmaki henakaꞌa lahapau 
hu yaꞌmoꞌa amuse ya hapakaiye. 21 Aꞌmoꞌa mafaꞌne alitesea kana 
aupa nehikeno akufa akafu kisea kana vaꞌyi huꞌnea yafe aipa kana 
nehe. Aipa kana neheaꞌmaki mafaꞌne ako alitetekeno ‘Mafaꞌne ako 
alitoe.’ huno amuse huno akufa akafu kiꞌnea yana ako akeꞌneꞌkane. 
22  Ani kavaꞌmoꞌa lapaꞌkaeyapiꞌae haneꞌne. Meni lapaꞌkaeyaꞌae lapaipa 
kana nelahapaiyanakeꞌna eteꞌna lapaꞌkesukeno lapaipafina amuse 
yaꞌmoꞌa havaitekaiye. Havaitesikeno mako veꞌkamoꞌa ani amuse yana 
lahapaꞌofalekaiye. 23  Ani kana eno vaꞌyi hiseana lapaꞌkaeya nakaeyafe 
mako yafe nafioꞌkekae. Lamake huꞌna lahapaꞌnepauve nakaeyafe afitapa 
naki atapa mako yafe Afoꞌnimoteka afikesayana miꞌko afikesaya yana 
afaꞌa lapamike. 24 Aꞌkeꞌainakaꞌae meniꞌae nakaeyafe afitapa naki atapa 
makoꞌke yafe Afoꞌnimoteka afioꞌkeꞌnae. Amuse yatapimoꞌa lapaipafina 
havaitese hutapaena nakaeyafe nafikekeꞌna lapamino.

Yisasiꞌa ma mopafi auꞌava yana akaseno kava alino maiꞌne.
25 Mani ke avoya ke humaleꞌna lahapaꞌnepauvanakeꞌna henakaꞌa 

ani avoya ke makoꞌae ohukoanakeꞌna Afoꞌnimofe huꞌna fole aiꞌna 
lahapapaikoe. 26-27 Huꞌna fole aisuketapa ani afina nakaeya nakile 
afikekayanaki nakaeya lapaꞌkaeyafe Afoꞌnimona afikekauve huꞌna 
nohoaꞌmaki lapaꞌkaeya nakaeyafe lapaipafati nelahapaiya yafe Afoꞌnimoꞌa 
lapaꞌkaeyafe aipafati nehainekeno afikesaya yana akaiꞌa lapamike. 
Nakaeya Anumaya Kotitekati eꞌnoa ke afitapa lapaipafi neꞌmalaya yafe 
Afoꞌnimoꞌa lapaꞌkaeyafe aipafati nehaiye. 28  Nakaeya Afoꞌnimotekati ma 
mopafi eꞌnoe. Meni nakaeya mani mopa ataleꞌna Afoꞌnimoteka ukefe 
nehoe.” nehe. 29 Nehikeꞌa akaeya ke neꞌafea vayaꞌmoki inake hae “Ako 
avoya kefati meni nohanaki mani ke huꞌka fole aiꞌka nehane. 30 Meni 
lakaeya afunana kakaeya miꞌko yana afiꞌnane. Miꞌko vayaꞌmoki apaipafi 
afiꞌnaya ya afiꞌnanaki makoꞌke veꞌkamoꞌa mako yafe kafioꞌkese. Miꞌko 
yana afiꞌnana ke lakaeya kakaeyafe ‘Anumaya Kotitekati eꞌnane.’ huta 
laipafi afita maleꞌnone.” huꞌa nehae. 31 Nehakeno Yisasiꞌa inake nehe 
“Meni lapaꞌkaeya afitapa lapaipafi maletapa lapaipa neꞌnamife? 32  Afeo 

mako kana makaleꞌa ekefe neheana ako eno vaꞌyi huꞌne. Ani kanafina 
makoꞌke makoꞌkeꞌmokitapa nataletapa no kumatapile uteta hukae. 
Nataletapa visakeꞌna nakaiꞌnike maikoaꞌmaki Afoꞌnimoꞌa nakaeyaꞌae 
maike. 33  Lapaꞌkuꞌa namitetapa lapaipa falu hutapa vase hutapa maisaya 
yafe ani ke lahapapaiꞌnoe. Ma mopale maikayanakeno mako kanaꞌake ya 
fole aikeanaki koli oheo. Nakaeya ma mopafi auꞌava yana ako akaseꞌna 
kava ya aliꞌna yakaiꞌnoe.”

Yisasiꞌa akaeya ke neꞌafea anaka hapaꞌmaesea 
yafe Anumayamoteka ke huno afineꞌke.

17  1 Yisasiꞌa ani ke huno hano huteno koꞌkuꞌnapaka aulu neheno 
Anumayamoteka inake huno ke nehe Afoꞌnimoka falisoa kanaꞌa 

ako vaꞌyi hikeꞌna mafaꞌneꞌkamoꞌna kaki aliꞌna asaka hisoa yafe faliteꞌna 
hetiꞌna kakaeyate haisukeꞌka ala nakiꞌae loꞌkiyaꞌniꞌae mafaꞌneꞌkamoꞌna 
nameo. Namisanakeꞌna kakaeya kaki hanale aliꞌna asaka hukoe. 
2  Mafaꞌneꞌkamoꞌna miꞌko namiꞌnana vaya akola maike maike hisaya 
apavamu neꞌapamiꞌna miꞌko vayate kava yakaisoa loꞌkiyaꞌka ako 
namiꞌnane. 3  Anumaya Kotika kakaiꞌkake loꞌkiya veꞌka lamake veꞌka 
makoꞌkeꞌake Anumaya Kotika maiꞌnane huꞌa vayaꞌmoki kakaeyafe ako 
afiꞌa alakepa huteꞌa huteꞌnana veꞌka Yisasife vaya apaꞌku apame alino kati 
veꞌka koꞌkuꞌnapakati eꞌnea veꞌka maiꞌne huꞌa afiꞌa alakepa huꞌnaya yafe 
maike maike hu apavamu alikae. 4 Namiꞌnana aliꞌyana ako aliꞌna avaya 
aꞌnoa yafe ma mopale kakiꞌka aliꞌna asaka humaleꞌnoe. 5 Humaleꞌnoanaki 
Afoꞌnimoka meni afina kakaeya kamete maiꞌnisukeꞌka fate akufa ano 
halesea loꞌkiyaꞌni nameo. Ma mopa alo ohuꞌnana afina kakaeyaꞌae 
maiꞌnoanakeꞌna fate akufa ano hale loꞌkiyaꞌni haneꞌnikeꞌna maiꞌnoanaki 
meni ani ya huꞌka ani akufa ano hale loꞌkiyaꞌni nameo. 6  Ma mopafi 
vayapati apavaleꞌka namiꞌnana vayaꞌaitena aepaꞌaꞌka huꞌna fole aiꞌna ako 
hapapaiꞌnoe. Ani vayaꞌmoki kakaiꞌka vayaꞌyakakeꞌka apavaleꞌka nakaeya 
namiꞌnane. Namiꞌnanakeꞌa ani vayaꞌmoki kakaeya keꞌkalena aꞌkame 
neꞌmalae. 7-8  Namiꞌnana ke ako apamiꞌnokeꞌa ako atafa huꞌa afiꞌa alakepa 
huliꞌneꞌa nakaeya kakaeyatekati eꞌnoa yafe afiꞌa alakepa huliꞌneꞌa kakaeya 
hunatanakeꞌna eꞌnoa yafe afiꞌa apaipafi maleteꞌa apaꞌkuꞌa namiꞌnae. 
Apaipafi maleꞌnaya yafe miꞌko namiꞌnana yana kakaeyatekatiꞌke eꞌne huꞌa 
meni afiꞌnae.

9 Apaꞌkaeya hapaꞌmaesane huꞌna Afoꞌnimokaleka ke huꞌna kafineꞌkoe. 
Ma mopale yafe apaꞌkufa aliꞌa nehaiya vayafe Afoꞌnimokaleka meni 
kafi noꞌkoaꞌmaki kakaiꞌka apavaleꞌka namiꞌnana vayaꞌyaka kakaiꞌka 
vaya maiꞌnaya yafe namiꞌnana vaya hapaꞌmaesana yafe kafi neꞌkoe. 
10 Miꞌko nakaeya vayana kakaeya vayaꞌakene. Miꞌko kakaeya vayana 
ani kava huꞌa nakaeya vayaꞌake maiꞌneꞌa apaipa namiꞌnaya vayaꞌnimoki 
nakaeya naki aliꞌa asaka huꞌnae. 11 Aliꞌa asaka huꞌnakeꞌna meni ma mopa 

ataleꞌna kakaeyate ukoanaki nakaeyafe afiꞌa apaipafi maleꞌnaya vayana 
ma mopafi maikayanaki Afoꞌnimoka fate akufa Afoꞌnimoka kakaiꞌka 
namiꞌnana kakile haneꞌnea loꞌkiyaꞌkaleti yakaipatesanana laꞌakaeya 
makoꞌkepi maiꞌnoꞌa avamete maiꞌnoꞌa ya huꞌa apaꞌkaeyaꞌae makoꞌke kate 
maleꞌa makoꞌkeꞌa maisae. 12  Nakaeya apaꞌkaeyaꞌae loꞌkaꞌna maiꞌnoa afina 
kakaeya namiꞌnana kakile haneꞌnea loꞌkiyaleti yakaipateꞌnokeno makoꞌke 
veꞌka hani yapi leke leke nehea atafi oꞌukeaꞌmaki Anumaya Koti ke 
kamaleꞌnaya kemoꞌa fole aino neꞌyaꞌa alitesikeno lamake hisea yafe ani 
hani yapi leke leke nehea atafi visea veꞌka Yutasiꞌa akaiꞌake uke.

13  Meni kakaeyateka eteꞌna ekauvanaki nakaeya nehoa amuse yaꞌmoꞌa 
apaꞌkaeya apaipafi havaitesea yafe ma mopale maiꞌneꞌna mani ke 
hapaꞌnepauve. 14 Hapaꞌnepaiꞌna kakaeya ke ako apamiꞌnoki nakaeya ma 
mopale vayaꞌkana veꞌka oꞌmaiꞌna fate naku nameꞌae veꞌka maiꞌnokeꞌa 
apaꞌkaeyaꞌae nakaeyaꞌkana huꞌa ma mopale vayaꞌkana vaya oꞌmaiꞌa fate 
apaꞌku apameꞌae vaya maiꞌnaya yafe ma mopafi ve aꞌnemoki apaꞌkaeyafe 
apaipa kafa hepateꞌa kame ya hupateꞌnae. 15 Kame ya hupateꞌnaki 
nakaeya vayaꞌni “Ma mopafati apavaleꞌka asaka ho.” huꞌnae kafi 
noꞌkoanaki Sataꞌa ano apavataka hu yafe “Yakaipateꞌka apaꞌkufa aliꞌka 
katikeꞌa apaꞌkufaena kava huꞌa maisae.” huꞌnaefe kafi neꞌkoe. 16  Nakaeya 
ma mopafi vayaꞌkana veꞌka oꞌmaiꞌna alu naku nameꞌae veꞌka maiꞌnokeꞌa 
apaꞌkaeya nakaeyaꞌkana huꞌa ma mopafi vayaꞌkana vaya oꞌmaiꞌa alu 
apaꞌku apameꞌae vaya maiꞌnae. 17 Maiꞌnayanaki kakaeyaꞌka lamakeꞌake 
keleti fate akufa vaya maisaya apaipa apaꞌkesa apameo. Kakaeya huꞌnana 
kemoꞌa lamake keꞌake nehe. 18  Kakaeya nakaeya hunatanakeꞌna ma 
mopafi vayaꞌai folakapi eꞌnoana nakaeya ani kava huꞌna mopale vayaꞌai 
folakapi uꞌa maisae huꞌna hupateꞌnoe. 19 Hupateꞌnoanakeꞌa apaꞌkaeya 
lamakeꞌake keleti fate akufa vaya maisaya apaipa apaꞌkesa afisaya yafe 
nakaeya fate akufa veꞌka maisoa naipa nakesa neꞌafoe.

20 Nakaeyaꞌae maiꞌnaya vayaꞌake hapaꞌmaesana yafe kafi noꞌkoaꞌmaki 
apaꞌkaeya hisaya keleti nakaeyafe afiꞌa apaipafi malesaya vayaꞌaefe 
kafineꞌkoe. 21 Afoꞌnimoka inake huꞌna kafineꞌkoe miꞌko nakaeyafe afiꞌa 
apaipafi maleꞌnaya vayana makoꞌke apaipale maisae. Miꞌko mopale ve 
aꞌnemoki kakaeya hunateꞌnanakeꞌna eꞌnoa yafe afiꞌa apaipafi malesaya 
yafe laꞌakaeya maiꞌnoꞌa kava huꞌa makoꞌke apaipale maisae. Kakaeya 
nakaeyapi neꞌmainakeꞌna nakaeya kakaeyapi mauketaꞌa huꞌnoꞌa kava huꞌa 
laꞌakaeyapi maisaketa makoꞌke laipale maisune. 22  Laꞌakaeya makoꞌke 
laꞌaipa laꞌakesale mauꞌa kava huꞌa makoꞌke apaipa apaꞌkesale maisaya 
yafe ano halesea loꞌkiyaꞌni namiꞌnana loꞌkiya yana ako apamiꞌnoe. 
23  Apaꞌkaeya makoꞌke apaipa apaꞌkesale maiꞌa alakepa hisaya yafe 
nakaeya apaꞌkaeyapi maukeꞌka kakaeya nakaeyapi maiꞌnane. Nakaeyafe 
kahau kayamopafati kahauꞌnikeꞌka ani kava huꞌka ma mopale vayaꞌaife 
kahau kayamopafati kahauꞌnea yaꞌae hunatanakeꞌna eꞌnoa yaꞌaefe miꞌko 

mopale vayaꞌmoki afisaya yafe kakaeya ke afiꞌnaya vayana makoꞌke 
apaipa apaꞌkesale maisae.

24 Afoꞌnimoka ma mopa alo ohuꞌneꞌka nakaeyafe kahau kayamopafati 
kahaikeꞌka namiꞌnana fate akufa ano hale loꞌkiyaꞌni kakaeya apavaleꞌka 
namiꞌnana vayana maisoa kumatena nakaeyaꞌae maiꞌneꞌa akesae huꞌnae 
nehoe. 25 Afoꞌnimoka haoꞌotake kava hu yaꞌka oꞌmale Afoꞌnimoka ma 
mopale yafe apaꞌkufa aliꞌa hai vayana kakaeyafe oꞌafiꞌnayanaki nakaeya 
ako kakaeyafe afiꞌnokeꞌa ma maiꞌnaya vayaꞌmoki nakaeya hunatanakeꞌna 
eꞌnoa yana ako afiꞌnae. 26  Nakaeya apaꞌkaeya apaꞌkuꞌainaka maisoa 
yafe aepaꞌaꞌka ako hapapaiꞌnoe. Nakaeyafe kahau kayamopafati 
kahauꞌnea ya apaꞌkaeya apaipafi malesana yafe aepaꞌaꞌka huꞌna fole aiꞌna 
hapapaiꞌnoaꞌmaki makoꞌae hapapaikoe huno huꞌne.

Yisasina atafa huꞌa nofi huteꞌnae.

18  1 Yisasiꞌa ani ke Anumayamoteka ke huno afikeno akaeya ke 
neꞌafea anakaꞌae hatilaviꞌa mako otufi uꞌnae. Ani otumo akiꞌa 

Kitaloni. Ani li falika mako olivi yosa haꞌkalemaleꞌnaya hoya haneꞌnikeꞌa 
Yisasiꞌae akaeya ke neꞌafea anakaꞌae ani hoyafi haiꞌnae. 2  Haiꞌnayaꞌmaki 
Yutasiꞌa Yisasina avaleno kame vayaꞌamoki apayapi atesea veꞌkamoꞌa 
ani hoya akeꞌneane. Yisasiꞌa akaeya ke neꞌafea anakaꞌae ani hoyafi aliꞌa 
atalu huꞌa neꞌmaiya hoyafinakeno Yutasiꞌa akeꞌneane. 3  Akeꞌneatenakeno 
Yutasiꞌa uno ala mono nopi kava vayaꞌae Falasi mono ke neꞌafea 
vayaꞌaiteꞌae vikeno mono nopi ati vayaꞌae mako ati vayaꞌae neꞌapavaleno 
ani hoyafi ata kaniꞌae lamu kaniꞌae ala hisaya ati keveꞌae aliꞌneꞌa eꞌnae. 
4 Yisasiꞌa miꞌko akaeya akufale fole aikefe nehea yana ako aketeno uno 
hapauꞌaleti inake huno apafineꞌke “Lapaꞌkaeya nalafe kahau neꞌae?” 
nehe. 5 Nehikeꞌa anonaꞌa keꞌale inake nehae “Yisasiꞌa Nasaleti kumateti 
veꞌkae eta kahau neꞌaone.” huꞌa nehae. Nehakeno Yisasiꞌa inake nehe 
“Ma nakaeyaꞌke maiꞌnoafeꞌmune.” huno nehikeno Yutasiꞌa avaleno kame 
vayaꞌai apayapi atekefe nehea veꞌka ani vayaꞌae maiꞌne. 6  Maiꞌnikeno 
Yisasiꞌa “Nakaeya ma maiꞌnoafeꞌmune.” nehikeꞌa apaꞌkamelakati laꞌkaꞌka 
aiꞌa asakauꞌa aiꞌnae.

7 Asakauꞌa aiꞌnakeno Yisasiꞌa halate makoꞌae inake huno apafineꞌke 
“Lapaꞌkaeya nalafe kahau neꞌae?” huno hikeꞌa anonaꞌa keꞌale inake 
nehae “Yisasiꞌa Nasaleti kumateti veꞌkae eta kahau neꞌaone.” huꞌa nehae. 
8  Nehakeno Yisasiꞌa anonaꞌa keꞌapile inake nehe “Ma nakaeyafeꞌmune 
huꞌna ako lahapapaiꞌnoe. Lapaꞌkaeya nakaeyafe kahau neꞌatapaena ma 
vayaꞌkona apatalekeꞌa eteꞌa veo.” nehe. 9 Yisasiꞌa ako hokoteno huꞌnea 
ke inake huꞌne “Namiꞌnana vayapati makoꞌkeꞌa oꞌataleꞌnoe.” huꞌne. 
Ani huꞌnea kemoꞌa fole aino lamake huno neꞌyaꞌa alitesea yafe Yisasiꞌa 
“Apatalekeꞌa veo.” nehe. 10 Nehikeno Saimoni Pitaꞌa sasuꞌme aliteno 
maiꞌneateti ani sasuꞌme kuꞌafati avayu humaleno ala mono nopi kava 

veꞌkamo aliꞌya veꞌkamo aya lamaka aupalika akesa aepaꞌafati heno 
hataka hutalekeno mopafi asaka hulaviꞌne. Ani aliꞌya veꞌkamo akiꞌa 
Malaꞌkasiꞌae. 11 Ina kava nehikeno Yisasiꞌa Pitafe inake nehe “Sasuꞌmeꞌka 
halate aliꞌka kuꞌafi aiyo. Na kava nehane? Ko nakufaꞌae naku nameꞌae 
nakafu kisea yaꞌmoꞌa atuꞌake nehea liꞌkana nehikeno afaꞌa ani li haneꞌnea 
keꞌayona Afoꞌnimoꞌa namiꞌneaꞌmaki nakaeyafe ‘Oꞌnese.’ huꞌkae nehape?” 
nehe.

Yisasina Anasite avaleꞌa neꞌvae.
12  Nehikeꞌa kame hu ati vayaꞌae ala kava veꞌkaꞌapiꞌae mono nopi ati 

vayaꞌae Yisasina atafa huꞌa ayate nofi kiteꞌnae. 13  Nofi kiteteꞌa hokoteꞌa 
Anasite avaleꞌa neꞌvae. Anasiꞌa Kaiyafasi aꞌamo afoꞌamoꞌa maiꞌneanakeno 
Kaiyafasiꞌa ani kafufi ala mono nopi hokote kava veꞌka maiꞌnea kanalene. 
14 Kaiyafasiꞌa Yuta vayaꞌaife inake huno hapapaiꞌne “Mako veꞌka miꞌko 
vayaꞌaite falise.” huꞌne.

Pitaꞌa Yisasife “Oꞌakeꞌnoa veꞌkae.” nehe.
15 Saimoni Pitaꞌae mako Yisasi ke neꞌafea veꞌkaꞌae Yisasina aꞌkame 

neꞌvaꞌakeno ala mono nopi hokote kava veꞌkamoꞌa ani Yisasi ke neꞌafea 
veꞌka ako akeꞌnea veꞌkakeno ala mono nopi hokote kava veꞌkamo kekiꞌya 
vekofi Yisasiꞌae loꞌkano haiꞌne. 16  Haitekeno Pitaꞌa maꞌaileka kipate 
hetino maiꞌnikeno ani Yisasi ke neꞌafea veꞌkamoꞌa uno kipate yakaiꞌnea 
aꞌmafaꞌne ke hapaiteno Pitana avaleno atekeno maiꞌne. 17 Maiꞌnikeno ani 
kipate yakaiꞌnea aꞌmafaꞌnemoꞌa Pitafe inake he “Kakaeyaꞌae ma veꞌkamo 
ke neꞌafina veꞌka maiꞌnape?” huno afineꞌkekeno Pitaꞌa inake huꞌne 
“Nakaeya ani veꞌka oꞌmaiꞌnoe.” nehe. 18  Nehikeno yasimo huteno lusi 
lanitani hikeꞌa aliꞌya vayaꞌae mono nopi ati vayaꞌae ata kateꞌa lusi yasi 
hikeꞌa hetiꞌa lota huꞌa maiꞌnakeno Pitaꞌa apaꞌkaeyaꞌae atale hetino akufa 
lota nehe.

Ala mono nopi hokote kava neꞌmoꞌa Yisasina kake huteꞌne.
19 Ala mono nopi hokote kava veꞌkamoꞌa Yisasife inake huno afineꞌke 

“Kakaeya ke neꞌafea anakaꞌae kakaeya huꞌka apaveliꞌnana keꞌae 
nahapaiyo.” huno afineꞌke. 20 Afineꞌkekeno Yisasiꞌa keꞌale inake he 
“Nakaeya miꞌko ve aꞌneꞌai apaulakale mono ke hapapaiꞌnoana miꞌko 
afina Yuta vaya atalu huꞌnaya mono nopiꞌae ala mono nopiꞌae miꞌko 
ke huꞌnoaꞌmaki falaꞌki yapaka uꞌna mako kesi ke alaki hapaꞌopaiꞌnoe. 
21 Na kava hikeꞌka nafineꞌkane? Nakaeya ke nehukeꞌa afiꞌnaya vayaꞌaife 
hapapaiꞌnoa ke apafiko. Nakaeya huꞌnoa ke afiꞌnae.” nehe. 22  Nehikeno 
mako anile hetino maiꞌnea ati veꞌkamoꞌa Yisasi aukosafi neꞌamakino 
inake he “Kakaeya ala mono nopi hokote kava veꞌkamo kele nakalu 
hukape?” nehe. 23  Nehikeno Yisasiꞌa anonaꞌa keꞌale inake he “Nakaeya 

mako haoꞌotake ke huꞌnisukeꞌkaena kakaeya ani haoꞌotake ke huꞌnisoa 
ke eteꞌka huꞌka fole ainato. Inaki nakaeya lamake ke huꞌnisoana naꞌya 
hikeꞌka neꞌnamakine?” huꞌne. 24 Nehikeꞌa nofi kiteteꞌa Anasiꞌa ala mono 
nopi hokote kava veꞌka Kaiyafasiteka hutekeꞌa avaleꞌa neꞌvae.

Pitaꞌa makoꞌae Yisasife “Oꞌakeꞌnoa veꞌka maiꞌne.” nehe.
25 Neꞌvakeno Saimoni Pitaꞌa atale lota huno maiꞌnikeꞌa inake huꞌa nehae 

“Kakaeyaꞌae ani veꞌkamo ke neꞌafina veꞌka maiꞌnape?” huꞌa nehakeno 
Pitaꞌa make he “Heꞌe ani veꞌka nakaeya oꞌmaiꞌnoe.” nehe. 26  Nehikeno ala 
mono nopi hokote kava veꞌkamo aliꞌya veꞌkamoꞌa Pitaꞌa akesa heno hataka 
huꞌnea veꞌkamo vayaꞌamoꞌa inake nehe “Lamake kakaeya Yisasiꞌae hoyafi 
maiꞌnanakeꞌna kakeꞌnoane.” nehe. 27 Nehikeno Pitaꞌa makoꞌae inake huꞌne 
“Nakaeya oꞌnakeꞌnane.” nehikeno koꞌkolemoꞌa makaleꞌa ake aiꞌne.

Yisasiꞌa Pailatite hetiꞌne.
28  Natepi Yisasina Kaiyafasi nopati avaleꞌa ala Lomu kamani kava 

veꞌkamo kake hupate note avaleꞌa uꞌnae. Yuta vayaꞌai mono keꞌapimoꞌa 
inake huꞌne afa vayaꞌae loꞌkatapa maisayana apaꞌkaeya kava hutapa 
haoꞌotake vaya maiꞌnaya yafe ala emu neꞌyana oꞌnekae huno huꞌnea 
yafe Yuta vayaꞌmoki ani ala emu neꞌyana nesaya yafe ani nopi ohaiꞌa 
maꞌaileka maiꞌnae. 29 Kumateka maiꞌnakeno Pailatiꞌa ala Lomu kamani 
kava veꞌkamoꞌa apaꞌkaeya maiꞌnayate eno inake huno apafineꞌke 
“Lapaꞌkaeya naꞌyane keleti mani veꞌka kake hutekefe nehae?” nehe. 
30 Hikeꞌa anonaꞌa keꞌale inake huꞌa hapaiꞌnae “Mani veꞌka haoꞌotake kava 
ohu veꞌka maiꞌnininana ma kava huta kakaeyate avalelita oꞌmenine.” huꞌa 
nehae. 31 Nehakeno Pailatiꞌa eteno inake huno hapapaiꞌne “Lapaꞌkaitapi 
yanaki lapaꞌkaeya avaletapa mono ketapileti kake huteo.” nehe. Nehikeꞌa 
Yuta vayaꞌmoki inake huꞌa huꞌnae “Kakaeya kamanimoka ke male 
maleꞌnana kemoꞌa ‘Mako veꞌka hatapa ofaleo.’ huꞌka lakaeyafe nehane.” 
huꞌa nehae. 32  Aꞌkeꞌainaka Yisasiꞌa “Falikoe.” nehuno inake huꞌne “Yofo 
yosale nahaesakeꞌna falikoe.” huꞌne. Lomu kamani vayaꞌmoki mako veꞌka 
hakefe yofo yosale asaikeno faliꞌne. Yisasiꞌa huꞌnea kemoꞌa fole aino 
neꞌyaꞌa alitekeno lamake hisea yafe Yuta vayaꞌyakamoki ani ke nehae.

33  Ani ke hakeno Pailatiꞌa ataleno kake huneꞌapatea nopaka haiteno 
Yisasife ke hikeno vikeno inake huno afineꞌke “Kakaeya Yuta vayaꞌaipi 
ala yahauve veꞌka maiꞌnape?” huno afineꞌke. 34 Afineꞌkekeno Yisasiꞌa 
anonaꞌa keꞌale inake he “Kakaeya kaipa kakesafati mani ke nehapi mako 
vayaꞌmoki inani akufa ke nakaeyafe kahapaikeꞌkae nehane?” huno 
afineꞌke. 35 Afineꞌkekeno Pailatiꞌa anonaꞌa keꞌale inake huno afineꞌke 
“Nakaeya Yuta veꞌka maiꞌnofi? Kakaiꞌka nofi vayaꞌae ala mono nopi kava 
vayaꞌae kavaleꞌa nakaeyate neꞌayana kakaeya na haoꞌotake kava huꞌnane 
huꞌna kafineꞌkoe?” nehe.

36  Afineꞌkekeno Yisasiꞌa anonaꞌa keꞌale inake he “Nakaeya kava 
yakaisoa kumana ma mopafi oꞌmaleꞌne. Inaki ma mopafi kava yakaisoa 
kumaꞌni haneꞌnininana aliꞌya vayaꞌnimoki hetiꞌa la hininaꞌmaki nakaeya 
navaleꞌa Yuta vayaꞌai apayapina ma kava huꞌa oꞌnataninaꞌmaki nakaeya 
kava yakaisoa kumaꞌni ma mopafi oꞌmaleꞌnea yafe Yuta vayaꞌmoki 
apayapi navaleꞌa nateꞌnae.” nehe. 37 Nehikeno Pailatiꞌa akaeyafe inake 
nehe “Ala kava veꞌka maiꞌnoe huꞌka nehape?” nehikeno Yisasiꞌa anonaꞌa 
keꞌale inake he “Kakaeya nakaeyafe ‘Ala kava ne maiꞌnane.’ huꞌka hana 
ke lamake nehane. Nakaeya lamake ke huꞌna fole aisoa yafe itaꞌnimoꞌa 
alinateꞌne. Lamake ke huꞌna fole aisoa yafe ma mopafi eꞌnoana lamake 
ke afiꞌa apaipafi maleꞌnaya vayaꞌmoki nakaeya nehoa ke neꞌafe.” nehe. 
38  Nehikeno Pailatiꞌa Yisasife inake nehe “Ani lamake ke na akufa ke 
haneꞌne?” nehe.

Yisasife “Yofo yosale nili aitetapa asaikeno falino.” huꞌa nehae.

Pailatiꞌa hatilavino kumateka uno Yuta vayaꞌaife inake huno hapapaiꞌne 
“Haoꞌotake kava huꞌnea yana kahau aovana oꞌakeꞌnoe. 39 Oꞌakeꞌnoaꞌmaki 
lapaꞌkaeya miꞌko ala emu ki afina nafikakeꞌna mako veꞌka nofi nopati 
afaꞌa avaleꞌna lapamiꞌnoanaki lapaꞌkaeya meni nalafe nelahapaiye? Yuta 
vayaꞌmokitapa yahauve veꞌka afaꞌa atalesukeno lapaꞌkaeyateka visife?” 
huno apafineꞌke. 40 Apafikekeꞌa ala kefati inake huꞌa huꞌnae “Akaeya 
neꞌataleꞌka Palapasina avaleꞌka lamisane.” huꞌa nehuꞌa “Palapasiꞌkene 
Palapasiꞌkene.” huꞌa nehae. Ani Palapasiꞌa ala kumate vayaꞌaife inake he 
“Kamani vayaꞌae la hiketao.” huno huꞌnea veꞌka maiꞌnikeꞌa akaeyafe ani 
ke nehae.

19  1 Pailatiꞌa Yisasina avaleno “Nofi kayoteti sefu ameo.” huno 
hapapaikeꞌa sefu amiꞌnae. 2-3  Sefu amiteꞌa kame vayaꞌmoki aufe 

nofiteti aliꞌa kalakiꞌa kaꞌkolita alo huteꞌa akenopale vaiteꞌnae. Vaiteteꞌa 
ala kava veꞌkamo haesa yatala kena havaiteteꞌa Yisasiꞌa maiꞌneate eꞌa 
Yisasife inake hae “Hae Yuta vayaꞌai ala yahauve veꞌka maiꞌnape?” nehuꞌa 
aukosafi apayateti amakiꞌnae.

4 Ina kava hakeno Pailatiꞌa kumateka hatilavino aliꞌa atalu huꞌnaya 
Yuta vayaꞌaife inake nehe “Haoꞌotake yaꞌa kahau aꞌna akoana makoꞌke 
oꞌmalekeꞌna lapaꞌkaeya ani ke afisae huꞌna avaleꞌna lapaꞌkaeyate hatilaviꞌna 
neꞌoe.” nehe. 5 Nehikeno Yisasiꞌa kumateka hatilavino eꞌne. Aufe nofiteti 
aliꞌa kalakiꞌa alo humale kaꞌkolita akenopale haneꞌnikeno haesa kena 
havaiteꞌnaya kenaꞌae hatilavino eꞌne. Ekeno Pailatiꞌa apaꞌkaeyafe inake 
nehe “Mani veꞌka maiꞌniki akeo.” huno hapapaiꞌne. 6 Hapapaikeꞌa mono 
nopi kava vayaꞌae ati vayaꞌae Yisasina aketeꞌa ala kekefafati inake 
huꞌa nehae “Yofo yosale nili aitetapa asaikeno falino. Yofo yosale nili 
aitetapa asaikeno falino.” huꞌa nehakeno Pailatiꞌa inake huno hapapaiꞌne 
“Lapaꞌkaeyatapi avaletapa yofo yosale nili aitetapa asaiyo. Nakaeya kahau 

aovana mako haoꞌotake yaꞌa oꞌmaleꞌnea yafenakeꞌna ohakauve.” nehe. 
7 Nehikeꞌa Yuta vayaꞌmoki inake huꞌa hapaiꞌnae “Yisasiꞌa akaiꞌae inake huꞌne 
‘Nakaeya Anumaya Koti mafaꞌneꞌa maiꞌnoe.’ huꞌne. Huꞌnikeno lakaeyapina 
mako ke male maleꞌnea kemoꞌa inake huꞌne ‘Ani ke hisea veꞌka falise.’ 
huꞌneanakeno meni Yisasiꞌa ani ke huꞌnea yafe falise.” huꞌa nehae.

8  Nehakeno Pailatiꞌa ani ke afiteno lusiya huno amoꞌyo neꞌaiye. 
9 Amoꞌyo neꞌaikeno Pailatiꞌa eteno kake hupate nopi haino faleno 
maiꞌneno Yisasife inake huno afineꞌke “Kakaeya hanatekati eꞌnane.” 
huno afineꞌkeaꞌmaki Yisasiꞌa anonaꞌa keꞌale haꞌopaiꞌne. 10 Haꞌopaikeno 
Pailatiꞌa inake huno hapaiꞌne “Kakaeya naꞌya hikeꞌka nakelena noꞌaline? 
Nakaeya loꞌkiyaꞌniꞌae veꞌkakeꞌna nofi nopati katalesoe huꞌnaena ‘Ataleo.’ 
huꞌna hisoana katalekayaꞌmaki ‘Yofo yosale nili aitetapa asaikeno falino.’ 
huꞌna hisoana ani ya hukatekae. Kakaeya ani ke neꞌafipi noꞌafine?” huno 
afineꞌke. 11 Afineꞌkekeno Yisasiꞌa anonaꞌa keꞌale inake huno hapaiꞌne 
“Kakaeya Anumaya Kotiꞌa loꞌkiyaꞌa oꞌkamiꞌnininana nakaeya natafa 
ohaninaꞌmaki nakaeya navaleꞌa kakaeya kayapi nateꞌnaya vayaꞌai 
haoꞌotake yaꞌapimoꞌa kakaeya haoꞌotake ya akaseno haoꞌotake yaꞌapi 
ala huno haneꞌne.” nehe. 12  Nehikeno Pailatiꞌa ani ke afiteno “Hanaꞌya 
huꞌna atalesoe.” huno ani kafe kahau neꞌayanaki Yuta vayaꞌmoki ala 
kekefafati inake huꞌa huꞌnae “Makoꞌke veꞌkamoꞌa Yisasiꞌa hea kava huno 
akaiꞌaena ‘Nakaeya ala yahauve veꞌka maiꞌnoe.’ huno hisea veꞌka Sisaꞌa 
kava veꞌkatimo kameꞌa maiꞌne. Kakaeya ani veꞌka atalesanakeno viseana 
kakaeya Sisaꞌa kava veꞌkatimo vayaꞌa oꞌmaiꞌnane.” 13  Nehakeno Pailatiꞌa 
ani ke afiteno Yisasina avaleno hatilavino kumateka eno ala kake neꞌafi 
veꞌka fai neꞌmaiya yate fai maiꞌne. Ani noꞌmo haopaleka Yuta vayaꞌai 
kefati akiꞌa Kapatae huꞌa nehae. Ani noꞌmo haopaleka lakaiti kefati 
amalaku aiꞌa yafa maleꞌnaya haopalekae huta nehune.

14 Ani afina Anumaya Kotiꞌa apaꞌkinakomoki apaꞌkufa alino katiꞌnea 
yafe Yuta vayaꞌmoki apaꞌkesa afi emu neꞌya ki kanamoꞌa aupasi hikeꞌa 
aliꞌa avatati nehakeno yakemoꞌa eno uno apamotule ekeno Pailatiꞌa 
inake huno Yuta vayaꞌaife hapapaiꞌne “Ala kava veꞌkatapi akeo.” nehe. 
15 Nehikeꞌa apaꞌkaeya ala kekefafati inake huꞌa nehae “Aoteꞌyaꞌae 
aoteꞌyaꞌae yofo yosale nili aitetapa asaikeno falino.” huꞌa hakeno Pailatiꞌa 
inake huno hapapaiꞌne “Nakaeya lapaꞌkaeya ala yahauve veꞌkatapi yofo 
yosale asaisukeno falisife?” huno hikeꞌa mono nopi kava vayaꞌmoki inake 
hae “Mako ala yahauve veꞌkati oꞌmaiꞌnifa Sisaꞌa akaeya makoꞌkeꞌake 
maiꞌne.” huꞌa nehae. 16  Nehakeno Pailatiꞌa Yisasife “Yofo yosale nili 
aitetapa asaiyo.” huno avaleno ati vaya apamiꞌne.

Yisasina yofo yosale nili aiteꞌa asaiꞌnae.
17 Yisasina avaleꞌa uꞌnae. Neꞌvakeno Yisasiꞌa akaiꞌa nili aiteꞌa asaisaya 

yofo yosa kofino Akenopa Ayamufae huꞌa aki neꞌaya kumate uꞌne. Ani 

kumaꞌmo akiꞌa Yuta vayaꞌai kefati Kolokatae huꞌa nehae. 18  Ani kumate 
avaleꞌa uꞌa yofo yosale nili aiteꞌa asaiꞌnae. Aole veꞌkalaꞌae anaote yofo 
yosale aluka aluka akiꞌnaleka asaimaleꞌneꞌa Yisasina folakaꞌanifi nili 
aiteꞌa asaimaleꞌnae.

19 Asaimaleꞌnakeno Pailatiꞌa mako avo kano Yisasina nili hemaleꞌnaya 
yofo yosale asaimaleꞌne. Ani avoꞌmoꞌa inake he “Yisasiꞌa Nasaleti 
veꞌkae. Yuta vayaꞌai ala yahauve veꞌka ma maiꞌne.” huno kamaleꞌne. 
20 Kamaleꞌnikeꞌa Yisasiꞌa yofo yosale asaimaleꞌnaya aupalika ala 
kumaꞌmo haute asaimaleꞌnakeꞌa miꞌko Yuta vayaꞌmoki ani ke hapaliꞌa 
akeꞌnae. Pailatiꞌa aoleꞌae makoꞌae alu kefati kamaleꞌnea ke Yuta vayaꞌai 
kefatiꞌae Lomu vayaꞌai kefatiꞌae Kaliꞌki vayaꞌai keꞌae kamaleꞌnikeꞌa 
hapaliꞌa akeꞌnae. 21 Akeꞌnakeꞌa Yuta vayaꞌai mono nopi kava vayaꞌmoki 
Pailatife inake hae “Kakaeya ‘Yuta vayaꞌai ala yahauve veꞌka ma maiꞌne.’ 
huꞌka oꞌkaꞌka ma ke huꞌka kao ‘Nakaeya Yuta vayaꞌaipi ala yahauve 
veꞌka maiꞌnoe huno nehea veꞌka ma maiꞌne.’ huꞌka kao.” huꞌa nehae. 
22  Nehakeno Pailatiꞌa inake he “Kamaleꞌnoa ke hai kamaleꞌnoanakeno 
hanese.” nehe.

23  Ati vayaꞌmoki Yisasina yofo yosale nili aiteꞌa asaimaleteꞌa kenaꞌa 
aoleꞌae aoleꞌae hetama vaiꞌa aliꞌnae. Mako yatala kenaꞌaꞌae alikefe 
akayana ofaꞌkani kena miꞌko hanalekati afeteka afaꞌa lavino kaseꞌnea 
kenae. 24 Ofaꞌkani kenakeꞌa ani ati vayaꞌmoki kake huteꞌa inake hae 
“Hatata ohuta afaꞌa alita kasi yoꞌkalokana akufa yoꞌkalo nelisunakeno 
lakaseseaꞌmoꞌa alise.” huꞌa apaꞌkaiꞌapi nehae. Ani kava haya kava 
humaletakeno Anumaya Koti ke aꞌkeꞌainaka kamaleꞌnaya kemoꞌa ako fole 
aino neꞌyaꞌa alitekeno lamake nehe. Ani aꞌkeꞌainaka kamaleꞌnaya kemoꞌa 
inake huꞌne

“Kenaꞌni faꞌko faꞌka huꞌa neꞌaliꞌa mako kenaꞌni yoꞌkalo leꞌa 
apaꞌkaseseaꞌmoꞌa alike.” huꞌa kamaleꞌnayane.

Kamaleꞌnakeꞌa ani kemoꞌa lamake hisea yafenakeꞌa ati vayaꞌmoki ani 
kava nehae.

25 Nehakeꞌa Yisasiꞌa asaimaleꞌnaya yofo yosamo haute Yisasi itaꞌamoꞌae 
ani aꞌmo atoꞌamoꞌae hetiꞌnaꞌae. Anaꞌkaeyaꞌae Kalopasi aꞌmo akiꞌa Maliaꞌa 
hamoꞌamoꞌae Makatala kumateti aꞌae hetiꞌa maiꞌnae. 26  Hetiꞌnakeno 
Yisasiꞌa itaꞌamona aketeno aipafati hauꞌnea veꞌka Yoniꞌna haute 
maiꞌnoꞌakeno laꞌaketeno itaꞌamofe inake nehe “Ma ana ma veꞌka kakaeya 
mafaꞌneꞌka maiꞌne.” nehe. 27 Huteno nakaeyafe “Mamona itaꞌkamoꞌae.” 
huno hikeꞌna nakaeya ani afina Maliana yakaitesoa yafe noꞌnileka 
avaleꞌna uꞌnoe.

Yisasiꞌa ako faliꞌne.
28  Ani ke huteno Yisasiꞌa inake nehe “Miꞌko aliꞌyaꞌni aliꞌna ako hano 

hoe.” huno akesa afiteno aꞌkeꞌainaka Anumaya Koti ke kamaleꞌnaya 

kemoꞌa alaki fole aino lamake hisea yafe inake he “Life neꞌnahaiye.” 
nehe. 29 Nehikeꞌa nofi alakafati fole aiꞌnea lina mako kepi havaiteꞌnikeꞌa 
mako lipi havakana ya aliꞌa ani lipi ateꞌa kayote vaiteꞌa aliꞌa asaka huꞌa 
Yisasi avayale maleꞌnae. 30 Malakeno Yisasiꞌa mayu mayu huno neteno 
inake he “Afoꞌnimoꞌa nahapaiꞌnea yana ako avaya aꞌnoe.” nehuno 
akeꞌyamoꞌa ape nehuno avamuꞌa neꞌatale.

Keveleti Yisasi haopafi haꞌne.
31 Sapati kanae aliꞌa avatati hisaya kanakeno eka ala Sapati afina 

vaꞌyi hukefe hikeꞌa Yuta vayaꞌmoki ani yofo yosale hapamaleꞌnaya 
vayaꞌai apaꞌkufa Sapati afina yofo yosale hanesea yafe ohapaikeꞌa 
Pailatife inake huꞌa afineꞌkae “Kakaeya apaiyaꞌa aliꞌka kofa hisanakeꞌa 
makale falitesaketa hipoꞌya huta alita ukune.” huꞌa nehae. 32  Nehakeno 
Pailatiꞌa ati vaya hapapaikeꞌa uꞌa aole veꞌkalaꞌae Yisasiꞌae yofo yosale 
asaimaleꞌnaya veꞌkala maiꞌnaꞌate eꞌa anaiyala aliꞌa kofa huꞌnae. 33  Aliꞌa 
kofa huteꞌa Yisasiteka eꞌa akeꞌnayana ako faliꞌnikeꞌa aketeꞌa akaeya aiya 
aliꞌa kofa ohuꞌnae. 34 Aliꞌa kofa ohuꞌnakeno mako ati veꞌkamoꞌa keveꞌaleti 
Yisasina haopafi haekeno makaleꞌa ani keve kapati kolaꞌae liꞌae elino 
eꞌne.

35 Elinekeꞌna nakaeya Yoniꞌna ani kavana akeꞌnoanakeꞌnae 
lahapaꞌnepauve. Lahapaꞌnepauva ke lamake ke haneꞌneanaki afiꞌna 
alakepa huꞌneꞌna lahapaꞌnepauvanaki lapaꞌkaeyaꞌae Yisasife afitapa 
lapaipafi malesaya yafe lamake ke lahapaꞌnepauve. 36-37 Aꞌkeꞌainaka 
Anumaya Koti ke kamaleꞌnaya kemoꞌa inake huꞌne

“Apaꞌkaeya mako ayamufa aliꞌa kofa ohukae.” huꞌa kamaleꞌnayane.
Inaki mako Anumaya Koti ke kamaleꞌnaya kemoꞌa inake huꞌne

“Haopafi keveleti haꞌnea veꞌka akekae.” huꞌa kamaleꞌnayane.
Kamaleꞌnaya kemoꞌa alaki fole aino neꞌyaꞌa alitekeno lamake hisea yafe 

mani kava huꞌnae.

Yisasina kiteꞌnae.
38  Haopafi keveleti hamaleꞌnikeno Yosefeꞌa Alimatia kumate veꞌkamoꞌa 

inake huno Pailatina afineꞌke “Kanale nakaeya Yisasi akufaꞌa alisufe?” 
huno afikekeno Pailatiꞌa “Kanalene.” huno hutekeno Yosefeꞌa uno Yisasi 
akufaꞌa alino eꞌne. Ani veꞌkamoꞌa Yisasi ke afino aꞌkame neꞌmalea 
veꞌkakeno Yuta vayaꞌaife koli huteno Yisasife afino aipafi maleꞌnea ke 
alino falaꞌkimaleꞌneno mako veꞌka haꞌopaiꞌne. 39 Niꞌkotimasiꞌa hokoteno 
Yisasite haniꞌainaka eꞌnea veꞌkamoꞌa eno Yosefena aya hukefe fuꞌki 
aꞌkamekana lina aole yosafati hefino eꞌne. Ani aole yosalaꞌmokani 
anaꞌkiꞌa meaꞌae aloꞌae haneꞌnikeꞌa aliꞌa akunaku humaleꞌnayapati 
manaꞌake li fole aikeno alino eꞌne. Ani yana sikelile malakeno 34 kilo 
hikeno alino eꞌne.

40 Ani aole veꞌkalaꞌmokani uꞌana Yisasi akufaꞌa aliꞌana hipoꞌya huliꞌana 
uꞌana mopale maleꞌneꞌana yosaꞌae kenaleti akufale hayavaiteꞌana 
manaꞌake lina faleteteꞌana aliꞌana kalaꞌkiꞌnaꞌae. Miꞌko afina Yuta 
vayaꞌmoki vaya falikeꞌaena ani kava huꞌa neꞌapataya kava huteꞌnaꞌae. 
41 Yisasina yofo yosale nili aiteꞌa haꞌnaya aupalika mako kanale 
hoya haneꞌne. Ani hoyafina mako vaya kipatesaya yafaꞌka haneꞌne. 
Ani yafaꞌkana saufa kafimaleꞌneꞌa mako vayana kioꞌapateꞌnaya 
yafaꞌkapi aliꞌana uꞌana kiteꞌnaꞌae. 42  Ani afina Sapati aliꞌa avatati 
hisaya afinanakeꞌana ani matimatina hauꞌale haneꞌnikeꞌana ani aole 
veꞌkalaꞌmokani Yisasina akufaꞌa anile aliꞌuꞌana kiteꞌnaꞌae.

Yisasiꞌa faliꞌneapati ako hetiꞌne.

20  1 Sotaꞌmo hokote afina ko oꞌaliꞌnikeno Maliaꞌa Makatala kumate 
aꞌmoꞌa natepati Yisasi kiteꞌnaya kelile eno akeana keli avayale 

aiꞌa aꞌkanimaleꞌnaya yafana oꞌmaleꞌnikeno akeꞌne. 2  Aketeno eteno 
ataleno naku naku uno nakaeya Yoniꞌna Yisasiꞌa nakaeyafe lusiya huno 
nehaiya veꞌkaꞌae Saimoni Pitaꞌae maiꞌnoꞌate eno laꞌakaeyafe inake huno 
lahaꞌaꞌnepaiye “Anumayatimo akufaꞌa kelifati ako aliꞌnayanakeꞌa hanaꞌale 
maleꞌnafi?” huno lahaꞌapaiꞌne.

3  Lahaꞌapaiketaꞌa afitetaꞌa Pitaꞌae nakaeyaꞌae Yisasi kiteꞌnaya kelileka 
uꞌnoꞌae. 4 Makopi naku naku utaꞌa Yisasi kiteꞌnaya kelileka uꞌnoꞌaꞌmaki 
Pitana akaseꞌna nakaeya Yoniꞌna makale uꞌna Yisasi kiteꞌnaya kelile 
hokoteꞌna vaꞌyi huꞌnoe. 5 Vaꞌyi huteꞌna nakaeya ape huꞌneꞌna akoana 
Yisasi akufale hayateꞌnaya kenaꞌake haneꞌnikeꞌna akeꞌnoaꞌmaki ani 
keliꞌafi faleꞌna uꞌna ohaiꞌnoe. 6-7 Ohaiꞌna maꞌaileka maiꞌnokeno Saimoni 
Pitaꞌa henaka naꞌkame ea veꞌkamoꞌa Yisasina kiteꞌnaya kelifi eno makale 
faleno haiꞌne. Haino mako hayateꞌnaya kenayaka akeana Yisasi akenopale 
kiteꞌnaya kenaꞌae akufale hayateꞌnaya kenaꞌae makopi loꞌkano oꞌmaleꞌnifa 
aote yate ano kafakeꞌkino haneꞌnikeno haino akeꞌne. 8  Neꞌakekeꞌna 
nakaeya Yoniꞌna kelile hokoteꞌna uꞌnoa veꞌkamoꞌna anifi faleꞌna haiꞌna 
neꞌakeꞌna kelifati ako hetiꞌnea ke lamake huꞌne huꞌna afiꞌna naipafi 
maleꞌnoe. 9 Ani afina lakaeya miꞌko vayaꞌmokita Anumaya Koti ke 
kamaleꞌnaya ke “Yisasiꞌa faliꞌniseapati eteno hetike.” huꞌa kamaleꞌnaya 
ke afita alakepa ohuꞌnone. 10 Laꞌakaeya Yisasi ke neꞌafuꞌa veꞌkalana ani 
kelifati hatilavitaꞌa notiꞌaleka etetaꞌa uꞌnoꞌae.

Yisasiꞌa Maliate vaꞌyi huꞌne.
11 Maliaꞌa ani yafaꞌkaꞌmo avayale maiꞌneno avi neleno ape huno 

kavafaino neꞌake. 12  Akeana aole koꞌkuꞌnapi kayo kayo veꞌkalana yave 
yaveꞌake kena havailiꞌnaꞌakeno anaꞌkeꞌne. Ani veꞌkalana Yisasi akufa 
maleꞌnaya yate faitopale maiꞌnaꞌae. Mako veꞌkamoꞌa akenopa maleꞌnaya 
aupalika maikeno mako veꞌka aiya maleꞌnayateka maikeno huꞌana 

maiꞌnaꞌae. 13  Maiꞌneꞌana Maliafe inake haꞌae “Mika ana naꞌya hikeꞌka 
avi nelane?” huꞌana haꞌakeno Maliaꞌa inake nehe “Anumayaꞌni aliꞌuꞌa 
maleꞌnaya kuma oꞌakeꞌneꞌnae avi neloe.” nehe. 14 Inake huteno aino 
afeleno akeana Yisasiꞌa akaiꞌa hetiꞌnikeno aukosafi akeno alakepa ohuꞌne. 
15 Akeno alakepa ohuꞌnikeno Yisasiꞌa akaeyafe inake nehe “Ma ana naꞌya 
hikeꞌka avi nelane? Nalafe kahau neꞌane?” nehe. Nehikeno Maliaꞌa akesa 
afino inake nehe “Ma veꞌka hoyale neꞌyakaiya veꞌka maiꞌne.” huno akesa 
afiteno inake nehe “Amuseꞌka nehuki kakaeya aliꞌka uꞌka maleꞌnisuꞌkaena 
maleꞌnisana kuma navelisanakeꞌna uꞌna aliꞌna visoe.” nehe. 16  Nehikeno 
Yisasiꞌa akaeyafe inake he “Maliao.” huno hikeno ani aꞌmoꞌa aino afeleno 
Yuta vayaꞌai kefati akaeyafe inake nehe “Laponae.” nehe. Ani ke lakaeya 
kefatina aliꞌka laya nehana Nenao nehe. 17 Nehikeno Yisasiꞌa akaeyafe 
inake he “Natafa oho. Nakaeya Afoꞌnimo maiꞌneateka ohaiꞌnoki nameꞌko 
ohuꞌka uꞌka nakaeyaꞌni nakanaꞌnimokife kahapaisoa ke hapapaiyo 
‘Nakaeyaꞌae lapaꞌkaeyaꞌae Afotimoteka haikefe nehoe. Nakaeyaꞌae 
lapaꞌkaeyaꞌae Anumaya Kotitimoteka haikefe nehoe.’ huꞌna kahaꞌnepauva 
ke huꞌka hapapaiyo.” nehe. 18  Nehikeno Makatala kumateti Maliaꞌa 
uno akaeya ke neꞌafea anakaꞌaife inake huno hapapaiꞌne “Nakaeya 
Anumayaꞌniꞌa ako akeꞌnoe.” huteno Yisasiꞌa hapaiꞌnea ke hapapaiꞌne.

Yisasiꞌa ayatalaꞌa hano huteno aiyalekati makoꞌke alea vayaꞌaite vaꞌyi nehe.
19 Yisasiꞌa faliꞌneapati hetiꞌnea Sotaꞌmo haniꞌainaka Yisasiꞌa ayatalaꞌa 

hano huteno aiyalekati makoꞌke alea anakaꞌamokita Yuta vayaꞌaife koli 
huteta kita kita alaki humaleta mako nopi alita atalu huta maiꞌnone. 
Maiꞌnonakeno Yisasiꞌa folakatifi vaꞌyi huno hetiꞌneno lakaeyafe inake he 
“Lapaipamoꞌa falu hinaketapa maiyo.” huno lahapaiꞌne. 20 Lahapaiteno 
akaiꞌa ayaꞌae haopaꞌae laveliketa neꞌaketa ayatalaꞌa hano huteno aiyalekati 
makoꞌke alea anakaꞌamokita Anumayati aketeta laipamoꞌa lusi amuse nehe. 
21 Amuse nehunakeno Yisasiꞌa lakaeyafe makoꞌae inake he “Lapaipamoꞌa 
falu hinaketapa maiyo. Afoꞌnimoꞌa hunateꞌnea ya huꞌna lapaꞌkaeyaꞌae 
hunelapatoe.” nehe. 22 Ina ke huteno avamuꞌa ha huno nelamino lakaeyafe 
inake he “Fate Akufa Avamu lapamuki avaleo. 23 Lapaꞌkaeya mako haoꞌotake 
kava huꞌnisea veꞌkae ‘Kahaone katone nehuta laipa falu yapati alita 
atalekatone.’ hutapa hisayana Anumaya Kotiꞌa ani kava huno haove atove 
nehuno aipa falu yapati alino ataletekaiyaꞌmaki haoꞌotake kava huꞌnaya 
vayaꞌaife ‘Naipamoꞌa falu oheanakeꞌna haoꞌotake yatapi aliꞌna oꞌatalekauve.’ 
hutapa hisayana Anumaya Kotiꞌa ani kava huno aipamoꞌa falu ohisikeno 
haoꞌotake yaꞌapi alino oꞌatalekaiye.” huno lahapaiꞌne.

Yisasiꞌa Tomasite vaꞌyi nehe.
24 Yisasiꞌa lakaeyate vaꞌyi huꞌnea afina Yisasiꞌa ayatalaꞌa hano huteno 

aiyalekati makoꞌke alea anakaꞌamokitafatina makoꞌke veꞌka Tomasiꞌa 

lakaeyaꞌae oꞌmaiꞌne. Ani veꞌka Tomasiꞌa mako akiꞌa aole mafaꞌne 
alinateꞌneapati maiꞌnea veꞌkae huꞌa nehae. 25 Ani veꞌka lakaeyaꞌae 
oꞌmaiꞌnea yafe lakaeya “Anumayati ako akeꞌnone.” huta haꞌnepaunakeno 
Tomasiꞌa lakaeyafe inake he “Nakaeya Yisasina nili aiꞌnaya afuku ayapi 
oꞌakesuꞌnaena ani ke lamake nehae huꞌna afiꞌna naipafi oꞌmalekauve. 
Nakaeya naya haꞌkoꞌya afukute oꞌmalesuꞌnaena ani ke afiꞌna naipafi 
oꞌmalekauve. Haopafi hayo aꞌnaya afukupi naya oꞌvaisuꞌnaena ani ke 
afiꞌna naipafi oꞌmalekauve.” nehe.

26  Naya mako kaya hano huteno naya mako kayati aoleꞌae makoꞌae alea 
afina maiteta Yisasina ayatalaꞌa huno huteno aiyalekati makoꞌke alea 
anakaꞌamokita eteta ani nopi maiꞌnonakeno Tomasiꞌa ani afina lakaeyaꞌae 
maiꞌne. Kita kita alaki humaleꞌnonaꞌmaki Yisasiꞌa folakatifi vaꞌyi huno 
hetiꞌneno lakaeyafe inake he “Lapaipamoꞌa falu hinaketapa maiyo.” 
nehe. 27 Tomasife inake he “Kaya avoya mafi vaiteꞌka nayapi nafukuꞌa 
ako. Kaya aliꞌka nahaopale haneꞌnea nafukupi vaiꞌka ako. Aketeꞌka aole 
kakesa afina ya ataleꞌka nakaeyafe afiꞌka kaipafi malo.” nehe. 28  Nehikeno 
Tomasiꞌa inake he “Kakaeya Anumayaꞌnimokae Anumaya Kotiꞌnimoka 
maiꞌnane.” nehe. 29 Nehikeno Yisasiꞌa akaeyafe inake he “Kakaeya 
naketeꞌkake nakaeyafe kaipafi afiꞌka maleꞌnape? Oꞌnakeꞌneꞌa nakaeyafe 
afiꞌa apaipafi malesaya vayana Anumaya Kotiꞌa lusiya huꞌa amuse hisaya 
ya apamisikeꞌa lusiya huꞌa amuse hukae.” nehe. 30 Yisasiꞌa ayatalaꞌa hano 
huteno aiyalekati makoꞌke alea anakaꞌamokitaena laulakale fate fate 
akufa avame hu loꞌkiya yana noꞌakaya ya huno laveliꞌne. Ani yana miꞌko 
mani avopi nakaeya Yoniꞌna oꞌkaꞌnoe. 31 Oꞌkaꞌnoaꞌmaki ma ke kamaleꞌnoa 
ke lapaꞌkaeyafe huꞌna Yisasiꞌa laku lame alino kati veꞌka Kalaisiꞌa 
maiꞌneno akaeya Anumaya Koti mafaꞌne maiꞌne hutapa afitapa lapaipafi 
maletapa lapaꞌkuꞌa amisae huꞌnae ani ke kamaleꞌnoe. Kamaleꞌnoanaki 
lapaꞌkaeya afitapa lapaipafi malesune hutapaena Yisasi akileti akola 
maike maike hisaya lapavamu alikae huꞌnae kamaleꞌnoe.

Yisasiꞌa li akiꞌnale uno vaꞌyi nehe.

21  1 Henakaꞌa Yisasiꞌa ayatalaꞌa hano huteno aiyalekati makoꞌke alea 
anakaꞌamoki (11 anaka) Taipiliasi liꞌkotu akiꞌnaleka maiꞌnakeno 

Yisasiꞌa apaulakale eno vaꞌyi huꞌne. Lakaeyate vaꞌyi huꞌnea kavafe meni 
nakaeya Yoniꞌna lahapapaikoe. 2  Lakaeya Saimoni Pitaꞌae Tomasiꞌa mako 
akiꞌa lakoꞌya mafaꞌneꞌae Natanioloꞌa Kalili haneꞌnea kumana Kena nehaya 
kumate veꞌkaꞌae aole Sepeti mafaꞌnelaꞌa nakaeya Yoniꞌnaꞌae nakanaꞌnimoꞌae 
Yisasina ayatalaꞌa hano huteno aiyalekati makoꞌke alea anakapati aole 
veꞌkalaꞌae loꞌkata maiꞌnone. 3 Maiꞌnonakeno Saimoni Pitaꞌa inake huno 
lahapaiꞌne “Nakaeya faya ya hukoe.” huno hiketa lakaeya inake hune 
“Lakaeyaꞌae visanateka loꞌkata ukune.” huta hapaiteta lipi kalefi haita 
maiteta ani haniꞌainaka uꞌnonaꞌmaki makoꞌke faya alaki oheꞌnone.

4 Oheꞌnonakeno yake haineno vaꞌyi hukefe nehikeno Yisasiꞌa 
li akiꞌnaleka hetino maiꞌneaꞌmaki lakaeya akaeya ke neꞌafuna 
anakaꞌamokita Yisasina aketa alakepa ohuꞌnone. 5 Aketa alakepa 
ohuꞌnonakeno Yisasiꞌa inake huno lafineꞌke “Vae mafaꞌneꞌnimokitapa faya 
mako heꞌnafi oheꞌnae?” huno lafikeketa “Heꞌe oheꞌnone.” huta hapaiꞌnone. 
6  Hapaitonakeno Yisasiꞌa inake huno lahapaiꞌne “Lapaꞌkaeya luꞌkonako 
kutapi alitapa lipi kaletapimo lamaka aupalika atalesayana faya hekae.” 
huno lahapaiketa lakaeya luꞌkonako kuti ani kava huteta lusi yate fayana 
heꞌnone. Heꞌnonakeno luꞌkonakoꞌmoꞌa kanaꞌake hiketa alita asaka hisuna 
yafe lusi ya huꞌnone.

7 Nakaeya Yoniꞌna Yisasiꞌa nakaeyafe lusiya huno nehaiya veꞌkamoꞌna 
Pitafe inake huꞌna hapauve “Akaeya Anumayatimoꞌae.” huꞌna haꞌnepauve. 
Saimoni Pitaꞌa yasi kenaꞌa asakitaleno aliꞌyana neꞌaleateti afeana 
nakaeya Anumayatimoꞌae hoa ke afiteno yasi kenaꞌa eteno makaleꞌa 
alino vaiteno lipi halesaka huno lavino Yisasite neꞌve. 8  Neꞌviketa ani lipi 
kalefi aluꞌale maiꞌneta lakaeya mako Yisasi ke neꞌafuna anakaꞌmokita 
luꞌkonako kuꞌae ani fayaꞌae heta avayu hulita li kahaepateka eꞌnone. 9 Li 
kahaepate lavita ata neleketa akonana fayaꞌyakaꞌae kai hame mayaꞌae 
ani atafina haneꞌniketa akeꞌnone. 10 Akeꞌnonakeno Yisasiꞌa inake huno 
lahapaiꞌne “Meni alitapa aya fayapati mako alitapa nakaeyate eo.” huno 
lahapaiꞌne. 11 Lahaꞌnepaikeno Saimoni Pitaꞌa lipi kalefi haiꞌneno nesu 
faya havaiteꞌnea luꞌkonako kuna alino li kahaepateka eno maleꞌne. Ani 
luꞌkonako kupina 153 fayaꞌyaka havaiteꞌneaꞌmaki ani luꞌkonako kuna 
aꞌkano ohuꞌne. 12  Yisasiꞌa inake huno lahapaiꞌne “Lapaꞌkaeya etapa neꞌya 
neo.” huno lahapaiketa lakaeya lamoꞌyo aiteta “Kakaeya nalakae.” huta 
afioꞌkeꞌnonaꞌmaki “Anumayati maiꞌne.” huta afiꞌnona yafe afioꞌkeꞌnone. 
13  Yisasiꞌa eno kai hameꞌya mayaꞌae fayaꞌae aꞌkaya heno nelame.

14 Yisasiꞌa kiteꞌnaya kelifatina ako hetiketa aole afina akeꞌnonateti 
mani hea kava neꞌakokeno aoleꞌae makoꞌae afina akaeya ke neꞌafuna 
anakaꞌamokita laulakale vaꞌyi huꞌne.

Yisasiꞌa Pitana afineꞌke.
15 Lakaeya neꞌya netonakeno Yisasiꞌa Saimoni Pitana inake huno 

afikeꞌne “Saimonika Yoni mafaꞌnemoka kakaeya makoꞌae kaipa neꞌnamipe 
faya luꞌkonako malesana yafe kaipa kakesamoꞌa lusiya huno neꞌkahaiye?” 
huno afikekeno Pitaꞌa inake nehe “He Anumayaꞌnimoka kakaeya ako 
afiꞌnane kakaeyafe neꞌnahaiye.” hikeno Yisasiꞌa inake huno hapaiꞌne 
“Kakaeya nakaeya sipi sipi afu anaꞌauꞌyakaꞌni neꞌya apameo.” huno 
hapaiꞌne.

16  Hapaiteno makoꞌae eteno inake he “Saimonika Yoni mafaꞌnemoka 
nakaeyafe kaipa afiꞌka neꞌnamipi noꞌnamine?” hikeno Pitaꞌa inake huno 
hapaiꞌne “Kakaeya ako afiꞌnane nakaeya kakaeyafe neꞌnahaiye.” huno 

hikeno Yisasiꞌa inake huno hapaiꞌne “Kakaeya sipi sipi anakaꞌnilena 
kava yakaiyo.” huno hapaiꞌne. 17 Hapaiteno makoꞌae eteno aoleꞌae 
makoꞌae afina ani ke huno afineꞌke “Saimonika Yoni mafaꞌnemoka 
nakaeyafe neꞌkahaifi noꞌkahaiye?” huno afineꞌkekeno Saimoniꞌa 
aoleꞌae makoꞌae afina ani akufa keke “Kakaeya kaipa afiꞌka ako 
neꞌnamipe?” huno afineꞌkea yafe Pita aipamoꞌa kana nehikeno inake 
huꞌne “Anumayaꞌnimoka miꞌko yana ako afiꞌnanafe nakaeya kakaeyafe 
neꞌnahaiya yafe ako afiꞌnane.” huno hapaiꞌne. Hapaikeno Yisasiꞌa 
inake nehe “Kakaeya sipi sipi anakaꞌni neꞌya apameo. 18  Lamake huꞌna 
kahapauve kakaeya nahaeya veꞌka maiꞌneꞌkaena kenaꞌka kakaiꞌka 
havaiteꞌka visoe huꞌka huꞌnana kumate neꞌvanaꞌmaki henakaꞌa kosufa 
lesanana kaya aliꞌka asaka huꞌnisanakeꞌa mako vayaꞌmoki kenaꞌka 
havaikateteꞌa oꞌukoe huꞌka hisana kumate afaꞌa kavaleꞌa ukae.” nehe. 
19 Ani huꞌnea kemo aepaꞌa inake huꞌne henakaꞌa havi vayaꞌmoki katafa 
huꞌa kahakayaꞌmaki ani afina Anumaya Koti aki aliꞌka asaka hukane 
huno aepaꞌa nehe. Yisasiꞌa ani ke huteno Pitafe “Naꞌkame eno.” nehe.

Yisasiꞌa hau ayamopafati nehaiya veꞌkae huꞌnea ke.
20 Pitaꞌa maino afeleno Yoniꞌniꞌna nakeꞌne. Nakaeya Yoniꞌna Yisasina 

hau ayamopafati hauꞌnea veꞌkakeꞌna nakaeya neꞌya nona afina Yisasina 
haopale maiꞌneꞌna inake huꞌna afikeꞌnoe “Anumayamoka hana veꞌkamoꞌa 
kakaeya kakesi huno kame vayaꞌkamoki apayapi kavaleno katekaiye?” 
huꞌna afikeꞌnoa veꞌkamoꞌna Yisasiꞌae Pitaꞌae anaꞌkame neꞌokeno Pitaꞌa 
maino afeleno nakeꞌne. 21 Naketeno Pitaꞌa Yisasife inake huno afineꞌke 
“Anumayaꞌnimoka ma veꞌkamoꞌa henakaꞌa hana akufa kava huke?” 
huno afineꞌke. 22  Afineꞌkekeno Yisasiꞌa inake huno haꞌnepaiye “Nakaeya 
akaeyafe nahaisikeꞌnaena ma mopale afaꞌa maiꞌninakeꞌna eteꞌna esoe 
huꞌna hisoana kakaeya ya haneꞌnife? Kakaeya afaꞌa naꞌkame eno.” huno 
hapaiꞌne. 23  Hapaiꞌnea ke vayaꞌamoki huꞌa imafi mafi hakeꞌa inake nehae 
“Yoniꞌa ofalike.” huꞌa nehayaꞌmaki Yisasiꞌa ani veꞌkae “Ofalike.” huno 
ohuꞌnifa make huꞌne “Nakaeya akaeyafe nahaisikeꞌnaena ma mopale afaꞌa 
maiꞌninakeꞌna eteꞌna esoe huꞌna hisoana kakaeya ya haneꞌnife?” huꞌne. 
24 Ani ke hayana Yoniꞌnae nehae. Nakaeya miꞌko Yisasiꞌa huꞌnea kavafe 
lahapapaiteꞌna avopi kamaleꞌnoe. Nakaeya huꞌnoa ke “Lamake huꞌne.” 
huta afiꞌnone.

25 Yisasiꞌa miꞌko fate fate yaꞌkoꞌae nesu yate alo huꞌneaꞌmaki vayaꞌmoki 
miꞌko alo huꞌnea yaꞌa akeꞌa kahalita huꞌa avopi kaꞌnayateninana 
nakesa afoana ani avoꞌyaka ma mopalena miꞌko koteka lusiya huno 
havaitesikeno mopale hanesea kaꞌa oꞌmalenine. 

